
 
 

ᓄᓇᕗᑦ   ᑲᓇᑕᒥ 
 
 

ᓄᓇᕗᑦ ᒪᓕᒐᓕᐅᕐᕕᖓ 
 
 
 

ᐊᐃᑉᐹᓂᒃ ᑲᑎᒪᓂᖅ ᐊᐃᑉᐹᓂᒃ ᒪᓕᒐᓕᐅᖅᑏᑦ 
 
 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 
 

ᑎᑎᕋᖅᓯᒪᓂᖏᑦ 
 

ᐅᓪᓗᖅ 4 
 

ᐅᓪᓗᑐᐃᓐᓇᖅ, ᓄᕕᐱᕆ 19, 2004 
 

ᖁᑉᐱᕐᓂᓖᑦ 137ᒥᒃ 187ᒧᑦ 
 
 

ᐃᖃᓗᐃᑦ 
 
 

ᐅᖃᖅᑎ: ᔫᐱ ᓄᑕᕋᒃ, ᒪᓕᒐᓕᐅᖅᑎ 



ᓄᓇᕗᑦ ᒪᓕᒐᓕᐅᕐᕕᖓ  
 

ᐅᖃᖅᑎ 
ᔫᐱ ᓄᑕᕋᒃ 
(ᑐᓄᓂᖅ) 

 
ᐊᖓᔪᖅᑲ ᓕᐅᓇ ᐊᒡᓘᒃᑲᖅ 

(ᓇᑦᑎᓕᒃ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ; 

ᒐᕙᒪᒃᑯᑦ ᓯᕗᓕᖅᑎᖓᑦ ᑲᑎᒪᕕᒻᒥ 
ᐃᒥᐊᓗ `ᒧᑦ ᓚᐃᓴᑖᖅᑎᑦᓯᔨᒃᑯᑦ 

ᑲᑎᒪᔨᖏᓐᓄᑦ  
ᒐᕙᒪᒃᑯᑦ ᑎᒥᖁᑎᖏᓐᓄᑦ ᑲᑎᒪᔩᑦ 

 
ᑕᐃᕕᑎ ᐊᓚᕋᓚᒃ 

(ᐊᕐᕕᐊᑦ) 
 

ᔭᐃᒥᓯ ᐋᕆᐊᖅ 
(ᐅᖅᑯᕐᒥᐅᑦ) 

 
ᐊᖓᔪᖅᑲ ᐅᓛᔪᒃ ᐊᑭᓱᒃ 
(ᕿᑭᖅᑖᓘᑉ ᓂᒋᐊᓂ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐃᖅᑲᓇᐃᔭᖅᑎᓂᑦ 

ᐋᓐᓂᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 
 

ᓖᕙᐃ ᐹᓇᐸᔅ 
(ᖁᑦᑎᒃᑐᖅ) 

 
ᐊᖓᔪᖅᑲ ᓚᕖᓐᓂᐊ ᐳᕋᐅᕐ 
(ᑲᖏᖅᖠᓂᐅᑉ ᓂᒋᐊᓂ - 

ᑎᑭᕋᕐᔪᐊᖅ) 
ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐋᓐᓂᐊᖅᑐᓕᕆᓂᕐᒧᑦ ᐊᒻᒪ 

ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᐊᕐᓇᐃᑦ ᑲᑎᒪᔨᖏᓐᓄᑦ 

ᑕᒑᖅ ᑰᓕ 
(ᑲᖏᖅᖠᓂᐅᑉ ᑐᓄᕕᐊᓂ) 

 
ᔫ ᐃᕕᒍᑕᐃᓚᒃ 
(ᖁᕐᓗᖅᑑᖅ) 

 
ᐲᑕ ᑲᑦᑐᒃ 
(ᓴᓂᑭᓗᐊᖅ) 

 
ᐊᖓᔪᖅᑲ ᐲᑕ ᕿᓚᕝᕙᖅ 

(ᐸᓐᓂᖅᑑᖅ) 
ᒥᓂᔅᑕ ᓄᓇᓕᓐᓂ ᒐᕙᒪᓕᕆᓂᕐᒧᑦ 
ᐊᒻᒪ ᒐᕙᒪᒃᑯᑦ ᐱᔨᑦᑎᕋᐅᑎᖏᓐᓄᑦ, 

ᒥᓂᔅᑕ ᑲᒪᒋᔭᓕᒃ ᓄᓇᕗᒥ 
ᐃᒡᓗᓕᕆᔨᖅᔪᐊᒃᑯᓐᓄᑦ 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

 
ᐸᑎᖅ ᓇᑦᑎᖅ 

(ᓇᓄᓕᒃ) 
 

ᐊᖓᔪᖅᑲ ᓗᐃ ᑕᐹᖅᔪᒃ 
(ᐊᒥᑦᑐᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ 
ᒥᓂᔅᑕ  ᐃᖅᑲᓇᐃᔭᖅᑐᓕᕆᓂᕐᒧᑦ 

ᒥᓂᔅᑕ ᑲᒪᒋᔭᓕᒃ ᓄᓇᕘᒥ 
ᐱᓐᖑᐊᖅᑐᓕᕆᔨᖏᓐᓄᑦ 

 
Hᐊᓐᑕ ᑐᑐ 

(ᐃᖃᓗᐃᑦ ᕿᑎᖓᓂ) 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐅᐊᓐᓇᖓᓂ) 

ᓯᕗᓕᖅᑎ; ᒥᓂᔅᑕ 
ᐃᖅᑲᖅᑐᐃᔪᓕᕆᓂᕐᒧᑦ; ᒥᓂᔅᑕ 

ᒐᕙᒪᒃᑯᑦ ᓯᕗᓕᖅᑎᖏᓐᓂ ᐊᒻᒪᓗ 
ᒐᕙᒪᐅᖃᑎᒌᑦᑐᓕᕆᔨᖏᓐᓄᑦ 

ᐃᑯᒻᒪᖅᑯᑏᑦ ᐊᑭᖏᓐᓄᑦ ᕿᒥᕐᕈᔩᑦ 
 

ᑮᑦ ᐲᑕᓴᓐ 
(ᐃᖃᓗᑦᑑᑦᑎᐊᖅ) 

 
ᐊᖓᔪᖅᑲ ᐃᐊᑦ ᐲᑯ 

(ᐃᖃᓗᐃᑦ ᑲᓇᓐᓇᖓᓂ) 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᓯᓚᑦᑐᓴᕐᕕᒻᒥᒃ; ᒥᓂᔅᑕ ᑲᒪᒋᔭᓕᒃ 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒧᑦ 

 
ᐊᖓᔪᖅᑲ ᑕᐃᕕᑦ ᓯᒪᐃᓚᒃ 

(ᖃᒪᓂᖅᑐᐊᖅ) 
ᒥᓂᔅᑕ ᐱᕈᖅᐸᓪᓕᐊᔪᓕᕆᓂᕐᒧᑦ 
ᐊᒻᒪ ᐃᖏᕐᕋᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᖁᓪᓕᖅ 
ᐃᑯᒻᒪᖅᑯᑎᓕᕆᓂᕐᒧᑦ 

ᐊᓪᓚᑦᑎ 
ᔮᓐ ᑯᐊᒃ 

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ ᓄᕕᐱᕆ 19, 2004 
 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᕆᔪᒪᓪᓗᒍ ᐃᕝᔭᒍᑕᐃᓚᒃ ᑐᒃᓯᐊᖁᓪᓗᒍ ᒪᑐᐃᖅᓯᓂᕐᒧᑦ.  
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
>>ᑐᒃᓯᐊᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐅᓪᓗᒥ ᑲᑎᒪᒡᔪᑎᒃᓴᓅᕐᓗᑕ. ᑲᑎᒪᒡᔪᑎᒃᓴᖅ 2. ᐊᖓᔪᖅᑳᑦ ᐅᖃᐅᓯᒃᓴᖏᑦ. ᓯᒪᐃᓚᒃ.  
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 011 - 2(2): ᐱᓕᕆᓂᖅ ᓴᖅᑭᑎᑦᑎᓂᐊᕐᓗᓂ ᓄᓇᕗᒻᒥ ᒪᑭᒪᐅᑎᖃᕐᓂᕐᒧᑦ  
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᑕᐃᑲᓂ ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓂᖃᑦᑎᓪᓗᒋᑦ 
ᓯᑎᐱᕆᒥ, ᒪᓕᒐᓕᐅᖅᑏᑦ ᓴᖅᑮᓚᐅᕐᒪᑕ ᐱᓕᕆᐊᖑᓂᖓᓂᒃ ᓴᖅᑭᑎᑦᑎᕙᓪᓕᐊᓂᕐᒥᒃ ᓄᓇᕗᒻᒥ 
ᒪᑭᒪᐅᑎᖃᕐᓂᕐᒧᑦ, ᓇᒻᒥᓂᖃᑦᑎᐅᓂᖅ, ᐊᒻᒪᓗ ᐃᖅᑲᓇᐃᔮᓄᑦ ᐊᑐᓕᖅᑎᑦᑎᓂᕐᒥᒃ ᓄᓇᕗᒻᒥ ᒪᑭᒪᐅᑎᖃᕐᓂᕐᒧᑦ 
ᑐᑭᑖᕈᑕᐅᓇᓱᐊᖅᑐᒥᒃ ᑕᐅᑐᓂᖃᑦᑐᖅ ᐅᔭᕋᓐᓂᐊᕐᓂᕐᒥᒃ ᐊᒻᒪᓗ ᐊᓯᖏᓐᓂᒃ ᐱᓪᓗᐊᑕᐅᔪᓂᒃ, ᐱᖃᓯᐅᑎᓪᓗᒍ 
ᑎᑎᖅᑐᒐᕐᓂᖅ ᐊᒻᒪᓗ ᓴᓇᙳᖃᑦᑕᕐᓂᖅ ᐊᒻᒪᓗ ᐳᓚᕋᖅᑐᓕᕆᓂᖅ. 
 
ᐃᖅᑲᓇᐃᔮᒃᓴᑕᖃᖏᑎᓪᓗᒍ, ᓄᓇᕗᒻᒥᐅᑦ ᐃᑲᔪᖅᑕᐅᖏᓐᓇᕈᒪᓂᐊᕐᒪᑕ ᒐᕙᒪᒃᑯᓐᓂᑦ ᐱᔪᒫᕆᔭᖏᓐᓄᑦ 
ᐃᑲᔪᖅᑕᐅᔪᒪᓗᑎᒃ. ᐊᓕᐊᓇᐃᒍᓱᑉᐳᖓᓕ ᒪᓕᖓᓕᐅᖅᑏᑦ ᑕᕝᕙᓂ ᒪᓕᒐᓕᐅᖅᕕᒻᒥ ᓂᕈᐊᖅᓯᓯᒪᒻᒪᑕ 
ᐱᓕᕆᐊᖃᕈᒪᓯᒪᑦᑎᐊᖅᑐᑎᒃ ᑕᒪᓐᓇ ᐃᓪᓗᐊᓄᖔᖅ ᓵᑎᑕᐅᓂᖃᕐᓗᓂ ᐱᕙᓪᓕᐊᓂᐅᔪᖅ.  
 
ᐅᖃᖅᑏ, ᓄᓇᕗᒻ ᐱᖁᑎᓕᒻᒪᕆᐊᓘᒻᒪᑦ ᓄᓇᒦᖔᖅᑐᓂᒃ. ᐊᕐᕌᒍᓚᐅᖅᑐᓂ ᖃᐅᔨᓯᒪᓕᖅᑐᒍᑦ ᐅᔭᕋᕐᓂᐊᕐᓂᖅ, 
ᐃᖃᓗᒐᓱᐊᕐᓂᖅ, ᐊᒻᒪᓗ ᐳᓚᕋᖅᑐᓕᕆᓂᖅ ᐊᑐᐃᓇᕈᐃᒻᒪᑦ ᐃᓱᒪᒋᔭᐅᒍᓐᓇᖅᑐᒥᒃ ᒪᑭᒪᐅᑎᖃᕐᓂᕐᒧᑦ 
ᐱᕈᑉᐸᓪᓕᐊᓂᕐᒥᒃ ᐊᒻᒪᓗ ᓄᓇᒦᖔᖅᑐᓂᒃ ᐊᖑᓇᓱᓐᓂᖅ, ᓇᑦᑎᕋᓱᐊᕐᓂᖅ, ᐊᒻᒪᓗ ᑎᑎᖅᑐᒐᐃᑦ ᓴᓇᐅᒐᐃᓪᓗ 
ᐊᑐᖅᑕᐅᒍᓐᓇᖃᑦᑕᕐᒪᑕ ᓄᓇᓕᓐᓄᑦ ᓴᖅᑮᑎᑦᑎᒍᑎᐅᓗᑎᒃ ᒪᑭᒪᐅᑎᖏᓐᓂᒃ ᐊᑐᖅᑐᓂ ᐱᑦᔪᓯᑐᖃᖏᑎᒍᑦ. 
 
ᐱᓕᕆᕕᕗᑦ, ᐅᖃᖅᑏ, ᐱᒋᐊᖅᑎᑦᑎᓂᐊᕐᒪᑦ ᓴᖅᑭᑕᐅᕙᓪᓕᐊᓂᖓᓂᒃ ᐃᓘᓇᖓᓂᒃ ᒪᑭᒪᐅᑎᖃᕐᓂᕐᒧᑦ 
ᐸᕐᓇᒍᑎᒥᒃ ᑖᒃᑯᐊᓗ ᐱᓕᕆᖃᑎᕗᑦ ᓄᓇᕗᒻᒥ ᒪᑭᒪᐅᑎᖃᕐᓂᕐᒧᑦ ᑲᑎᒪᓂᐅᔪᑦ. ᖃᐅᔨᕙᓪᓕᐊᒐᑦᑕ 
ᐊᓂᒍᐃᑦᑎᐊᕐᓂᕐᕈᑦᑕ ᒪᑭᒪᐅᑎᖃᕐᓂᕐᒧᑦ, ᐱᒻᒪᕆᐅᔪᒥᒃ ᑮᓇᐅᔭᓕᐅᕈᑎᖃᕋᓱᐊᕐᕆᐊᖃᕐᓂᐊᕐᕋᑦᑕ 
ᐊᐅᓚᑦᔪᑎᑦᑎᒍᑦ. 
 
ᑕᒪᓐᓇ ᐊᕐᕌᒍ ᐱᒋᐊᓕᕋᑖᖅᑎᓪᓗᒍ ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᕐᒪᑕ $90 ᒥᓕᐊᓐᓂᑦ ᐅᑭᐅᖅᑕᖅᑐᒥ 
ᒪᑭᒪᐅᑎᖃᕐᓂᕐᒧᑦ ᐱᕙᓪᓕᐊᓂᒧᑦ ᑮᓇᐅᔭᓂᒃ ᖃᑐᔾᔭᐅᓂᐊᖅᑐᓂᒃ ᐊᕐᕌᒍᓄᑦ ᑕᓪᓕᒪᓄᑦ ᑖᒃᑯᓇᙵᑦ ᐱᖓᓱᓂᒃ 
ᓄᓇᓕᓐᓂᑦ. ᒐᕙᒪᑐᖃᒃᑯᑦ ᑲᒪᒋᔭᖃᕈᒪᒻᒪᑕ ᐱᓕᕆᐊᕐᒥᒃ ᐊᒻᒪᓗ ᐱᓯᒪᔭᐅᓗᓂ $9 ᒥᓕᐊᓐ ᐊᐅᓚᑦᑎᓂᕐᒧᑦ.  

ᐃᓱᒪᔪᖓ ᑲᓇᑕᐅᑉ ᒐᕙᒪᒃᑯᖏᑦ ᐋᖅᑭᑦᓲᔾᔨᒋᐊᑐᙱᒋᐊᖏᑦ ᐅᕙᑦᑎᓐᓂᒃ ᓯᕗᓪᓕᐅᑎᒋᐊᓕᑦᑎᓐᓄᑦ ᐅᕝᕙᓗ 
ᐊᑐᕆᐊᖃᙱᒋᐊᖏᑦ ᑖᒃᑯᓂᖓ ᑮᓇᐅᔭᓂᒃ ᐱᔭᐅᓂᐊᖅᑎᓪᓗᒋᑦ ᒐᕙᒪᓕᕆᒍᓯᖏᓐᓄᑦ. 
 
ᐅᖃᖅᑏ, ᐃᓱᒪᔪᖓ ᑮᓇᐅᔭᓂᒃ ᐱᕈᐃᕙᓪᓕᐊᒋᐊᖃᕆᐊᑦᑕ ᐱᕈᖅᑎᒍᓐᓇᑕᑦᑎᓐᓂᒃ 
ᐱᕙᓪᓕᐊᑎᑦᓯᒍᑎᒋᓂᐊᖅᑐᓂᒃ ᑮᓇᐅᔭᑎᒍᑦ ᒪᑭᒪᔾᔪᑎᑦᓴᑎᓐᓂᒃ. ᖁᕝᕙᖅᑎᑎᕆᐊᖃᕋᑦᑎᒍ ᐊᑐᐃᓐᓇᓕᒫᑦ 
ᑮᓇᐅᔭᖅᑑᑏᑖᖅᕖᑦ ᐊᒻᒪᓗ ᐃᑲᔪᖅᑎᒌᖃᑎᒋᓇᓱᐊᕐᓗᒋᑦ ᐱᓕᕆᕖᑦ ᓇᒻᒥᓂᖁᑏᓪᓗ ᐃᑲᔪᖅᑐᕐᓂᐊᕐᓗᒋᑦ 
ᐱᕙᓪᓕᐊᓂᖏᑦ ᐃᓘᓐᓇᑎᒃ ᑮᓇᐅᔭᑎᒍᑦ ᒪᑭᒪᓐᓇᓱᐊᕐᕖᑦ. 
 
ᓱᖅᑯᐃᒪᒋᐊᖃᕋᑦᑕ ᑮᓇᐅᔭᓂᒃ ᐱᕈᐃᕙᓪᓕᐊᒐᓱᐊᕐᓂᖅ ᒪᑭᒪᔾᔪᑎᑦᑎᓐᓄᑦ ᒥᑭᓪᓕᒋᐊᕐᓗᒍ ᓱᖏᖅᑑᑎᖃᕐᓂᖅ 
ᐃᓱᒻᒪᓯᓪᓚᕆᐅᒻᒪᑦ ᐊᓚᒃᑳᕆᓂᕐᒥᒃ ᐃᖅᑲᓇᐃᔮᑦᓴᓂᒃ ᓄᓇᕗᒻᒥᐅᓄᑦ. ᐃᖅᑲᓇᐃᔭᖃᑎᒌᓐᓇᕆᐊᖃᕐᒥᔭᕗᑦ 
ᓄᓇᕗᑦᑖᖅᓯᒪᔪᑦ ᓴᓇᓂᐊᕐᓗᒋᑦ ᓱᓕᔪᕐᓇᖅᑐᑦ ᓯᕗᓪᓕᐅᑎᒋᐊᓖᑦ ᐸᕐᓇᐅᑏᓪᓗ ᐊᑐᓂᑦ ᐱᓕᕆᕕᓐᓄᑦ 
ᐊᑐᓕᖅᑎᒋᓐᓇᕆᓇᔭᕋᑦᑎᒍ ᐸᕐᓈᕆᔪᑦ ᑮᓇᐅᔭᖅᑑᑏᑦ ᐊᑐᐃᓐᓇᐅᓕᑐᐊᕐᐸᑕ. 
 
ᐅᖃᖅᑏ, ᐅᖃᐅᔾᔭᐅᒋᐊᕈᑎᒋᒋᐊᖃᕐᓂᐊᖅᑕᕋ ᐃᑲᔪᖅᑐᖅᑕᐅᔾᔪᑎᒋᓗᒍᓗ ᒪᓕᒐᓕᐅᖅᑎᐅᖃᑎᓕᒫᓐᓄᑦ 
ᐱᓇᓱᐊᖅᑕᕗᑦ. ᑲᔪᓯᑦᓯᐊᕐᓂᖅ ᒪᓕᒐᓕᐅᕐᕕᒃᑯᑦ ᐱᔭᕇᕈᒪᔭᑦᑎᓐᓂᒃ ᓴᙱᔪᒥᒃ ᐊᖏᖃᑎᒌᓐᓂᒃᑰᕆᐊᖃᕐᒪᑦ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑲᐅᑏᑦ ᐅᖃᐅᓯᑦᓴᖏᑦ. ᐊᖓᔪᖅᑳ ᐅᓛᔪᒃ ᐊᑭᓱᒃ. 
 
ᐊᖓᔪᖅᑳᑉ ᐅᖃᐅᓯᖓ 012 - 2(2): ᐊᑦᑕᓇᓐᖏᑦᑐᒥᒃ ᐊᒻᒪ ᐱᑕᖃᐃᓐᓇᖅᑐᒥᒃ ᐃᖏᕐᕋᔾᔪᑎᖃᕐᓂᖅ 

ᓄᓇᕗᒥ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑏᑦ ᐅᕙᓂ ᒪᓕᒐᓕᐅᕐᕕᒻᒥ ᖃᐅᔨᒪᑯᔭᒃᑲ 
ᒪᕐᕉᓐᓂᒃ ᑲᑐᔾᔨᓂᒃᑯᑦ ᐱᒋᐊᖅᑎᑦᓯᓯᒪᒻᒪᑕ ᐱᓕᕆᕕᖁᑎᓐᓂ ᓴᓇᑦᓱᑎᒃ ᑐᕌᒐᑦᓴᒥᒃ ᐱᑕᖃᖅᑎᑦᓯᓂᕐᒧᑦ ᓄᓇᕗᒻᒥ 
ᒥᙳᐃᓯᕐᕕᒻᒥᒃ ᐊᑐᖅᑐᑦᓴᓂᒃ ᑐᓴᐅᒪᔭᐅᒋᐊᓕᓐᓂᒃ ᑐᓴᖅᓯᒪᓗᑎᒃ ᓴᐳᒻᒥᔭᐅᒋᐊᖃᕐᓂᖏᓐᓂᒃ ᓄᓇᒥᐅᑕᐃᑦ 
ᐱᐅᓯᑐᖃᖅᑎᒍᓪᓗ ᓱᓇᖁᑏᑦ ᐊᑦᑕᓇᙱᑦᑐᒥᓪᓗ ᐃᖏᕐᕋᒍᑏᑦ ᓄᓇᕗᒻᒥ. 
 
ᐊᖓᔪᖅᑲᐅᑏᑦ ᒥᙳᐃᓯᕐᕕᓕᕆᕕᒻᒥ ᐊᓐᓇᐅᒪᑦᓯᕕᒻᒥᓗ ᐱᓕᕆᖃᑎᖃᖅᓯᒪᔪᑦ ᒥᙳᐃᓯᕐᕕᓕᕆᔨᖏᓐᓂᒃ ᑲᓇᑕᐅᑉ 
ᕿᓂᖅᑎᖏᓐᓂᓪᓗ ᓴᓇᑦᓱᑎᒃ ᑕᕐᕆᔭᕐᓂᒃ ᑕᑯᑦᓴᐅᑎᑦᓯᔪᓂᒃ ᐊᑦᑕᓇᑦᑕᐃᓕᓂᕐᓂᒃ ᒪᐃᒪᔪᒥᓪᓗ 
ᐊᐅᓪᓚᖃᑦᑕᓂᕐᓂᒃ ᓄᓇᕗᑦ ᑲᓇᑕᐅᓪᓗ ᒥᙳᐃᓯᕐᕕᖏᓐᓂ ᐃᓗᐊᓂ ᓄᓇᕗᑦ. ᑕᕐᕆᔭᖅ, ᒫᓐᓇ ᑐᓂᐅᖅᑲᖅᑕᖅ 
ᐊᑐᓂᑦ ᓄᓇᓕᓐᓄᑦ ᓄᓇᕗᒻᒥ ᑲᓇᑕᒥᓗ ᓄᓇᕐᔪᐊᕐᒥᐅᓄᓐᓗ, ᖃᐅᔨᑎᑦᓯᔪᑦ ᓂᐅᕐᕈᔭᑦᑎᓂᒃ ᐱᒻᒪᕆᐅᓈᖅᑐᓂᒃ 
ᓂᐅᕐᕈᒋᐊᓚᐅᙱᓐᓂᖏᓐᓂ ᖃᐅᔨᒪᒍᑎᓂᒃ ᑲᔾᔮᓇᖅᑐᓄᑦ ᑭᓯᐊᓂ ᓇᖏᐊᕐᓇᕈᓐᓇᖅᑐᓄᑦ ᒥᙳᐃᓯᕐᕕᖏᓐᓄᑦ 
ᓄᓇᕗᑦ. 
 
ᐅᓐᓃᑦ ᓴᓇᕙᓪᓕᐊᓕᑕᐃᓐᓇᕋᓗᐊᖅᑎᓪᓗᒍ, ᐱᓕᕆᕕᖓ ᐊᕙᑎᓕᕆᔨᒃᑯᑦ ᐱᓕᕆᖃᑎᖃᕐᒥᔪᖅ 
ᐊᑦᑕᓇᑦᑕᐃᓕᓂᕐᒥᒃ ᓇᓄᖃᐅᑦᑐᒥ ᓄᓇᒥ ᓱᓴᐃᐊᑎᖏᓐᓂᒃ ᐱᓪᓗᒋᑦ ᐅᑭᐅᖅᑕᖅᑐᒥ ᓇᓄᐃᑦ ᐊᑦᑕᓇᕐᓂᖏᑕ 
ᑕᕐᕆᔭᖅᑎᒍᑦ ᒥᑭᓪᓕᐅᒥᑎᑦᓯᒍᑎᒋᒋᐊᖅᓱᒍ ᑕᒻᒪᖅᑐᒥᒃ ᓇᓄᕐᓄᑦ ᐅᐸᒍᑎᔭᒋᐊᕐᓂᖅ. ᑕᕐᕆᔭᖅ ᖃᐅᔨᑎᑦᓯᔪᖅ 
ᐊᑑᑎᓕᓪᓚᕆᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᖃᐅᔨᒪᔪᕐᔪᐊᓪᓗ ᑭᓪᓕᓯᓂᐊᖅᓯᒪᔭᖏᓐᓂᒃ ᐳᓚᕋᑉᐸᑦᑐᓂᒃ 
ᓄᓇᕗᒻᒥᐅᓂᓪᓗ. ᐃᓚᖏᑦ ᐱᓕᕆᖃᑎᖏᑦ ᑖᑦᓱᒧᖓ ᒥᙳᐃᖅᓯᕐᕕᓕᕆᔩᑦ ᑲᓇᑕᒥ, ᐊᕙᑎᓕᕆᔩᑦ ᑲᓇᑕᒥ, 
ᓄᓇᕗᒻᒥ ᐆᒪᔪᓕᕆᔨᕐᔪᐊᑦ ᑲᑎᒻᒪᔨᖏᑦ, ᓱᓕᔪᕐᓇᖅᑐᑦ ᐃᓄᑐᖃᐃᑦ ᐊᒻᒪ ᐃᓚᖏᑦ ᓇᒻᒥᓂᓖᑦ 
ᐃᑯᒪᐅᑎᓕᕆᕕᓐᓂᒃ ᐅᔭᕋᓐᓂᐊᕐᑎᓂᓪᓗ. 
 
ᑕᒪᒃᑯᐊ ᖃᐅᔨᒪᔾᔪᑏᑦ ᐊᑑᑎᓕᓪᓚᕇᑦ ᐊᑦᑕᓇᙱᑦᑐᒥᒃ ᒪᑭᒪᑦᓯᐊᖅᑐᒥᓪᓗ ᐊᐅᓚᓂᖏᓐᓄᑦ ᓄᓇᕗᒻᒥ 
ᒥᙳᐃᖅᓯᕐᕕᖁᑎᑦᑕ ᐊᒻᒪᓗ ᓂᕆᐅᒋᔭᖃᕐᓂᐊᖅᐳᒍᑦ ᐱᓕᕆᖃᑎᒃᑲᓐᓂᑦᓴᑎᓐᓂᒃ ᐱᓕᕆᐊᓄᑦ  



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑐᕌᒐᕆᓗᒍ ᐱᔪᒐᖅᓴᐅᔾᔨᓂᖅ ᐊᔭᐅᖅᑐᐃᓂᕐᓗ ᒪᐳᔾᔨᓂᕐᒥᒃ ᐊᐅᓚᑦᓯᓂᕐᒥᓪᓗ ᓄᓇᒥᐅᑕᑯᑎᑦᑎᓐᓂᒃ 
ᐱᐅᓯᑐᖃᑦᑎᓐᓂᓪᓗ, ᐃᑲᔪᕐᑐᖅᓯᓐᓈᕐᓗᒍ ᑕᐃᒫᑦᓯᐊᖅᑐᒥᒃ ᓱᔾᔪᓯᖃᕐᓂᖅ ᐊᖅᒪ ᐳᓚᕋᑦᑐᓕᕆᓂᒃᑯᑦ 
ᖃᐅᔨᒪᔭᐅᓕᖅᓯᒪᔪᓂᒃ ᐃᓗᐊᓂ ᓄᓇᕗᑦ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᑦᓴᖏᑦ. ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 013 - 2(2): ᑲᓇᑕᒥ ᓱᕈᓯᕐᓄᑦ ᐅᓪᓗᖅ - ᓅᕕᒻᕙ 19, 2004 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖃᐅᑉᐸᑦ, ᓅᕕᒻᕙ 20, ᑲᓇᑕᒥ ᓱᕈᓯᕐᓄᑦ ᐅᓪᓗᖅ. ᑲᓇᑕᒥ 
ᓄᓇᕐᔪᐊᕐᒥᓗ, ᒐᕙᒪᐃᑦ ᐃᓄᐃᓪᓗ ᐱᔨᑦᓯᖅᑐᑦ ᐃᐱᕋᐃᓐᓇᐃᓯᒪᓇᑎᒃ ᐊᖏᖃᑎᒌᒍᑕᐅᓂᖓᓂᒃ ᐱᔪᓐᓇᐅᑎᖏᑕ 
ᓱᕈᓰᑦ ᐊᖏᖅᑕᐅᓯᒪᔪᑦ ᑲᑐᑦᔨᖃᑎᒌᖏᓐᓄᑦ ᓄᓇᕐᔪᐊᕐᒥᐅᑦ ᐅᕙᓂ ᐅᓪᓗᕐᒥ ᐊᖏᖅᑕᐅᓚᐅᖅᓯᒪᒻᒪᑕ 1989. 
 
ᐊᖏᖃᑎᒌᒍᑕᐅᓯᒪᔪᖅ ᐅᖃᑐᖅ ᐱᔭᕆᐊᑭᓈᖅᓯᒪᔪᒥᒃ ᐃᓄᐃᑦ ᐱᔪᓐᓇᐅᑎᖏᓐᓂᒃ ᑕᐃᒃᑯᐊ ᓱᕈᓰᑦ 
ᐃᓚᒋᔭᐅᑎᑕᐅᒋᐊᖃᕆᐊᖏᑦ ᓇᒥᓕᒫᑦᓯᐊᖅ. ᐊᑎᓕᐅᖅᓯᒪᖃᑕᐅᓗᓂ ᐊᖏᖃᑎᒌᒍᒻᒧᑦ, ᑲᓇᑕ 
ᓱᖅᑯᐃᖅᓯᓯᒪᑦᓯᐊᕈᒪᕗᖅ ᐃᓘᓐᓇᑎᒃ ᓱᕈᓰᑦ ᓂᖅᑐᖅᑕᐅᓯᐊᕋᓗᐊᕆᐊᖏᑦ ᐱᑦᓯᐊᖅᑕᐅᓗᑎᓪᓗ. ᑕᒪᓐᓇ 
ᐱᓇᓱᐊᕐᓂᖅ ᐱᑲᓯᐅᔾᔨᔪᖅ ᑕᐃᒃᑯᐊ ᓱᕈᑦᓯᑦ ᐅᕕᒃᑲᐃᓪᓗ: ᐅᖃᕐᕕᖃᖅᑎᑕᐅᒍᓐᓇᖁᓪᓗᒋᑦ; ᓴᐳᑎᔭᐅᓗᑎᒃ 
ᐋᓐᓂᕐᓇᖅᑐᓂᒃ; ᐊᒻᒪᓗ ᐱᑎᑕᐅᓗᑎᒃ ᐱᔭᕆᐊᑭᑦᑐᓂᒃ ᑭᙴᒫᕆᔭᖏᓐᓂᒃ ᐊᒻᒪᓗ ᐃᓘᓐᓇᑦᓯᐊᑎᒃ 
ᐃᓗᐃᒃᑲᐅᕕᓇᖅᑐᒥᒃ ᐱᔪᓐᓇᖅᓯᒍᑎᒋᔪᓐᓇᕋᔭᖅᑕᖏᑦ. 
 
ᐊᖏᑲᑎᒌᒍᑕᐅᓯᒪᓂᖓ ᓇᓗᓇᐃᖅᓯᒻᒥᔪᖅ ᒧᓪᓚᕆᒋᐊᖃᕐᓂᖏᓐᓂᒃ ᐊᖓᔪᖅᑳᖏᑦ ᐃᓚᖏᓪᓗ ᐃᓅᓯᖏᓐᓄᑦ 
ᓱᕈᑦᓯᑦ ᐅᕕᒃᑲᐃᓪᓗ. 
 
ᓄᓇᕗᒻᒥ ᐊᕕᒃᑐᖅᓯᒪᔪᓂ ᖃᓄᐃᓘᕈᓘᔭᕐᐸᓕᐊᒻᒪᑕ ᖃᐅᔨᑎᑦᑎᓇᓱᐊᖅᑐᑎ ᐱᔪᓐᓇᐅᑎᖏᓐᓂ ᓱᕈᓰᑦ 
ᑎᑎᕋᖅᑕᐅᓯᒪᔪᑦ ᓯᓚᕐᔪᐊᕐᒥᐅᓕᒫᓄᑦ ᑲᑎᒪᔨᓂ. ᐅᕙᓂ ᐃᖃᓗᓐᓂ, ᓯᕙᑖᕐᕕᒻᒥ, ᐸᐃᕆᕕᒻᒥᐅᑕᐃᑦ 
ᐱᓱᕋᔭᑦᑎᑦᑎᓂᐊᕐᒪᑕ, ᐱᒋᐊᕐᓗᑎ 1-ᒥ ᐅᓐᓄᓴᒃᑯᑦ ᐱᒋᐊᕐᓗᑎ ᐅᓇᓕᒃᓴᔭᒃᑯᑦ ᐃᓪᓗᖓᓂ. ᖃᐃᖅᑯᕙᔅᓯ ᐊᒻᒪ 
ᒪᓕᒐᓕᐅᖅᑎᐅᔪᑦ ᐱᓱᖃᑕᐅᓗᑕ ᐃᖃᓗᓐᓂ 1-ᒨᖅᑎᓪᓗᒍ. 
 
ᐅᖃᖅᑎ, ᓱᕈᓯᖁᑎᑯᓗᑉᐳᑦ. ᓄᓇᕗᑦ ᒐᕙᒪᒃᑯᓃᖔᕐᓗᖓ, ᐃᓕᓐᓂᐊᖅᑐᓕᕆᔨᒃᑯᑦ ᐊᔭᐅᖅᓯᒋᐊᖃᑦᑕᖅᑐᑦ 
ᓱᕈᓯᖁᑎᑦᑎᓐᓂ ᐊᒻᒪ ᒪᒃᑯᑦᑐᑎᓐᓂ ᐱᔪᓐᓇᕐᓂᓕᒫᖏᓐᓂ ᐱᔪᓐᓇᖁᓪᓗᒋ, ᐃᖅᑲᐃᓕᓴᕐᓂᒃᑰᒐᓗᐊᕐᐸᑦ, ᐃᓱᒪᒃᑯᑦ, 
ᓴᓇᔪᓐᓇᓂᒃᑯᑦ, ᓯᓚᑐᓂᒃᑯᑦ ᐅᕝᕙᓘᓐᓃᑦ ᐅᑉᐱᕆᔭᖏᓐᓂ. ᕼᐊᓐᓇᓚᐅᓗᐊᕐᑐᑦ ᐃᑲᔪᑐᐃᓐᓇᖅᑐᑦ ᓄᓇᓕᑦᑎᓐᓂ 
ᐱᓕᕆᖃᑎᖃᕐᐸᒻᒪᑕ ᓱᕈᓯᖁᑎᑦᑎᓐᓂ ᐊᒻᒪ ᒪᒃᑯᑦᑐᑎᓐᓂ ᑖᔅᓱᒥᖓᒃᓴᐃᓐᓇᖅ ᑐᕌᖅᑐᑎ. 
 
ᐅᖃᖅᑏ, ᐊᐱᕆᔪᒪᔭᒃᑲ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᒻᒥ ᑕᑯᒃᓴᐅᑎᑦᑎᓗᑕ ᐅᐱᒍᓱᓐᓂᑎᓐᓂ ᐃᓄᑦᑎᐊᕙᐅᔪᓄ 
ᐊᔅᓱᕈᖃᑦᑕᖅᑐᑦ ᓱᕈᓰᑦ ᐱᔪᓐᓇᐅᑎᖏᑦ ᐊᑐᖅᑕᐅᑦᑎᐊᕋᓗᐊᕐᒪᖔᑕ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 014 - 2(2): ᓯᕗᓕᖅᑎᒃᓴᑦ ᐃᓕᓐᓂᐊᓂᕐᒥ ᐱᔭᕇᖅᑐᑦ 

ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐅᖃᖅᑏ, ᐊᖓᔪᖅᑳᖑᓪᓗᖓ ᐃᖅᑲᓇᐃᔭᖅᑐᓕᕆᓂᕐᒧ, ᖁᕕᐊᑉᐳᖓ 
ᐅᓪᓗᒥ ᒪᑭᒍᓐᓇᕋᒪ ᐅᐱᒋᓗᒋ ᓯᕗᓪᓕᖅᐹᒥ ᐱᔭᕇᖅᑐᑦ ᓯᕗᓕᖅᑎᒃᓴᓂ, ᓄᓇᕗᒻᒥ ᒐᕙᒪᒃᑯᑦ ᐊᐅᓚᑦᑎᔨᐅᓂᕐᒧ 
ᐱᕙᓪᓕᐊᑎᑦᑎᓂᕐᒧ ᐱᓕᕆᐊᖅ. ᐊᕐᕕᓂᓕᐅᔪᑦ ᐱᔭᕇᖅᑐᑦ ᐅᑯᐊᖑᕗ: ᔭᐃᓇᑦ ᐳᕉᔅᑐ, ᐊᐅᓚᑦᑎᔨ, ᐊᒥᓲᓂᖏ 
ᐋᓐᓂᐊᖅᑐᓕᕆᓂᕐᒧ ᐊᒻᒪ ᐃᓅᓯᓕᕆᓂᕐᒧ, ᐃᖃᓗᐃᑦ; ᐳᕆᐊᓐᑕ ᔮᓐᒃ, ᑐᑭᒧᐊᖅᑎᑦᑎᔨ, ᐃᖅᑲᓇᐃᔭᕐᓂᖅ ᐊᒻᒪ 
ᐃᓕᓐᓂᐊᓕᓵᖅᑐᓂ, ᐃᓕᓐᓂᐊᖅᑐᓕᕆᔨᒃᑯᑦ, ᐃᖃᓗᑦᑑᑦᑎᐊᕐᒥ; ᓗᐊᓇ ᒌ, ᑐᑭᒧᐊᖅᑎᑦᑎᔨ ᐃᖏᕋᔪᓕᕆᔨᒃᑯᓐᓂ 
ᐊᒻᒪ ᐱᕙᓪᓕᐊᔪᓕᕆᔨᒃᑯᓐᓂ ᐊᒻᒪ ᐃᖏᕋᔪᓕᕆᔨᒃᑯᓂ ᐅᖅᓱᖅᑑᖅ; ᒌ ᐋᔭᓐᑯᐊᑦ, ᓄᓇᑖᕐᓂᕐᒧ 
ᐊᑐᓕᖅᑎᑕᐅᓂᖓᓂ ᐊᐅᓚᑦᑎᔨ, ᓯᕗᓕᖅᑎᓂ ᐊᒻᒪ ᒐᕙᒪᓕᕆᓂᕐᒥ, ᐃᖃᓗᐃᑦ; ᔪᐋᓇ ᓄᑕᕋᖅ, 
ᐅᖃᐅᓯᓕᕆᓂᕐᒧ ᐅᖃᐅᔪᐃᒋᐊᖅᑎ, ᐃᓕᓐᓂᐊᖅᑐᓕᕆᔨᒃᑯᓐᓂ ᒥᑦᑎᒪᑕᓕ; ᐊᒻᒪ ᑭᐊᕙᓐ ᓂᑉᑕᓇᑦᑎᐊᒃ, 
ᐃᑲᔪᖅᑎᖓ ᑐᑭᒧᐊᖅᑎᑦᑎᔨᐅᑉ, ᐊᕕᒃᑐᖅᓯᒪᔪᓂ ᐊᐅᓚᓂᖏᓐᓂ ᓄᓇᓕᓐᓂ ᐊᒻᒪ ᒐᕙᒪᓕᕆᔨᒃᑯ, 
ᐃᖃᓗᑦᑑᑦᑎᐊᖅ. 
 
ᑖᒃᑯᐊ ᐊᕐᕕᓂᓕᐅᔪᑦ ᑕᑯᓴᐅᑎᑦᑎᓯᒪᔪᑦ ᐱᒋᐊᕈᑎᖏᓐᓂ, ᓯᕗᓕᖅᑎᐅᓂᕐᒥ ᐊᒻᒪ ᐱᔪᒪᓂᖃᖅᑐᑎ ᓄᓇᕗᒻᒥᐅ 
ᖁᕕᐊᒋᔭᖏᓐᓂ ᐊᒻᒪ ᐱᐅᔪᓂ ᐃᓕᓐᓂᐊᕋᓱᐊᕈᓐᓇᖅᑐᑎ ᐊᒻᒪ ᐱᔨᑦᑎᕋᐅᑎᓂ. ᐱᔭᕇᖅᓯᓯᒪᑦᑎᐊᖅᑐᑦ 
ᐊᐅᓚᑦᑎᓂᕐᒥ ᑕᖅᑲᐅᖓᑐᐃᓐᓇᖅ ᐱᔨᑦᑎᓂᕐᒧ ᐊᒻᒪ ᐊᔪᕆᑦᑕᐅᔪᒥᓇᖅᑐᑎ. 
 
ᖁᕕᐊᓲᑎᖃᕈᒪᒻᒥᔪᖓᑦᑕᐅᖅ ᒥᓂᔅᑕᐅᕕᐅᔪᓄ ᓴᖅᑭᑎᑦᑎᓯᒪᔪᑦ ᐃᖅᑲᓇᐃᔮᓂ ᐃᓂᐅᔪᓂ ᐃᑲᔪᖅᑐᑎ ᐃᓄᓐᓂ 
ᐃᖅᑲᓇᐃᔭᖅᑎᖃᕈᒪᓪᓗᑎ. ᐃᓕᓴᕆᔪᒪᒻᒥᔭᕋ ᑐᑭᒧᐊᖅᑎᑦᑎᔩᑦ, ᐃᓕᓐᓂᐊᑎᑦᑎᔩᑦ ᐊᒻᒪ ᐅᖃᐅᔪᐃᒋᐊᖅᑏᑦ 
ᐱᔪᓐᓇᑎᑦᑎᔪᑦ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᑎᑦᑎᓂᕐᒥ, ᓲᕐᓗ ᓯᕗᓕᖅᑎᒃᓴᑦ, ᑲᔪᓯᑦᑎᐊᖅᑐᖅ. ᓯᕗᓕᖅᑎᒃᓴᑦ 
ᐃᓕᓐᓂᐊᕋᒃᓴᐅᔪᖅ ᑕᑯᓴᐅᑎᑦᑎᒻᒪᑦ ᐅᕙᒍ ᐱᔪᒪᓂᕆᔭᖏᓐᓂ ᐱᓇᓱᐊᖅᑕᕗ ᐃᓗᓕᓪᓗᐊᕆᔭᖓ 
ᐃᓕᓐᓂᐊᐸᓪᓕᐊᖏᓐᓇᕐᓂᖅ ᐊᒻᒪ ᐃᑲᔫᑎᑦᑎᐊᕙᐅᓪᓗᓂ ᐱᕙᓪᐊᑎᑦᑎᓂᕐᒥ ᑭᒡᒐᖅᑐᐃᔪᓂ ᑕᖅᑳᖓᑐᐃᓐᓇᖅ. 
 
ᐅᖃᖅᑏ, ᖁᕕᐊᒋᔭᐅᖃᑕᐅᓚᖓ ᑖᒃᑯᓄᖓ ᐱᖓᓲᔪᖅᑐᓄᑦ ᐊᒻᒪᓗ ᓯᕗᓂᔅᓴᖃᑦᑎᐊᖁᓪᓗᑎᒍ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᐊᕕᒋᕙᔅᓯᑦᑕᐅᖅ. ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᓯᕗᓕᖅᑏ. 
 
ᐊᖓᔪᖅᑳᑉ ᐅᖃᐅᓯᖓ 015 - 2(2): ᐱᓕᒻᒪᔅᓴᐃᓂᖅ ᓄᓇᕗᒻᒥ ᐃᓄᐃᑦ ᐱᔪᓐᓇᐅᑎᖏᓐᓄᑦ ᒪᓕᖓᕐᒥᑦ 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᐅᖃᖅᑏ. ᐊᕐᕌᓂ ᒪᓕᒐᓕᐅᕐᕕᒃ ᓄᑖᒥᑦ ᐊᑐᓕᓚᐅᖅᐳᖅ ᐃᓄᓐᓄᑦ 
ᐱᔪᓐᓇᐅᒻᒧᑦ ᒪᓕᒐᕐᒥᑦ ᓄᓇᕗᒻᒥ. ᓄᑖᖅ ᒪᓕᒐᖅ ᐊᑐᓕᖅᑎᑕᐅᓚᐳᖅᐳᖅ ᓄᓇᕗᒻᒥᐅᑦ ᐊᑐᕐᓂᖅᓴᐅᖁᓪᓗᒋᑦ 
ᐃᓄᓐᓄᑦ ᐱᔪᓐᓇᐅᑎᓄᑦ ᒪᓕᒐᕐᓂᒃ ᐃᓕᖅᑯᓯᑐᖃᖅᑎᓐᓄᑦ ᐊᑦᑐᐊᓂᖃᕐᓂᖅᓴᐅᔪᒥᑦ ᐊᒻᒪᓗ ᐊᑐᕐᓂᖅᓴᐅᔪᒥᑦ 
ᐅᖃᐅᓯᕐᒥᓂᒃ. 
 
ᖁᕕᐊᑉᐳᖓ ᓇᓗᓇᐃᖅᓯᒋᐊᖓ ᒪᓕᒐᓕᐅᖅᑎᓄᑦ ᓄᓇᕗᒻᒥ ᐃᓄᐃᑦ ᐱᔪᓐᓇᕐᓂᖓ ᐋᖅᑭᑦᑕᐅᓯᒪᓕᕐᒪᑦ. 
ᐃᒃᓯᕙᐅᑕᕆᔭᐅᓪᓗᓂ ᔩᓚ ᐅᓛᔪᖅ-ᐱᑦᓯᐅᓛᖅ, ᑭᒻᒥᕈᕐᒥᐅᔅᓴᔭ. ᐃᒃᓯᕙᐅᑕᐅᑉ ᑐᖏᓕᐊ ᓲᓴᓐ ᑰᐸ ᐃᖃᓗᒻᒥᐅᖅ. 
ᑲᑎᒪᔨᐅᖃᑕᐅᔪᑦ ᐅᑯᐊᖑᕗᖅ ᓗᐄᔅ ᕼᐊᐅᓕ ᐃᓪᓗᓕᒻᒥᐅᖅ, ᐊᐃᒥ ᐊᕼᐃᒍᓇ ᐊᒻᒪᓗ ᕌᐳᑦ ᑐᑯᒥ 
ᖃᒪᓂᖅᑐᐊᕐᒥᐅᑕᔅᓴᔮᒃ. 

ᓱᓕᒃᑲᓐᓂᖅ ᐃᓄᐃᑦ ᐱᔪᓐᓴᐅᑎᖏᓐᓄᑦ ᐊᓪᓚᕝᕕᖓᓂᑦ ᐊᐅᓚᑦᑎᔩᑦ ᑐᑭᒧᐊᖅᑎᖓ ᒥᐅᕆᐊᓐ ᓚᕝ 
ᐋᖅᑭᔅᓱᐃᕙᓪᓕᐊᕗᖅ ᐊᓪᓚᕝᕕᒻᒥᑦ ᓴᓪᓕᓂ ᐃᖅᑲᓇᐃᔭᓕᖅᑎᑦᑎᔨᐅᓪᓗᓂ ᐊᐅᓚᑦᑎᔩᑦ ᑐᑭᒧᐊᖅᑎᖓᓐᓂᑦ 
ᐊᒻᒪᓗ ᒪᕐᕉᓂᒃ ᐃᓄᐃᑦ ᐱᔪᓐᓇᕐᓂᖏᓐᓄᑦ ᐊᓪᓚᑦᑎᐅᔫᓐᓂᒃ. 
 
ᓇᓗᙱᓚᖓ ᓄᓇᕗᒻᒥ ᐃᓄᐃᑦ ᐱᔪᓐᓇᕐᓂᖏᓐᓄᑦ ᐱᓕᕆᔩᑦ ᐃᑲᔪᑦᑎᐊᕐᓂᐊᕐᒪᑕ ᓄᓇᕗᒻᒥᐅᓂᑦ 
ᖃᐅᔨᒪᓂᖅᓴᐅᓪᓗᑎᒃ ᓄᓇᕗᒻᒥ ᐃᓕᖅᑯᓯᑐᖃᖓᓐᓂᑦ ᐊᒻᒪᓗ ᐅᖃᐅᓯᖓᓐᓂᑦ ᑲᓇᑕᒥ ᐃᓄᐃᑦ 
ᐱᔪᓐᓇᕐᓂᖏᓐᓄᑦ ᑲᒥᓴᓇ ᑕᐃᒪᐃᒍᓐᓇᓚᐅᙱᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᑲᑎᒪᔾᔪᑎᔅᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᐲᑕᓴᓐ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 021 -2(2): ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᖅ ᓄᓇᕗᒻᒥ 
  
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᕆᖃᑦᑕᖅᓯᒪᔭᕐᓂᑦ ᐊᒥᓱᐊᖅᑎᖅ ᑕᕝᕙᓂ 
ᒪᓕᒐᓕᐅᕐᕕᒻᒥ; ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᖅ. 
 
ᑲᑎᒪᔩᑦ ᖃᐅᔨᒪᒻᒪᑕ ᒐᕙᒪᑐᖃᒃᑯᑦ ᐋᖅᑮᓯᒪᒻᒪᑕ $90-ᒥᓕᐊᓂᒃ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ 
ᐱᖓᓱᓂᑦ ᓄᓇᓖᑦ ᐊᕕᑦᑐᖅᓯᒪᔪᓂᑦ ᐅᑭᐅᖅᑕᖅᑐᒥ. ᐱᖓᑦᑎᕐᒥ ᐊᖓᔪᖅᑳᖅ ᓇᓗᓇᐃᖅᓯᓚᐅᕐᒪᑦ 
ᒪᓕᒐᓕᐅᕐᕕᒻᒥ ᑮᓇᐅᔭᐃᑦ ᐱᓕᕆᐊᖑᓂᐊᕐᒪᑕ ᒐᕙᒪᑐᖃᒃᑯᓐᓄᑦ ᑭᓇᐅᔭᑎᒍᑦ ᐊᕐᕌᒍᒥ 2004-05; ᑭᓇᐅᔭᑎᒍᑦ 
ᐊᕐᕌᒍᒥᑦ ᑎᓴᒪᐃᓐᓇᐅᓕᖅᑐᑎᒃ ᑕᖅᑮᑦ ᐊᕐᕌᒍᒥ. 
 
ᐃᓱᒫᓘᑎᖃᕋᒪ ᐊᑐᖅᑕᐅᓂᐊᖅᑐᓂᒃ ᐋᖅᑮᓯᒪᙱᒻᒪᑕ ᑮᓇᐅᔭᐃᑦ ᐊᕐᕌᒍᒧᑦ ᓄᑖᖑᓂᐊᖅᑐᒧᑦ 
ᑲᔪᓯᑎᑕᐅᓂᐊᕋᓗᐊᕐᒪᖔᑕ ᐊᑐᖅᑕᐅᓐᓂᙱᑉᐸᑕ ᐱᓕᕆᐊᓄᑦ ᒫᔅᓯ 31, 2005-ᕈᓚᐅᙱᓐᓂᖓᓂ. 
 
ᓱᓕᒃᑲᓐᓂᖅ ᑕᒪᓐᓇ ᐱᐅᙱᑦᑐᒻᒪᕆᐅᕗᖅ ᑮᓇᐅᔭᐃᑦ ᐋᖅᑭᓱᖅᑕᐅᔾᔮᙱᒻᒪᑕ ᓄᓇᕗᒻᒥ, ᓇᒻᒥᓂᖅ 
ᐃᓄᖁᑎᑦᑎᓐᓄᑦ. ᓄᓇᕗᒻᒥ ᒪᑭᒪᒐᓱᐊᕐᓂᕐᑦᒧ ᑲᑎᒪᓐᓇᖅ ᐋᖅᑭᑦᑕᐅᓚᐅᖅᐳᖅ ᐱᓕᒻᒪᔅᓴᐃᔨᐅᖁᓪᓗᒋᑦ ᓄᓇᕗᒻᒥ 
ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ. ᐃᓱᒫᓘᑎᖃᕋᒪ ᑕᒪᓐᓇ ᑮᓇᐅᔭᖅᑖᖅᑎᑕᐅᓂᖅ 
ᐋᖅᑭᓱᖅᑕᐅᑦᑎᐊᖅᓯᒪᙱᒻᒪᑦ. 
 
ᒐᕙᒪᑐᖃᒃᑯᑦ ᐅᖃᐅᔾᔨᖃᑦᑕᖅᓯᒪᕗᑦ ᐱᓇᓱᐊᕐᓂᖏᓐᓂᑦ ᓇᓗᓇᐃᑦᑎᐊᖅᓯᒪᙱᑦᑐᓂᑦ ᒪᑭᒪᒐᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ ᑭᓯᐊᓂ ᐱᓕᕆᐊᖏᑦ ᐱᓇᓱᐊᕐᓂᕆᓂᐊᖅᓯᒪᔭᖏᓐᓂᑦ ᒪᓕᒃᑲᔪᙱᒻᒪᑕ. 
ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕗᑦ ᐃᓱᒪᖅᓲᑕᐅᒻᒪᑦ ᐋᑐᕚᒥ ᐅᕝᕙᓘᓐᓃᑦ ᐃᓚᖏᓐᓄᑦ ᑲᑎᒪᔨᕋᓛᖏᓐᓄᑦ.  
 
ᐃᒪᐃᓕᖓᖅᑰᔨᒻᒪᓪᓕ ᐅᕙᓐᓄᑦ ᑮᓇᐅᔭᖅᑖᖅᑎᑦᑎᒐᓱᐊᕋᓗᐊᖅᑎᓪᓗᒋᑦ ᐃᓚᖏᓐᓂᓪᓗ ᐲᔭᐃᓯᓐᓈᕐᒪᑕ, 
ᐱᓗᐊᖅᑐᒥᑦ ᐊᑭᐅᔪᓄᑦ $90-ᒥᓕᐊᓂᒃ ᐲᖅᓯᓂᐊᖅᑎᓪᓗᒋᑦ. 
 
ᑕᒪᓐᓇ ᐱᐅᙱᑦᑐᒻᒪᕆᐅᒻᒪᑦ, ᐊᔭᐅᖅᑕᐃᓐᓇᕆᕙᒃᑲ ᓄᓇᕗᒻᒥᐅᓕᒫᑦ ᓂᐱᖏᑦ ᑐᓴᖅᑕᐅᖁᓪᓗᒋᑦ. ᓄᓇᕗᑦ 
ᐱᕕᔅᓴᖃᖅᑎᑕᐅᒋᐊᖃᓕᕐᒪᑦ ᐊᒻᒪᓗ ᐱᔪᓐᓇᕐᓂᖃᖅᑎᑕᐅᓗᓂ ᐊᔭᐅᖅᓯᒋᐊᖁᓪᓗᑕ ᒪᑭᒪᒐᓱᐊᕐᓂᕐᒧᑦ 
ᐱᕙᓪᓕᐊᑎᑦᑎᓂᕐᒥᑦ ᑕᒫᓂ ᐊᖏᕐᕋᑦᑎᓐᓂ. 

ᓄᓇᕗᑦ ᐊᒻᒪᓗ ᓄᓇᕗᒻᒥᐅᑦ ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐊᖏᕈᑎᓪᓚᑦᑖᖃᕆᐊᖃᖅᐳᑦ 
ᒐᕙᒪᑐᖃᒃᑯᓪᓗ ᐃᓚᓕᐅᔾᔭᐅᓗᑎᒃ ᐃᓱᒪᖅᓱᕈᓐᓇᕐᓂᕐᒥᑦ ᑭᓱᓂᑦ ᓯᕗᓪᓕᐅᔾᔨᒋᐊᖃᕐᒪᖔᕐᒥᒃ. ᓯᕗᓂᔅᓴᖅᑎᓐᓂᑦ 
ᐱᕙᓪᓕᐊᑎᑦᑎᓂᖅ ᒪᑭᒪᒐᓱᐊᕐᓂᑦᒧ ᐱᕙᓪᓕᐊᑎᑦᑎᕕᒃᑯᑦ ᑕᒪᑐᒧᖓ ᐃᓚᓕᐅᔾᔭᐅᔪᓐᓇᖅᐳᖅ. 
 
ᕿᑎᕐᒥᐅᓂᑦ ᐱᑕᖃᕈᓐᓇᖅᑐᒻᒪᕆᐅᒻᒪᑦ ᑕᐃᒪᓯᐅᕐᓂᕐᒥᑦ (ᐅᔭᕋᐃᑦ ᑎᓯᓂᖅᐹᑦ ᓯᓚᕐᔪᐊᕐᒥ) ᐊᒻᒪᓗ 
ᑕᒪᒃᑯᓇᓐᖔᖓᒧᑦ ᐃᑲᔫᑎᖃᕈᓐᓇᖅᑐᑦ ᓲᕐᓗ ᐃᓕᓐᓂᐊᖅᑎᑦᑎᓂᖅ ᐊᒻᒪᓗ ᐃᖅᑲᓇᐃᔭᓕᖅᑎᑦᑎᓂᖅ, ᑕᒪᒃᑮᓐᓂᒃ 
ᐅᔭᕋᓐᓂᐊᕐᕕᒻᒥᑦ ᓇᒻᒥᓂᖅ ᐊᒻᒪᓗ ᓇᒻᒥᓂᖅᑖᕐᓂᕐᒧᑦ ᐱᒋᐊᖅᐸᓪᓕᐊᑎᑦᑎᓂᕐᒥᑦ. ᑲᑎᒪᔨᐅᔪᑦ ᖃᐅᔨᒪᒻᒪᑕ 
ᖃᐅᖅᑯᔨᓯᒪᒐᒪ ᐊᖓᔪᖅᑳᖓᓐᓂᑦ ᐃᓄᓕᕆᔨᑐᖃᒃᑯᑦ ᐳᓚᕋᖁᓪᓗᒍ ᕿᑎᕐᒥᐅᓄᑦ ᑕᑯᔭᖅᑐᕐᓗᓂ ᓇᒻᒥᖅ. 
 
ᖃᐅᔨᓴᓕᖅᑭᖅᑖᖃᑦᑕᖅᓯᒪᔪᒻᒪᕆᐅᒻᒪᑕ. ᓇᓗᒻᒥᓂᖅ ᓄᓇᕗᒻᒥ ᒪᑭᒪᒐᓱᐊᕐᓂᒧᑦ ᐱᕙᓪᓕᐊᑎᑦᑎᓂᕐᒧᑦ 
ᐸᕐᓇᐅᑎᕗᑦ, ᑲᑎᒪᔩᑦ ᑲᓇᑕᒥ ᒪᑭᒪᒐᓱᐊᕐᓂᕐᒧᑦ ᐃᓱᒪᒋᔭᖏᑦ, ᐊᒻᒪᓗ ᐃᓗᐊᓂ ᒐᕙᒪᑐᖃᒃᑯᑦ ᖃᐅᔨᓴᖅᑕᖏᑦ 
ᑕᐃᒪᐃᑦᑐᐃᓐᓇᐅᒻᒪᑕ ᐊᔾᔨᒌᑦᑐᑎᒃ. 
 
ᐊᖏᔪᒥᑦ ᑮᓇᐅᔭᓕᐅᕆᐊᖃᖅᐳᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ ᐊᑐᖅᐸᑦᑕᖏᑦ ᓄᓇᕗᑦ ᓇᒻᒥᓂᖅ 
ᐊᐅᓚᓐᓂᖅᓴᐅᒃᑲᓐᓂᓕᕈᓐᓇᖁᓪᓗᒍ ᐊᑦᑕᑎᖃᓗᐊᙱᓪᓗᓂ ᒐᕙᒪᑐᖃᒃᑯᓐᓂᑦ. ᖃᐅᔨᓴᖅᑕᐅᔪᓕᒫᑦ 
ᓇᓗᓇᐃᖅᓯᓯᒪᕗᑦ ᐊᖏᔪᒥᑦ ᐅᑎᖅᑐᔅᓴᖅᑕᖃᕐᒪᑦ ᑲᓇᑕᓕᒫᕐᒧᑦ ᑮᓇᐅᔭᓕᐊᓂᒃ. 
 
ᐅᖃᖅᑏ, ᓄᓇᕗᒻᒥ ᒪᑭᒪᒐᓱᐊᓂᕐᒧᑦ ᑲᑎᒪᓐᓇᖅ ᓴᖅᑭᑕᐅᓚᐅᖅᐳᖅ ᐱᓕᒻᒪᔅᓴᐃᖁᓪᓗᑕ ᓇᒻᒥᓂᖅ 
ᒪᑭᒪᒐᓱᐊᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᑎᑦᑎᓐᓂᑦ. ᒫᓐᓇᓕ ᐊᑲᐅᓈᓕᕐᒪᑦ ᑲᔪᓯᒋᐊᕈᓐᓇᕐᓗᑕ ᑕᒪᑐᒥᖓ 
ᐱᓕᕆᐊᖃᕐᓂᕐᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐋᕆᐊᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 022 - 2(2): ᐃᓕᑕᖅᓯᓂᖅ ᐲᑕ ᑰᓂᓘᓯᒥᒃ 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᖃᕆᐊᓚᐅᖏᓂᓐᓂ ᑖᔅᓱᒥᖓ, ᐊᓕᐊᓇᐃᒍᓱᑦᑐᖓ 
ᓇᓗᓇᐃᖅᓯᒋᐊᒃᓴᖅ ᕿᑭᖅᑕᕐᔪᐊᕐᒥᐅᑦ ᐊᖑᓇᓱᒃᑎᖏᑦ ᕿᓂᖅᑕᐅᓚᐅᖅᑐᑦ ᓇᓂᔭᐅᓯᒪᓕᖅᑐᑦ, ᐊᒻᒪᓗ 
ᖃᓄᐃᖏᒻᒪᑕ ᖁᕕᐊᓇᖅᑯᖅ. 
 
ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ ᐃᓄᒻᒥ ᓄᓇᖃᑎᓐᓂᒃ, ᓂᕈᐊᖅᑕᐅᕕᒋᓯᒪᔭᓐᓂ, 
ᐱᓕᕆᔨᐅᓯᒪᒻᒪᕆᖅᑐᑦ ᓄᓇᑦᑎᓐᓂ. ᑖᓐᓇ ᐃᓄᒃ ᐱᓕᕆᓯᒪᔪᖅ ᐊᕐᕌᒍᓄᑦ 50-ᓄᑦ: ᐲᑕ ᑰᓂᓘᓯ. 
 
ᐃᓚᒋᔭᐅᓚᐅᖅᑐᖅ ᐅᑭᐅᖅᑕᖅᑐᒥ ᐅᓇᓕᒃᓴᖏᓐᓄᑦ ᑭᖑᓂᐊᒍᑦ ᐅᓇᑕᕕᔾᔪᐊᖅᑐᖃᓚᐅᖅᑎᓪᓗᒍ ᐊᐃᑉᐹᓂ. 
ᒐᕙᒪᑐᖃᒃᑯᑦ ᕿᓂᕆᐊᓯᓚᐅᖅᓯᒪᒻᒪᑕ ᑲᓇᑕᒥ ᐆᓇᓕᒃᓴᓂᒃ ᑭᖑᓂᐊᒍᑦ ᐅᓇᑕᕕᔾᔪᐊᖅᑐᖃᓚᐅᖅᑎᓪᓗᒍ 
ᐊᐃᑉᐹᓂ ᓴᐳᔾᔭᐅᓂᖓᒍᑦ ᑎᒍᒥᐊᖅᑕᐅᓂᖓᓄᑦ ᐅᑭᐅᖅᑕᖅᑐᖓ ᑲᓇᑕᐅᑉ. ᑖᓐᓇᓕ ᐃᓚᒋᔭᐅᓯᒪᔪᖅ 
ᐆᓇᓕᒃᓴᓄᑦ ᑕᐃᒪᙵᓂᒃ. ᐅᓇᓕᒃᓴᐃᑦ ᐊᒃᓱᕈᓗᒃ ᐱᓕᕆᖃᑦᑕᕐᒪᑕ ᐃᓄᐃᑦ ᓄᓇᖓᓂ; ᐱᓕᕆᕙᑦᑐᑎᓪᓗ 
ᐅᓇᓖᑦ ᐱᓕᕆᐊᖏᓐᓂᒃ ᐅᑭᐅᖅᑕᖅᑐᒥ. 
 
ᑰᓂᓘᓯ ᖃᐅᔨᒪᑦᑎᐊᖅᑐᖅ ᐱᖅᑯᓯᑐᖃᕐᒥᒃ, ᐊᒻᒪᓗ ᐱᓕᕆᔪᓐᓇᑎᐊᖅᑐᓂᒃ ᐱᓕᕆᐊᒥᓂ. 
ᖃᐅᔨᒪᓂᖃᑦᑎᐊᖅᑐᓂᓗ ᓯᓚᖓᓂᒃ ᐅᑭᐅᖅᑕᖅᑑᑉ, ᐊᒻᒪᓗ ᐃᑲᔪᖅᑐᐃᖃᑦᑕᖅᓯᒪᓪᓗᓂ ᐊᒻᒪᓗ ᐃᑲᔪᖃᑦᑕᖅᑐᓂ 
ᐅᓇᓕᕐᓗᑦ. 
 
ᑐᓴᓚᐅᕋᑦᑕ ᐊᐅᔭᐅᓚᐅᖅᑐᖅ, ᐸᖕᓂᖅᑑᒥ ᐅᓇᓖᑦ ᐃᖃᐃᓕᓴᕐᓂᖃᑦᑎᓪᓗᒋᑦ, ᐅᓈᓕᒃᓴᐃᑦ 
ᐃᑲᔪᕐᓂᖃᒻᒪᕆᓚᐅᕐᒪᑕ ᐅᓇᓕᕐᓂᒃ. ᒥᔅᑕ. ᑰᓂᓘᓯ ᓄᖅᑲᕐᓂᐊᕐᓕᕐᒪᑦ ᐅᓇᓕᒃᓴᓂᒃ, ᑭᓯᐊᓂᓕ ᓄᖅᑲᔾᔮᖏᑦᑐᖅ 
ᐊᑐᕐᓗᓂ ᖃᐅᔨᒪᓂᕐᒥᓂᒃ ᐊᒻᒪᓗ ᐱᔪᓐᓇᕐᓂᕐᒥᓂᒃ. 

ᑯᓂᓘᓯ ᓄᖅᑲᕐᓂᐊᓕᖅᑐᖅ ᐅᓇᓕᒃᓴᔭᒃᑯᓐᓂᑦ, ᑭᓯᐊᓂᓕ ᓄᖅᑲᔾᔮᓐᖏᑦᑐᖅ ᖃᐅᔨᑎᑦᑎᖃᑦᑕᕐᓂᕐᒥᓂ 
ᖃᐅᔨᒪᓂᕐᒥᓂᑦ ᐊᒻᒪ ᐊᔪᓐᖏᓐᓂᕐᒥᓂᑦ. ᐅᓇᓕᒃᓴᐃᑦ ᐊᒃᓱᕈᓗᒃ ᐱᓕᕆᖃᑦᑕᕐᒪᑕ ᓄᓇᓕᓐᓂ ᐊᒻᒪᓗ 
ᖃᐅᔨᒪᓂᖏᑦ ᑐᓂᔭᐅᖃᑦᑕᕐᒪᑕ ᓄᑲᖅᑎᐅᔪᓄᑦ. 
 
ᐱᕕᒃᓴᖃᕈᓐᓃᕋᒪ. ᐊᐱᕆᔪᒪᓪᓗᖓ ᐱᐊᓂᒃᓯᒍᒪᓪᓗᖓ ᐅᖃᐅᓯᕆᔭᓐᓂᒃ ᐊᖏᖅᑕᐅᔪᒪᓪᓗᖓ ᐃᓘᓇᖏᓐᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐹ? ᐱᑕᖃᖏᒻᒪᑦ; ᑲᔪᓯᒋᑦ, ᐋᕐᕆᐊᖅ. 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ. ᖁᔭᓐᓇᒦᒃ, ᐅᖃᖅᑏ. ᐅᐱᒍᓱᑦᑎᐊᕐᕋᒪ ᑕᒪᒃᑮᓐᓂᒃ 
ᑭᒡᒐᑐᖅᑖᒃᑲᓂᒃ; ᑕᒪᒃᑮᒃ ᓄᓇᓖᒃ ᐃᓅᓱᕐᓂᖅᓴᓂᒃ ᐅᓇᓕᒃᓴᖃᑦᑐᑎᒃ. ᐃᑲᔪᓐᓂᖃᒻᒪᕆᒻᒪᑕ ᓄᓇᓕᓐᓄᑦ 
ᐃᓕᓐᓂᐊᕐᓂᖃᑉᐸᑦᑐᑎᓪᓗ ᐊᒻᒪᓗ ᐃᓕᓴᐃᕙᑦᑐᑎᒃ ᓄᓇᓕᓐᓂ. ᐃᑲᔪᕐᓂᖃᒻᒪᕆᒻᒪᑕ ᐃᑲᔪᖅᑎᓪᓗᒋᑦ 
ᐅᕙᑦᑎᓐᓂᒃ ᑕᒪᑐᒧᖓ ᐊᕙᑎᓕᕆᓂᕐᒧᑦ. ᐃᑲᔪᖃᑦᑕᕆᓪᓗᑎᒃ ᐃᓅᓱᒃᑐᓂᒃ ᐅᓇᓕᒃᓴᕈᕋᓱᐊᖅᑐᓂᒃ. 
ᐱᓕᕆᓂᖃᑉᐸᑭᓪᓗᑎᓪᓗ ᐱᖅᑯᓯᑐᖃᕐᒥᒃ ᐊᑐᖅᑐᑎᒃ ᐱᒻᒪᕆᒋᔭᐅᔪᓂᒃ ᐊᒻᒪᓗ ᖃᐅᔨᒪᓂᕐᒥᒃ.  
 
ᐅᖓᑖᓃᒻᒪᑕ 550 ᐃᓅᓱᒃᑐᐃᑦ ᐃᓚᐅᓕᖅᓯᒪᔪᑦ ᐅᓇᓕᒃᓴᓄᑦ, ᑖᒃᑯᓇᙵᑦ 14-ᓂᑦ ᓄᓇᓕᓐᓂᑦ, ᓄᓇᕗᑦ 
ᐃᓗᐊᓂ ᐱᓕᕆᔪᓂᒃ. ᑖᒃᑯᓇᙵᑦ ᐃᓅᓱᒃᑐᓂᒃ ᐱᓕᕆᐊᖑᖃᑦᑕᖅᑐᓄᑦ ᑲᓇᑕᒥ, ᐊᒥᓲᓂᖅᐹᖑᒻᒪᑕ ᐅᓇᓕᒃᓴᐃᑦ 
ᓄᓇᕗᒻᒥ. ᓄᑲᖅᑏᑦ ᐆᓇᓕᒃᓴᐃᑦ ᐱᓕᕆᖃᑦᑕᖅᑐᑦ ᐃᓗᐊᓂ ᓄᓇᓕᖏᑕ ᑐᐊᕕᓐᓇᖅᑐᖃᑦᑎᓪᓗᒍ ᑕᐃᓐᓇᑎᑐᑦ 
ᓴᓂᑭᓗᐊᖅ. ᐃᑭᑦᑐᖃᑦᑎᓪᓗᒍ, ᐅᓇᓕᒃᓴᐃᑦ ᐃᑲᔪᓚᐅᖅᑐᑦ ᐃᓅᓱᒃᑐᒥᒃ, ᓗᑲᓯ ᒦᑯ, ᐃᓚᒋᔭᐅᒥᔪᖅᐅᖅ ᑲᓇᑕᒥ 
ᐅᓇᓕᒃᓴᓄᑦ. ᑖᓐᓇᑐᐊᑦᑎᐊᖅ ᐃᓕᑕᕆᔭᐅᓂᑰᔪᖅ ᑐᓂᔭᐅᓪᓗᓂ ᐃᓅᓕᖅᓯᓂᒥᓂᖓᓄᑦ ᐃᓅᓱᒃᑐᒥᒃ ᐃᐱᓕᖅᑐᒥᒃ 
ᐃᒫᒍᑦ. 
 
ᐲᑕ ᑰᓂᓘᓯ 74-ᓂᒃ ᐅᑭᐅᓕᒃ, ᐊᒻᒪᓗ ᒪᒃᑯᑦᑑᓂᖅᐹᖅ ᐅᓇᓕᔅᓴᓂᒃ 12-ᓂᒃ ᐅᑭᐅᖃᖅᑐᓂ. ᐅᓇᓂᔅᓴᐃᑦ 
ᖃᐅᔨᒪᔭᖃᑦᑎᐊᕐᒪᑕ ᐋᓐᓂᖅᓯᒪᔪᓕᕆᓂᕐᒥᑦ ᐊᒻᒪᓗ ᐱᓕᕆᐊᖃᕈᓐᓇᖅᑐᑎᒃ ᖁᒻᒧᐊᑦᑎᑕᐅᓯᒪᔪᒃᑯᑦ 
ᓇᓂᓯᔾᔪᑎᓂᒃ; ᐱᓕᕆᐊᖃᖅᐸᒃᑭᕗᑦ ᖁᑭᐅᑎᓕᕆᓂᕐᒥᑦ, ᐊᒻᒪᓗ ᐃᓅᓇᓱᐊᕐᓂᕐᒥᑦ ᐃᓕᓐᓂᐊᖅᑎᑕᐅᓯᒪᓪᓗᑎᒃ.  
 
ᐃᓐᓇᑐᖃᐅᓂᖅᓴᐃᑦ ᐅᓇᓕᔅᓴᐃᑦ ᐃᑲᔪᖃᑦᑕᕐᒪᑕ ᒪᒃᑯᑦᑐᓂᑦ ᐃᓕᖅᑯᓯᑐᖃᖅᑎᒍᑦ ᖃᐅᔾᔨᑎᖏᓐᓂᑦ ᐊᒻᒪᓗ 
ᓄᓇᒥ ᖃᐅᔾᔨᑎᖏᓐᓂᑦ ᐃᓕᓐᓂᐊᖅᑎᑦᑎᓪᓗᑎᒃ. ᑰᓂᓘᓯᐅᑉ ᐱᓕᕆᐊᕆᓯᒪᔭᖏᑦ ᐱᒻᒪᕆᐅᓱᒋᕙᒃᑲ ᐊᒻᒪᓗ 
ᐊᐱᕆᔪᒪᕙᒃᑲ ᒪᓕᒐᓕᐅᖅᑏᑦ ᖁᕕᐊᖃᑕᐅᖁᓪᓗᒋᑦ ᐲᑕ ᑰᓂᓘᓯᒥᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐹᓇᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 023 - 2(2): ᐃᓅᓯᕐᒧᐊᖓᔪᑦ ᖁᑦᑎᑦᑐᕐᒥ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ. ᓇᖏᖅᓯᕗᖓ ᐅᓪᓗᒥ ᑐᓴᖅᑕᐅᖃᑕᐅᔪᒪᓪᓗᖓ 
ᐃᓱᒫᓘᑎᖃᖃᑦᑕᖅᓯᒪᒐᒪ ᐊᒃᓱᕈᖃᑦᑕᕐᓂᖏᓐᓂᑦ ᐃᓐᓇᑐᖃᐃᑦ ᖁᑦᑎᑦᑐᕐᒥ. 
 
ᐳᓚᕋᕋᑖᓚᐅᕋᒪ ᖁᑦᑎᑦᑐᕐᒥ, ᐃᓐᓇᑐᖃᐃᑦ ᐅᖃᐅᔾᔨᖃᑦᑕᓚᐅᕐᒪᑕᓗ ᐅᕙᓐᓂᒃ ᐃᓅᓯᖏᑦ ᐅᓪᓗᒥ 
ᐱᒡᒐᓇᖅᓯᕙᓪᓕᐊᑐᐃᓐᓇᕐᒪᑕ. ᐊᒥᓱᑦ ᐱᓗᐊᖅᑐᒥᑦ ᓄᓇᓖᑦ ᐊᒥᓱᓂᑦ ᐃᖅᑲᓇᐃᔮᖃᙱᑦᑐᖁᑎᓖᑦ, ᐃᓐᓇᑐᖃᐃᑦ 
ᑮᓇᐅᔭᖅᑖᕆᕙᑦᑕᖏᑦ ᐃᑲᔪᕈᑕᐅᖃᑦᑕᕆᐊᖃᕐᒪᑕ ᐃᓚᒌᓂᒃ ᓂᕿᑖᕈᔾᔨᓪᓗᑎᒃ ᐊᒻᒪᓗ ᒑᓯᑖᖁᔾᔨᓪᓗᑎᒃ 
ᐊᓯᕙᖅᑎᓄᑦ ᓯᑭᑑᖏᓐᓄᑦ ᐊᑐᕐᓂᐊᖅᑐᓂᒃ. 
 



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑐᓴᖃᑦᑕᕋᒪ ᑐᓴᕈᒥᓇᙱᑦᑐᒻᒪᕆᓐᓂᑦ ᐃᑯᒻᒪᖅᑯᑎᖏᑦ ᐊᖏᕐᕋᓂᒃ ᖃᒥᑕᐅᖃᑦᑕᖅᑐᓂᑦ, ᐱᓗᐊᖅᑐᒥᑦ 
ᐃᓐᓇᑐᖃᐃᑦ ᐃᓪᓗᖏᓐᓂᑦ ᓇᓗᓇᐃᖅᓯᕕᐅᖅᑳᑳᖅᓯᒪᒐᑎᒃ. ᖃᐅᔨᒪᒐᒪ ᑕᓐᓇ ᐃᓱᒫᓘᑕᐅᒻᒪᑦ ᐊᑭᖓ ᐅᖅᓱᐊᓘᑉ 
ᐊᑯᓂᐅᔪᖅ ᓂᓪᓚᓱᑦᑐᒻᒪᕆᒻᒥᑦ ᐅᑭᐅᖑᓂᐊᓕᕐᒥᒻᒪᑦ ᑕᖅᑭᐅᓂᐊᖅᑐᓂᑦ. 
 
ᐅᑦᑑᑎᒋᓪᓗᒍ ᖃᓄᖅ ᐃᓅᓯᖅ ᓄᓇᓕᕋᓛᖑᓂᖅᓴᒥᑦ ᐊᔾᔨᐅᙱᑎᒋᒻᒪᖔᖅ ᑕᒫᙵᓂᑦ ᐃᖃᓗᓐᓂᑦ ᑐᑦᑕᕐᕕᒻᒥᑦ. 
ᐅᖓᓯᑦᑐᒦᒃᑲᑦᑕ ᑮᓇᐅᔭᒃᑯᕕᓐᓂᑦ. ᑕᒫᓂᓕ ᐱᓱᕝᕕᔅᓴᐅᒻᒪᑦ ᒪᕐᕉᓪᓗᑎᒃ ᑮᓇᐅᔭᒃᑯᕖᒃ ᐋᖅᑮᔪᓐᓇᖅᑐᑎᒃ 
ᑮᓇᐅᔭᒃᑯᕕᖃᐅᒻᒥᑦ ᐃᑲᕐᕋᐅᑉ ᐊᕝᕙᖓᓂᑦ ᑐᖔᓂᓪᓘᓐᓃᑦ. (ᑐᓵᔨ ᓄᖅᑲᖅᐳᖅ) ᐊᒥᓱᑦ ᐃᓐᓇᑐᖃᖁᑎᕗᑦ 
ᖃᖓᑕᓲᖅ ᑎᑭᒍᓐᓇᐃᓕᖅᑲᑎᓪᓗᒍ ᐃᓐᓇᑐᖃᖅᓯᐅᑎᓂᒃ ᑮᓇᐅᔭᖅᑖᖃᑦᑕᖏᒻᒪᑕ. 
 
(ᑐᓵᔨᒃᑯᑦ): ᐊᖏᖅᑕᐅᑲᐃᓐᓇᕈᒪᕗᖓ ᑲᔪᓯᔪᒪᓪᓗᖓ ᐅᖃᐅᓯᔅᓴᕐᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔨ ᐊᖏᖅᑕᐅᔪᒪᕗᖅ ᑲᔪᓯᔪᒪᓪᓗᓂ ᐅᖃᐅᓯᔅᓴᖏᓐᓄᑦ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᙱᓚᖅ.  
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᑲᑎᒪᔨᐅᖃᑎᒃᑯᑲ. (ᑐᓵᔨ ᓄᖅᑲᖅᐳᖅ) ᐊᒥᓱᓄᑦ ᐃᓐᓇᑐᖃᕐᓂᑦ 
ᖃᖓᑕᓲᖅ ᑎᑭᒍᓐᓇᐃᓕᖅᑲᑎᓪᓗᒍ, ᐃᓐᓇᑐᖃᖅᓯᐅᑎᓂᒃ ᓯᒃᑭᑖᕈᓐᓇᐃᓕᖅᑲᕙᒻᒪᑕ ᓂᐅᕕᕐᕕᒃᑯᑦ 
ᑯᐊᐸᒃᑯᓪᓘᓐᓃᑦ ᓯᒃᑮᕐᓂᐊᖅᑕᒥᓐᓂᒃ. ᖃᖓᑕᓲᖅ ᑭᖑᕙᕐᓂᖅᐸᑦ ᐅᓪᓗᓂᒃ, ᑕᒪᓐᓇ ᐱᒡᒐᓇᖅᑐᒻᒪᕆᐅᒻᒪᑦ. 
 
ᖁᕕᐊᑉᐳᖓ ᖃᐅᔨᒐᒪ ᓄᓇᕗᑦ ᒐᕙᒪᒃᑯᖏᑦ ᓄᓇᕗᑦ ᑐᙵᕕᒃᑯᓪᓗ ᖃᐅᔨᓇᓱᐊᖅᓯᒪᓕᕐᒪᑕ ᖃᓄᖅ 
ᑮᓇᐅᔭᖅᑎᒍᑦ ᐱᔨᑦᑎᕋᖅᑕᐅᒃᑲᓐᓂᕈᓐᓇᕋᔭᕐᒪᖔᑕ ᐃᓄᖁᑎᕗᑦ, ᐱᓗᐊᖅᑐᒥᒃ ᒥᑭᓐᓂᖅᓴᐅᔪᑦ ᓄᓇᓖᑦ. ᑕᒪᓐᓇ 
ᐃᓅᓯᕐᒥᒃ ᐱᔭᕆᐊᑭᓕᖅᑎᑦᑎᒐᔭᖅᐳᖅ, ᐊᒻᒪᓗ ᐃᑲᔪᖅᓱᖅᐸᕋ ᑕᒪᓐᓇ ᑲᔪᓯᑎᒋᐊᒃᑲᓐᓂᖁᓪᓗᒍ. 
 
ᑕᒪᒃᑯᐊ ᐃᓅᓯᕐᒧᑦ ᖃᓄᐃᓕᖓᓂᐅᔪᑦ ᐱᔾᔪᑏᑦ ᐅᖃᐅᓯᕆᖃᑦᑕᑲᓐᓂᙳᓱᑉᐸᒃᑲ ᑲᑎᒪᓂᑦᑎᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐅᖃᐅᓯᖏᑦ. ᓇᑦᑎᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 024 - 2(2): ᐃᑲᔫᑏᑦ ᐃᓕᓐᓂᐊᕋᒃᓴᐅᔪᓄᑦ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᕙᓪᓕᐊᔪᒃᑯᑦ ᑐᓴᖅᑲᐅᒐᕕᑦ ᐃᓄᒃ ᑕᐃᓐᓇ ᐃᓄᐊᖅᓯᔪᒥᓂᐅᔪᖅ 
ᖃᓪᓗᓈᑦ ᓄᓇᖓᓐᓂᒃ ᓴᓪᓕᒥᐅᑕᐅᓂᕋᖅᑕᐅᓐᓂᕐᒪᑦ. ᓱᓕᔪᒥᓪᓕ ᑐᓴᖅᑎᑦᑎᔪᒪᕗᖓ, ᑕᐃᓐᓇ ᐃᓄᒃ 
ᐃᓄᐊᖅᓯᔪᒥᓂᐅᓂᕋᖅᑕᐅᔪᖅ ᓴᓪᓕᒥᐅᒃᓴᔭᐅᙱᒻᒪᑦ. 
 
(ᑐᓵᔨᒃᑰᕈᓐᓃᖅᑐᖅ) ᐊᕕᑦᑐᖅᓯᒪᔪᓂᒃ ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᕋᓛᖏᑦ ᐃᒡᓗᓕᒑᕐᔪᒻᒥ 
ᐃᓱᒫᓘᑎᖃᒻᒪᕆᒻᒪᑕ ᑮᓇᐅᔭᑦ ᐋᖅᑭᒃᑕᐅᓯᒪᔪᖁᑎᖏᑦ ᖃᑦᑏᓐᓇᕈᕆᐊᖅᑕᐅᓂᖏᓐᓂᒃ ᑕᒪᐅᖓ ᐊᕐᕌᒍᒧᑦ 
ᐊᕐᕌᒎᓚᐅᖅᑐᒧᓪᓗ ᑮᓇᐅᔭᖏᑕ ᐊᑐᕋᒃᓴᖏᑦ. 
 
ᐅᖃᖅᑎ, $53,000 ᓇᑲᑕᐅᓯᒪᓕᖅᐳᑦ ᐊᕕᑦᑐᖅᓯᒪᔪᓂ ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᕋᓛᒃᑯᓐᓂ 
ᐊᐅᓚᔾᔪᑎᒃᓴᕆᔭᖏᓐᓅᖓᔪᑦ ᐃᒡᓗᓕᒑᕐᔪᒻᒥ. ᐊᕐᕌᒎᓚᐅᖅᑐᓂᒃ, ᖃᐅᔨᒪᒐᑦᑕ ᐊᕕᑦᑐᖅᓯᒪᔪᓂ 
ᐃᓕᓐᓂᐊᕐᓂᓕᕆᔨᒃᑯᑦ ᑲᑎᒪᔨᕋᓛᖏᑦ ᐊᑐᑦᑎᐊᕋᓱᐊᖃᑦᑕᕋᓱᓚᐅᕐᒪᑕ ᑮᓇᐅᔭᖁᑎᖏᓐᓂᒃ ᐋᖅᑭᒃᑕᐅᓯᒪᔪᓂᒃ 
ᐃᖅᑲᓇᐃᔮᖅᑖᖅᑎᑦᑎᖃᑦᑕᖅᑐᑎᒃ ᓄᓇᖅᑲᑎᖏᓐᓂᒃ ᐃᓕᓐᓂᐊᖅᑎᐅᒐᔭᖅᑐᑎᒃ, ᓲᕐᓗᒃ ᐃᓄᐃᑦ ᑕᐃᒃᑯᐊ 
ᒥᖅᓱᕆᐅᖅᓴᑎᑦᑎᖃᑦᑕᖅᑐᑦ ᐊᖑᓇᓱᒋᐅᖅᓴᑎᑦᑎᖃᑦᑕᖅᑐᓪᓗ, ᐊᒻᒪᓗ ᖃᐅᔨᒪᔪᐃᓐᓇᐅᕗᒍ ᑖᒃᑯᐊ 
ᐃᓕᓐᓂᐊᕋᒃᓴᐅᔪᑦ ᐱᒻᒪᕆᐊᓘᒻᒪᑕ ᐃᓕᖅᑯᓯᑦᑎᓐᓄᑦ ᐃᓕᓐᓂᐊᖅᑎᖁᑎᑦᑎᓄᓪᓗ. 

ᑖᒃᑯᐊ ᐃᓕᓐᓂᐊᕋᒃᓴᐅᔪᑦ ᐊᕐᕌᒍᓕᒫᖅᐸᒍᓐᓃᒻᒪᕆᒻᒪᑕ ᑮᓇᐅᔭᖃᙱᓗᐊᕐᓂᑯᒧᑦ. ᑮᓇᐅᔭᓂᒃ 
ᐊᔪᖅᓴᕐᓂᐅᓴᑐᐃᓐᓇᕐᒪᑕ ᑕᒪᒃᑯᐊ ᐃᓕᓐᓂᐊᕋᒃᓴᓄᑦ ᐊᑐᖅᑕᐅᒐᔭᖅᑐᓂᒃ ᑲᒪᒋᔭᐅᓲᖑᔪᑦ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᕋᓛᓄᑦ. ᐃᓕᖅᑯᓯᕆᔭᕗᑦ ᑲᒪᒋᑦᑎᐊᕈᑦᑎᒍ ᐱᒻᒪᕆᐅᑎᓪᓗᒍ, ᑕᐃᒫᒃ ᒐᕙᒪᒃᑯᑦ 
ᐅᖃᐅᓯᖃᐃᓐᓇᓲᖑᓪᓗᑎᑦ, ᓱᒻᒪᓪᓕ ᐊᐅᓚᔾᔪᑎᖏᑦ ᐃᖏᕐᕋᔾᔪᑎᒃᓴᖏᓪᓗ ᖃᑦᑏᓐᓇᕈᕆᐊᖅᑕᐅᖃᑦᑕᓲᖑᕙᑦ? 
 
ᒪᓕᒐᓕᐅᖅᑎᐅᖃᑕᐅᓪᓗᖓ, ᑕᒪᓐᓇ ᐊᑲᐅᒋᖅᑲᐅᙱᑕᒻᒪᕆᐊᓗᒋᒐᒃᑯ ᑮᓇᐅᔭᖁᑎᒋᔭᐅᔪᑦ ᓇᑲᑕᐅᓂᖏᑦ. 
ᐃᓱᒪᖃᑦᑕᓲᖑᒐᓗᐊᕋᒪᓕ ᐊᓪᓚᒡᕕᒃᓴᓂᒃ ᓴᓇᔪᖃᙱᖔᖃᑦᑕᕐᓗᓂ ᒐᕙᒪᕆᔭᐅᒐᔭᖅᑐᓂᒃ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᒻᒪᓗ ᓴᖅᑮᓇᓱᐊᙱᖔᕐᓗᑎᒃ ᐱᓕᕆᕝᕕᖏᑕ ᐊᕕᑦᑐᖅᓯᒪᓂᖏᓐᓂᒃ 
ᐋᖅᑮᒃᓱᐃᑐᐃᓐᓇᕐᓕᕐᓗᑎᑦ ᐃᖅᑲᓇᐃᔭᖅᑎᓂᒃ ᓈᒻᒪᒃᓰᒐᓱᐊᑐᐃᓐᓇᓲᖑᒻᒪᑕ 
ᐃᖅᑲᓇᐃᔭᖅᑎᒃᓴᖃᕆᐊᖃᕐᓂᖏᓐᓂᒃ ᐃᖅᑲᓇᐃᔮᒃᓴᑦ ᓄᓇᓕᓐᓅᖅᑕᐅᕙᓪᓕᐊᒐᓱᐊᑐᐃᓐᓇᕐᓗᑎᑦ, ᓲᕐᓗᒃ 
ᐸᖕᓂᖅᑑᒧᑦ, ᐃᓕᓐᓂᐊᕐᓂᓕᕆᔨᒃᑯᑦ ᑮᓇᐅᔭᖏᓐᓂᒃ ᐊᑐᑦᑎᐊᕐᓂᖅᓴᐅᖔᕆᐊᖃᖅᑐᒋᓗᐊᖅᐸᒃᑲ. 
 
ᑲᒪᒋᖅᑳᕆᐊᖃᕋᑦᑎᒍᓕ ᒐᕙᒪᒃᑰᓪᓗᑕ ᐃᓕᓐᓂᐊᖅᑎᕗᑦ. ᑲᒪᒋᔭᐅᖅᑳᕆᐊᖃᕆᕗᖅᑕᐅᖅ ᖃᓄᖅᑑᕐᓗᑕ ᑕᒪᒃᑯᐊ 
ᓄᓇᓕᓐᓂ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑲᑎᒪᔨᕋᓛᑦ ᐃᓕᓐᓂᐊᕋᒃᓴᖃᖅᑎᑦᑎᑦᑎᐊᕈᓐᓇᕋᔭᕐᒪᖔᑕ 
ᑮᓇᐅᔭᖃᖅᑎᐊᖅᑎᑕᐅᓗᑎᑦ. ᑕᐃᒫᒃ ᑭᓯᐊᓂ ᐃᓕᒍᓐᓇᕋᔭᕋᑦᑎᒍ ᐃᓅᓪᓗᑕ ᐃᓕᖅᑯᓯᑦᑎᓐᓂᒃ 
ᐱᔪᓐᓇᐅᑎᑦᑎᓐᓂᓪᓗ, ᐊᒻᒪᓗ ᖃᑦᑏᓐᓇᕈᕆᐊᖅᑎᑦᑎᑐᐃᓐᓇᖃᑦᑕᕆᐊᖃᙱᒃᑲᓗᐊᕋᑦᑕ ᑮᓇᐅᔭᓂᒃ 
ᐃᓕᓐᓂᐊᕈᑎᒃᓴᐅᒐᔭᖅᑐᓂᒃ. 
 
ᐱᕕᒃᓴᕗᑦ ᓈᒻᒪᒃᓯᑉᐸᑦ, ᐅᖃᖅᑎ, ᐅᖃᕐᕕᒋᓂᐊᕆᕙᕋ ᒥᓂᔅᑕᐅᔪᖅ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᐊᑕᐅᓯᕐᒥᒃ ᐱᔾᔪᑎᖃᖃᑦᑕᕆᐊᖃᕋᓗᐊᕋᕕᑦ ᐅᖃᕈᓐᓇᖅᓯᑎᑕᐅᒐᐃᒍᕕᑦ. ᒪᓕᒐᓕᐅᖅᑎᐅᔪᑦ 
ᐅᔾᔨᖅᓱᑦᑎᐊᖁᓕᖅᐸᒃᑲ ᑕᒪᔅᓱᒥᖓ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 025 - 2(2): ᑕᕝᕙᐅᕗᑏᖅᑐᖅ ᐃᓚᖏᓐᓂᒃ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᕐᕉᓐᓂᒃ ᐅᖃᐅᓯᖃᕈᒪᕋᑖᕋᓗᐊᖅᑐᖓ, ᑭᓯᐊᓂᓕ 
ᐊᑕᐅᓯᕐᒥᒃ ᐅᖃᐅᓯᖃᑐᐃᓐᓇᙳᓱᓕᖅᐳᖓ. 
 
ᐅᖃᖅᑳᕈᒪᕗᖓ ᓯᕗᓪᓕᖅᐹᒥᒃ, ᑕᕝᕙᐅᕗᑏᕐᓗᒋᑦ ᓄᑲᕋ ᐃᓚᒃᑲᓗ ᐸᓐᓂᖅᑑᒦᑦᑐᑦ; ᐸᓐᓂᖅᑑᒨᔾᔮᙱᓐᓇᒪ ᑕᒫᓂ 
ᐱᓇᓱᐊᕈᓯᕐᒥᒃ. ᑕᕝᕙᐅᕗᑏᒃᑲᓐᓂᕈᒪᒋᕗᖓᓗ ᑭᐊᕙᓐ-ᒥᒃ ᕿᑭᖅᑕᕐᔪᐊᕐᒦᑦᑐᒥᒃ. 
 
ᐃᑉᐸᔅᓴᖅ, ᖃᑕᙳᑎᒃᑲ ᑎᑭᓚᐅᕐᒪᑎᒃ, ᐊᒻᒪᓗ ᖃᐅᔨᒪᕗᖓ ᑏᕖᒃᑯᑦ ᑕᑯᓐᓈᕐᒪᑎᒃ: ᐸᓂᒐ ᔨᐊᓇ ᐃᕐᓂᕋᓗ 
ᔫᓯᐱ. ᑎᑭᔪᒐᒪᓂᑦ, ᐃᕐᓂᕋ ᐋᓐᓂᐊᖏᓐᓇᕐᒪᑦ, ᐊᒻᒪᓗ ᐅᓘᓯ ᑎᑭᒍᓐᓇᐃᓪᓕᐅᖅᑲᑦᓱᓂ ᐃᖃᓗᓐᓄᑦ ᐱᔾᔪᑎᒋᑦᓱᒍ 
ᓯᓚ. ᐊᓲᔪᑎᓪᓖᖅᑕᕋ ᓄᓕᐊᕋ ᐅᓘᓯ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᑲᑦᑐᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 026 - 2(2): ᕿᒻᒥᓂᒃ ᓴᖑᓴᕐᓂᖅ  

ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᑕᓪᓕᒻᒥᐅᒻᒪᑦ, ᐱᓇᓱᐊᕌᓗᓗᐊᕐᓂᐊᙱᓚᖓ, ᐅᐱᓐᓇᕋᓂ 
ᐊᑦᓱᐊᓗᒃ ᐃᖅᑲᓇᐃᔭᓛᖅᑐᒍᑦ ᐱᓇᓱᐊᕈᓯᐅᓛᖅᑐᒥ. ᐊᓲᔪᑎᓪᓖᕈᒪᔭᕋ ᐊᑖᑕᒐ, ᓄᓕᐊᕋ ᕿᑐᕐᖓᒃᑲᓗ, ᐊᒻᓗ 
ᐊᓂ ᐃᐳ. 
 
ᐱᕈᖅᐸᓪᓕᐊᑦᓱᖓ, ᕿᒧᑦᓯᖅᐸᔪᔪᒍᑦ. ᐊᒃᑲᒐ ᐃᕐᓂᖃᔪᙱᒪᑦ, ᑕᐃᒪ ᐃᓚᐅᕕᒋᒐᔪᑉᐸᔪᕙᕋ. ᐊᑖᑕᒐ, 
ᐃᒪᐃᖔᖅᐸᔪᔪᖅ, ᒪᓕᑉᐸᓚᐅᖅᓯᒪᔪᖅ ᓴᑭᒻᒥᓂᒃ ᑕᐃᒪᙵᒐᓚᒃ. 
 
ᑲᔪᓯᕕᒋᒋᐊᕈᒪᔭᕋ ᐱᓇᓱᐊᖅᓯᒪᔭᕋ ᑎᒍᓯᒪᔭᕋ ᐊᐃᑉᐸᖓᓄᑦ ᑲᑎᒻᒪᓂᐅᑉ ᐅᖃᐅᓯᕆᓗᒍᓗ ᑭᖑᓂᕆᓕᖅᑕᕗᑦ. 
ᐅᕙᑦᓯᐊᕉᓕᖅᑐᖅ ᐱᕈᖅᐸᓪᓕᐊᑦᓱᖓ, ᐃᓱᒫᓗᓗᐊᖅᐸᔪᙱᑦᑐᒍᑦ ᒑᓴᓖᓂᒃ ᐅᖅᓱᐊᓗᓐᓂᓪᓗ. 
 
ᐊᒃᑲᒐ, ᑕᐃᓐᓇ ᒪᓕᑉᐸᔪᔭᕋ, ᐅᖃᐅᔾᔪᐃᒋᐊᑐᕙᔪᙱᓐᓇᒥ ᕿᒻᒥᒥᓂᒃ ᐊᐅᓪᓚᑎᒥᓂᒃ ᐊᑦᓱᐊᓗᒃ 
ᐃᓕᓐᓂᐊᖅᑎᓯᒪᑦᓯᐊᔪᒻᒪᒋᑦ. ᖃᐅᔨᒪᑦᓯᐊᖅᐸᔪᔪᑦ ᓱᒋᐊᖃᕆᐊᒥᓐᓂᒃ ᓇᕆᐊᓕᑐᐊᕋᒥᒃ ᓇᑦᓯᐅᑉ ᐊᓪᓗᖏᓐᓂᒃ. 
ᐊᒃᑲᒐ ᐊᑕᐅᓯᕐᒥᒃ ᕿᒻᒥᖃᔪᔪᖅ ᐃᖅᓯᓇᖅᑐᒥᒃ, ᐊᒻᒪ ᐊᒃᑲᒐ ᓂᑉᐸᓕᕋᐃᒻᒪᑦ, ᑎᒍᒥᐊᖏᓐᓇᖅᐸᔪᔪᖓ ᓴᕕᒻᒥᒃ 
ᕿᒻᒥᒧᑦ ᑕᐃᑦᓱᒧᖓ ᐃᒻᒪᖃᑦᑕᐅᖅ ᐹᔭᐅᒋᐊᓯᐊᓗᑦᓴᕈᒪ. ᐊᑦᓱᐊᓗᒃ ᖁᕕᐊᑦᑐᖓ ᑕᐃᓐᓇ ᕿᒻᒥᖅ ᐅᕙᓐᓂᒃ 
ᐹᓐᓂᒋᐊᓚᐅᖅᓯᒪᔪᙱᒻᒪᑦ. ᐅᕙᑦᓯᐊᕈᐊᓗᒃ, ᐊᓯᕙᖅᑎ ᑭᓇᑐᐃᓐᓇᖅ ᓂᑉᐸᓕᑐᐊᕐᒪᑦ, ᕿᒻᒦᑦ ᐊᖅᓱᐊᓗᒃ 
ᑭᖐᑦᓴᖅᓯᒪᐃᓐᓇᖅᐸᔪᔪᑦ ᐸᖓᓕᑦᓯᕕᖃᖅᐸᑦᓱᑎᓪᓗ ᓇᑦᓯᖅᑐᖃᑦᑕᑐᐊᕐᒪᑦ. 
 
ᐊᖏᖅᑕᖁᒍᒪᔪᖓ ᐃᓘᓐᓇᖏᓐᓄᑦ ᐱᔭᕇᕈᒪᒐᒃᑭᑦ ᐅᓂᒃᑳᒃᑲ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᒍᒪᔪᖅ ᐃᓘᓐᓇᖏᓐᓄᑦ ᐱᔭᕇᕈᒪᓪᓗᓂᒋᑦ ᐅᓂᒃᑳᓂ. 
ᐊᖏᙱᑦᑐᖃᖅᖄ? ᐊᖏᙱᑦᑐᖃᙱᑦᑐᖅ; ᑲᔪᓯᙳᐊᑕᖅᓯᓐᓇᕆᑦ, ᑲᑦᑑᖅ. 
 
ᑲᑦᑐᖅ (ᑐᓵᔨᒃᑯᑦ): ᓇᓗᓇᐃᖅᓯᓚᐅᕐᓚᖓ ᐱᓇᓱᐊᓗᐊᕌᓗᒍᒪᙱᓂᕐᓂᒃ ᐅᓪᓗᒥ, ᑎᒥᒐ ᓴᓐᓂᒐᓚᑦᑐᕈᓘᒻᒪᑦ 
ᑕᖃᒪᑦᓱᖓᓗ ᐅᓪᓗᒥ. 
 
ᐃᓚᖏᑦ ᐊᓯᕙᖅᑏᑦ ᖃᓄᑐᐃᓐᓇᖅ ᓴᖑᓴᐃᑎᖃᖅᐸᔪᒻᒪᑕ ᐊᐅᓪᓚᑎᒥᓐᓂᒃ ᓂᐱᒥᒍᑦ, ᐃᓛᓐᓂᓗ 
ᐃᐱᕋᐅᑕᕐᒥᓐᓄᑦ. ᑭᓯᐊᓂ, ᑕᐃᑦᓱᒨᓇ ᐱᑕᖃᓂᑕᐃᓐᓇᖅᑎᓪᓗᒋᑦ ᒥᑭᒋᐊᑦ, ᐃᓄᖏᑦ ᓴᓂᑭᓗᐊᕐᒥᐅᑦ 
ᐊᑐᕈᓐᓃᓚᐅᖅᓯᒪᔪᑦ ᐃᐱᕋᐅᑕᕐᓂᒃ. 
 
ᖃᓂᕐᒥᒐᐅᓯᖏᑦ ᐊᐅᓪᓚᑎᒥᓐᓄᑦ ᐃᒪᐃᓕᐅᖅᐸᔪᔪᑦ, "ᕚ-ᕙᓚ-ᕙᓚ" "ᐊᐅᒃ, ᐊᐅᒃ" "ᑕᐃᑲ ᑕᒐ, ᑕᐃᑲ ᑕᒐ" 
"ᐅᑦᓖ, ᐅᑦᓖ, ᐅᑦᓖ, ᐅᑦᓖ" ᑕᒪᓐᓇ ᐃᓚᒋᔭᐅᓚᐅᖅᑐᖅ ᓴᖑᓴᐃᑎᓄᑦ, ᓴᐅᒥᒻᒧᑦ ᑕᓕᖅᐱᒻᒧᓪᓘᓐᓃᑦ. 
 
ᐊᒃᑲᒐ ᓴᖑᓴᐃᕙᓚᐅᖅᑐᖅ ᑕᐃᒪᐃᓕᐅᖅᓱᓂ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. ᐳᕋᐅᕐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 027 - 2(2): ᑎᑭᕌᕐᔪᐊᒥ ᒪᑐᐃᖅᓯᓂᖃᕐᓂᐊᕐᑎᓪᓗᒋᑦ ᐸᐃᕆᕕᒻᒥᒃ  
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᐃᑦᑐᒥᒃ, ᑎᑭᕌᕐᔪᐊᖅ ᑕᐃᑲᓃᑲᒪ ᓄᕕᐱᕆ 
15-ᒥ, ᒪᑐᐃᖅᓯᓂᖃᕐᓂᐊᕐᑎᓪᓗᒋᑦ ᐸᐃᕆᕕᒻᒥᒃ... 

ᑕᓗᕐᔪᐊᖅ ᒥᑭᔪᑯᓘᒻᒪᑦ ᓄᓇᓖᑦ, ᑭᓯᐊᓂᓕ ᐃᓄᖏᑦ ᐊᒃᓱᒻᒪᕆᐊᓗᒃ ᐱᓕᕆᖃᑦᑕᖅᑐᑦ ᐸᐃᕆᕕᑖᕋᓱᐊᖅᑐᑎᒃ. 
ᐸᐃᕆᕕᒃ ᑲᑎᒪᔨᖃᑦᑐᓂ. ᐊᒃᓱᒻᒪᕆᐊᓗᒃ ᐱᓕᕆᖃᑎᒌᑦᑎᐊᕐᓂᖃᓚᐅᒃᒪᑕ ᕼᐋᒻᓚᒃᑯᓐᓂᑦ 
ᐸᐃᕆᕕᑖᕋᓱᐊᖅᑎᓪᓗᒋᑦ ᐱᒋᐊᖅᑎᑕᐅᓪᓗᓂᓗ. 
 
ᖃᐅᔨᒪᔪᐃᓐᓇᐅᒐᑦᑕ ᐃᓄᐃᑦ ᕿᑐᙵᖃᐅᒻᒪᑕ ᐃᖅᑲᓇᐃᔭᕈᒪᔪᑦ, ᑭᓯᐊᓂᓗ ᐃᓄᑑᓪᓗᑎᒃ ᕿᑐᙱᐅᖅᑐᑎᒃ 
ᐱᑕᖃᕋᓂᓗ ᕿᑐᙵᖏᑦ ᐱᓯᒪᔭᐅᖃᑦᑕᕈᓐᓇᕐᓗᑎᒃ. ᓇᓗᖏᓐᓇᒪ ᑕᒪᓐᓇ ᐊᒃᓱᕈᓐᓇᕐᒪᕆᒻᒪᑦ ᑖᒃᑯᓄᖓ 
ᐃᓄᓐᓄᑦ. 
 
ᐊᒥᓱᑦ ᐃᓄᐃᑦ ᐅᖃᖃᑦᑕᕐᒪᑕ ᐸᐃᕆᕕᒃᑖᑦᑎᐊᕆᐊᖃᕐᓂᕐᒥᓂᒃ ᐃᓚᐅᒍᓐᓇᕐᓂᐊᕐᕋᒥᒃ ᐃᖅᑲᓇᐃᔭᖅᑐᓄᑦ. 
ᐃᓛᓐᓂᒃᑯᑦ ᐊᑐᖃᑦᑕᖅᑐᑦ ᐃᒻᒥᒃᑰᖅᑐᓂᒃ ᐱᓯᒪᑦᑎᔨᖃᑦᑐᑎᒃ ᐃᓄᓐᓂᒃ. 
 
ᐊᐱᕆᔪᒪᓪᓗᖓ ᒪᓕᒐᓕᐅᖅᑎᓂᒃ ᑕᓗᕐᔪᐊᕐᒥᐅᑦ ᐅᐱᒋᓗᒋᑦ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑯ.  
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 028 - 2(2): ᐊᐅᓚᕐᓂᖅ ᐃᒡᓗᓕᒻᒧᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ, ᐅᕙᖓᑦᑕᐅᖅ ᐊᓕᐊᓇᐃᒍᓱᖃᑎᒋᔪᒪᒐᒃᑯᑦ ᐋᕆᐊᖅ 
ᖁᕕᐊᓲᑎᖃᑦᑎᓪᓗᒍ ᐲᑕ ᑰᓂᓘᓯᒥᒃ. ᐲᑕ ᓄᓕᐊᒪ ᐊᒃᑲᒋᒻᒪᒍ, ᐊᒻᒪᓗ ᖃᐅᔨᒪᑦᑎᐊᖅᑐᒍ ᐅᕙᖓ. 
ᖁᔭᓐᓇᒦᕈᒪᒻᒥᔭᕋᑦᑕᐅᖅ ᐱᔨᑦᑎᕐᓂᕆᔭᖓᓄᑦ. 
 
ᓯᕗᓪᓕᖅᐹᒥ, ᐅᓪᓗᑐᐃᓐᓇᖅ ᐅᓪᓗᕆᓲᕆᒐᑦᑎᒍ, ᐅᖃᓚᐅᕐᒪᑦ ᑲᑦᑐᒃ, ᖁᕕᐊᓇᖅᑑᒋᐊᖓᓂᒃ. ᐱᒻᒪᕆᐊᓗᒻᒥᒃ 
ᖃᓄᐃᑦᑐᖃᓚᐅᕐᒪᑦ ᐊᐅᔭᐅᑎᓪᓗᒍ ᐃᓚᐅᓂᖃᑦᑐᑎᒃ ᖃᐅᔨᒪᔭᐅᒻᒪᕆᑦᑐᑦ ᓄᓇᖃᑦᑎᐅᔪᑦ ᓄᓇᕗᒻᒥ. 
ᖃᓄᐃᓂᐅᕐᔪᕐᓗ ᐃᓚᖃᒻᒪᕆᓚᐅᖅᑐᓂ ᖃᓄᐃᓕᐅᕐᓂᒃᑯᑦ, ᐃᓱᒫᓘᓇᖅᑐᒃᑯᑦ, ᓂᙵᓇᖅᑐᒃᑯᑦ, ᐱᖃᑎᒌᓐᓂᒃᑯᑦ, 
ᐊᓐᓇᐃᓐᓂᒃᑯᑦ, ᐊᒻᒪᓗ ᐃᙱᓂᒃᑯᑦ. 
 
ᐊᐅᓚᕐᓂᖃᑦᑐᑕ ᑲᑎᓯᒋᐊᖅᑐᖅᑐᑕ ᐃᓄᓐᓂᒃ ᐃᒡᓗᓕᒃᒥ, ᒥᓂᔅᑕ ᓯᒪᐃᓚᒃ, ᑕᐹᕐᔪᒃ, ᐊᑭᓱᒃ, ᐊᒻᒪᓗ ᐅᕙᖓ ᐄ, 
ᐅᕙᖓ, ᐅᖃᖅᑏ, ᐳᓛᕆᐊᖁᔭᐅᓚᐅᕐᕋᑦᑕ ᑎᓯᓂᖅᓴᓄᑦ ᐅᔭᕋᓐᓂᒃ ᐅᔭᕋᓐᓂᐊᖅᕕᐅᔪᒧᑦ 35 ᑭᓗᒦᑕᒥᒃᐅᖓᓯᓐᓂ 
ᐃᒡᓗᓕᒃᒥᑦ. ᒪᐃᔭᖓᓗ ᐃᒡᓗᓕᐅᑉ, ᐃᓚᐃᔾᔭ ᐃᕙᓗᐊᕐᔪᒃ ᐊᒻᒪᓗ ᐊᓯᖏᑦ ᒐᕙᒪᒃᑯᑦ ᓄᓇᕗᒻᒥ ᐃᖅᑲᓇᐃᔭᖅᑎᖏ 
ᐊᒻᒪᓗ ᓄᓇᖃᑦᑎᐅᔪᑦ. ᐊᐅᓚᖅᑐᑕ ᒪᕐᕉᒃᑯᑦ ᖁᓛᒎᓖᒃᑯᑦ ᑕᐃᑯᖓ ᑐᐱᕐᕕᐅᔪᒧᑦ. ᐅᔭᕋᕐᓂᐊᖅᕕᒃ 
ᐱᑕᖃᕈᓐᓇᖅᑐᖅ ᐅᐊᓐᓇᖓᓂ ᐃᒡᓗᓕᐅᑉ ᑎᓯᓂᖅᓴᓄᑦ ᐅᔭᕋᓐᓄᑦ ᐱᑕᖃᕈᒥᓇᖅᑐᒻᒪᕆᐊᓘᒻᒪᑦ ᐊᒻᒪᓗ 
ᐊᒃᓱᐊᓗᒃ ᑲᒪᒋᔭᐅᑦᑎᐊᕐᓚᐅᖅᑐᑕ ᑐᐱᖅᓯᒪᔪᓄᑦ. 
 
ᐅᑎᓕᖅᑎᓪᓗᑕ ᐃᒡᓗᓕᒃᒧᑦ, ᖁᓛᒎᓕᕗᑦ ᒥᒋᐊᖃᓕᓚᐅᕐᒪᑦ ᐅᖓᓯᑲᓪᓚᒃᑕᖓᓂᒃ ᐃᒡᓗᓕᐅᑉ. ᑕᖅᓯᖅᑐᐊᓘᒻᒪᑦ, 
ᐊᓄᕌᖅᑐᓂ, ᓯᓚᓗᒃᑐᓂ ᐊᒻᒪᓗ ᐃᒃᑮᓇᖅᑐᓂ. ᓄᕗᔭᓗᐊᕐᓂᑯᒧᑦ ᑕᑯᕕᒃᓴᐅᓪᓗᓂ ᕼᐊᓐᓇᓚᑐᐃᓐᓇᕐᒥᒃ 
ᐅᖓᓯᒧᑦ. ᐊᖁᑎᕗᑦ ᒥᑦᑎᐊᕐᑎᑦᑎᓪᓗᓂ ᐱᖓᓱᓂᖃᐃ ᐊᑦᔨᒌᖏᑦᑐᓂ ᕿᑭᖅᑕᕋᓛᒥ ᐅᖓᓯᓐᓂᖃᑦᑐᒥᒃ 30 
ᑭᓗᒦᑕᒥᒃ ᐃᒡᓗᓕᒃᒥᐅᑉ ᐅᐊᓐᓇᖅᐸᓯᐊᓂᒃ. ᐊᓯᐊᓂᒃ ᓇᔪᕋᔅᓴᖃᕐᓇᑕ ᖁᓛᒍᓕᐅᑉ ᑕᑕᑦᑐᕋᓛᑦᑎᐊᖑᓪᓗᓂ. 
ᐅᖅᓱᑭᑦᑐᐊᓘᓕᖅᑐᑕᓗ ᐊᒻᒪᓗ ᐃᒃᑮᓇᖅᑐᓂ. 
 
ᐅᑕᖅᑭᓕᖅᑐᑕ ᐊᑯᓂᒃ, ᐊᒻᒪᓗ ᐊᖓᔪᖅᑳᖅ ᑕᐹᕐᔪᒃ, ᐊᑯᓂᕈᓗᒃ ᐊᒻᒪᓗ ᐃᓅᓯᒪᔪᖅ ᐱᕈᖅᓯᒪᓪᓗᓂᓗ ᐃᒡᓗᓕᒃᒥ, 
ᐅᖃᐅᔾᔨᓪᓗᓂ ᐊᖁᑎᒥᒃ ᑕᐃᑯᖓᖁᓪᓗᓂᐅ ᑐᕌᕐᓗᓂ ᐊᕙᔭᒃᒧᑦ, ᕿᒪᑦᑕᐅᓂᑯ ᕿᑭᖅᑕᖅ ᑐᒃᓯᐊᖅᕕᒥᓂᖅᑕᓕᒃ, 
ᐱᑐᖄᓗᒃ ᑐᒃᓯᐊᖅᕕᒥᓂᖅ ᐃᒐᓛᖃᖏᑦᑐᖅ, ᒪᑐᖃᕋᓂᓗ. 
 
ᑕᐅᕗᖓ ᐃᖏᖅᐸᔅᓯᐅᕈᓘᔭᓚᐅᖅᑐᑕ, ᒥᓕᓚᐅᖅᑐᒍ ᖃᓂᒋᔮᓂ ᕿᒪᑦᑕᐅᓂᑰᑉ, ᑐᒃᓯᐊᖅᕕᒥᓂᐅᑉ. 

ᒫᓐᓇᐅᔪᖅ ᐊᖏᖅᑕᐅᔪᒪᓪᓗᖓ ᐃᓘᓇᖏᓐᓄᑦ ᐱᐊᓂᒍᒪᓪᓗᖓ ᐅᖃᐅᓯᕆᔭᓐᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᓪᓗᓂ ᐃᓘᓇᖏᓐᓄᑦ ᐱᐊᓂᒍᒪᓪᓗᓂ ᐅᖃᐅᓯᕆᔭᒥᓂᒃ. 
ᐋᒡᒑᖅᑐᖃᑉᐸ? ᐱᑕᖃᖏᒻᒪᑦ; ᑲᔪᓯᒋᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᒃᑯ ᒪᓕᒐᓕᐅᖅᑎᐅᖃᑎᒃᑲ. ᐅᖃᓗᐊᕈᒪᖏᓐᓇᒪ 
ᐊᐅᓚᖅᓯᒪᓂᕆᓚᐅᖅᑕᑎᓐᓂᒃ, ᑲᑉᐱᐊᓱᓐᓂᕆᓚᐅᖅᑕᑎᓐᓂᒃ, ᑲᑉᐱᐊᓇᕐᓂᕆᓚᐅᖅᑕᖓ; ᕿᐊᓕᖅᑐᑕ, 
ᓂᐹᕿᔪᐊᓘᓪᓗᑕ, ᑲᑉᐱᐊᓱᒃᑐᑕ. 
 
ᐅᖃᓗᐊᔾᔮᙱᓚᖓ ᖃᓄᑎᒋᑦ ᐊᑐᕐᒪᖔᖅᑎᒍ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ ᓯᕗᓕᖅᑎᐅᔪᑦ 
ᐃᙱᑦᑎᐊᖅᑐᒻᒪᕿᐳᓂᖏᓪᓗ ᑐᓴᖅᑕᐅᓚᐅᖅᑐᑦ ᓴᓂᐊᓂ ᑐᒃᓯᐊᕐᕕᑐᖃᐅᑉ ᑕᐃᒃᓱᒪᓂ ᐅᓪᓗᖓᓂ, ᑭᓯᐊᓂ 
ᑕᓪᓕᒪᑦ ᐃᑲᕐᕋᐃᑦ ᓈᒻᒪᑕ ᐊᐃᔭᐅᓚᐅᕋᑦᑕ ᐅᒥᐊᒃᑯᑦ ᐃᓪᓗᓕᒻᒥ, ᐅᒥᐊᖅᑐᖅᑐᓂ ᖃᐅᔨᒪᔭᐅᑦᑎᐊᖅᑐᖅ 
ᓴᖅᑭᓕᐊᓯ ᑯᓄᒃ. ᐅᖃᕈᓐᓇᖅᐳᖓ ᐱᒻᒪᕆᐅᒐᓗᐊᖅᑎᓪᓗᒍ ᐊᖓᔪᖅᑳᑦ ᑕᐃᑲᙵᑦ ᕿᑭᖅᑕᒥᑦ 
ᐊᐅᓪᓚᕈᒪᔪᒻᒪᕆᐅᓚᐅᕐᒪᑕ. 
 
ᐅᖃᖅᑏ, ᐅᒥᐊᕐᒥᑦ ᐅᑎᓕᖅᑐᑕ ᐃᓪᓗᓕᒻᒥᑦ ᓯᑰᓗᓂ ᐊᒻᒪᓗ ᓴᔅᓯᖅᑐᓂ ᖃᐅᔨᒪᓚᐅᙱᓐᓇᑦᑕ 
ᓇᒧᙵᓕᕋᓗᐊᕐᒪᖔᑦᑕ, ᐊᖓᔪᖅᑳᑦ ᐅᖃᓚᐅᖅᐳᑦ ᐃᙱᖅᑐᑦ ᑐᓵᓪᓗᒋᑦ ᑲᔪᓯᔪᓐᓇᑦᑎᐊᓚᐅᕐᒪᑕ ᐅᓪᓗᕐᒥᓂᒃ. 
 
ᖁᔭᓐᓇᒦᕈᒪᖅᑲᐅᒐᒪ ᐱᓕᕆᔪᓐᓇᑦᑎᐊᖅᑐᓄᑦ ᐊᐅᓚᑦᑎᔪᑦ ᐊᒻᒪᓗ ᐊᖓᔪᖅᑳᖑᖃᑎᕗᑦ 
ᐃᓅᖃᑎᖃᕈᓐᓇᑦᑎᐊᓚᐅᕐᒪᑕ ᐊᒃᓱᕈᕐᓇᖅᑐᒥ. ᐊᓯᐅᔨᖅᑲᒃᑲᓐᓂᕐᓂᕈᒪ ᐅᒥᐊᖏᖅᓯᒃᑲᓐᓂᕐᓂᕈᒪᓗ ᐊᓯᖏᓐᓂᑦ 
ᑕᐃᒫᔅᓴᐃᓐᓇᖅ ᐊᔾᔨᒋᒐᔭᙱᓛ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑰᓕ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 029 - 2(2): ᖁᕕᐊᒋᔭᖅ ᓗᐊᓐ ᑯᓱᒐᖅ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᖏᖅᓯᕗᖓ ᐅᓪᓛᖅ ᒪᓐᓇ ᖁᕕᐊᒋᔪᒪᓪᓗᒍ ᒪᐃᔭ ᑲᖏᖅᖠᓂᕐᒥᑦ ᓗᐊᓐ 
ᑯᓱᒐᖅ, ᒪᐃᔭᕈᕋᑖᓚᐅᕐᒪᑦ. ᓂᕈᐊᕋᔅᓴᓕᐅᕈᑏᑦ ᒪᑐᕋᑖᓚᐅᕐᒪᑕ, ᓅᕖᕝᕙ 8-ᒥ; ᒫᓐᓇᐅᔪᖅ ᒪᐃᔭᐅᓕᖅᑐᖅ 
ᑲᖏᖅᖠᓂᕐᒥ ᒪᐃᔭᐅᒃᑲᓐᓂᕐᓂᐊᖅᐳᖅ ᐃᓕᓯᒪᓂᐊᖅᑐᓂ ᐃᓕᓯᒪᕕᔅᓴᖓ ᓈᒻᒪᔅᓯᒐᓱᐊᕐᓂᖓᓂ. 
 
ᐅᔨᒪᒐᒃᑯ ᑯᓱᒐᖅ; ᐅᕙᖓ ᐅᔪᕈᖓᓂᑦ ᓄᓕᐊᖃᕐᒪᑦ. ᐱᓕᕆᖃᑎᒋᑦᑎᐊᕈᒪᓂᐊᖅᐸᕋ ᐊᕐᕌᒎᓂᐊᖅᑐᓂᑦ, 
ᐋᖅᑮᒋᐊᕋᓱᐊᖅᑎᓪᓗᒍ ᑲᖏᖅᖠᓂᕐᒥᑦ. ᖁᔭᓐᓇᒦᕈᒪᕙᕋ. 
 
ᒫᓐᓇᐅᔪᕐᓕ ᐃᑲᔪᖅᓱᕈᒪᕙᒃᑲ ᐊᓯᖏᑦ ᓂᕈᐊᕋᔅᓴᐅᓚᐅᖅᑐᑦ ᓄᓇᓕᓐᓂᑦ ᒐᕙᒪᒃᑯᓐᓂᑦ ᓂᕈᐊᕐᓇᐅᑎᓪᓗᒍ. ᐊᒻᒪᓗ 
ᖁᕕᐊᒋᔪᒪᓪᓗᒍ ᓗᐊᓐ ᑯᓱᒐᖅ ᒪᐃᔭᕈᒃᑲᓐᓂᕐᒪᑦ ᐱᓕᕆᐊᖃᒃᑲᓂᕐᓂᐊᖅᑐᓂ ᐊᒥᓱᑲᓪᓚᓐᓂᑦ ᐊᕐᕌᒍᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᓚᕋᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 030 - 2(2): ᐃᓅᒍᓐᓃᖅᑐᖃᕐᓂᖅ ᐃᓄᑐᖃᕐᒥᒃ 

ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᖃᖃᑦᑕᕋᑦᑕ ᐅᓪᓗᑐᐃᓐᓇᐅᑎᓪᓗᒍ ᑐᓴᕈᒥᓇᖅᑐᓂᒃ ᐊᒻᒪᓗ 
ᑐᓴᕈᒥᓇᙱᑦᑐᓂᒃ. ᐅᓇ ᖁᕕᐊᓇᙱᑦᑑᙱᑦᑑᒐᓗᐊᖅ ᐅᖃᐅᓯᕆᓂᐊᖅᑕᕋ ᑭᓯᐊᓂ ᓇᓗᓇᐃᖅᓯᔪᒪᕗᖓ 
ᒪᓕᒐᓕᐅᖅᑎᓄᑦ ᐃᓅᒍᓐᓃᖅᑐᖃᖅᑲᐅᒻᒪᑦ ᐃᓐᓇᑐᖃᕐᒥᑦ ᐊᕐᕕᐊᓂ. ᐃᓐᓇᑐᖃᖅ ᐃᓅᔪᓐᓃᖅᑲᐅᒻᒪᑦ 
ᐅᓪᓈᖑᖅᑰᖅᑐᖅ. 
 
ᑕᑯᖃᑦᑕᓚᐅᕋᒃᑯ ᐃᓄᑎᓪᓗᒍ, ᐃᓄᒻᒪᕆᐅᓪᓗᓂ, ᐊᒻᒪᓗ ᑕᑯᓐᓇᒐᔅᓴᑦᑎᐊᕙᒻᒪᕆᐅᓪᓗᓂ ᐊᓯᒥᓐᓄᑦ 
ᐊᔪᕆᒐᔅᓴᐅᓪᓗᓂ, ᐆᒪᔪᕐᓂᒃ ᐃᓱᒪᒋᔭᖃᑦᑎᐊᓚᐅᕐᒪᑦ ᓄᓇᒥ ᐊᒻᒪᓗ ᐃᓅᖃᑎᖃᑦᑎᐊᖅᑐᓂ ᐊᓯᒥᓐᓂᒃ. ᐊᓯᒥᓐᓂᒃ 
ᐅᖃᐅᓯᖃᕐᓂᐅᓴᖃᑦᑕᓚᐅᙱᑦᑐᖅ; ᖁᖓᐃᓐᓇᖃᑦᑕᖅᑐᓂ ᑭᒃᑯᓕᒫᓄᑦ ᓂᓪᓕᕐᕕᒋᑦᑎᐊᖅᐸᑦᑐᓂᒋᓪᓗ. 
ᑎᕆᒐᓂᐊᕋᓱᐊᖅᑎᐅᓚᐅᖅᐳᖅ ᒪᒃᑯᓐᓂᖅᓴᐅᑎᓪᓗᒍ. ᐱᔪᓐᓇᖅᑐᒻᒪᕆᐳᓚᐅᖅᐳᖅ ᐃᓄᐃᑦ ᐃᓕᖅᑯᓯᑐᖃᖏᓐᓂᑦ 
ᖃᐅᔨᒪᓪᓗᑎᓂ. 
 
ᒪᒃᑯᑦᑐᓄᑦ ᑕᑯᓐᓇᑦᑎᐊᖅᑕᐅᓚᐅᖅᐳᖅ ᐃᓐᓇᑐᖃᐅᓪᓗᓂ, ᐊᒻᒪᓗ ᖁᔭᓐᓇᒦᕈᒪᕙᕋ, ᖃᐅᔨᒪᓚᐅᕐᒪᑦ ᐆᒪᔪᕐᓂᑦ 
ᓄᓇᒥ ᐊᒻᒪᓗ ᐊᓯᖏᓐᓂᑦ ᓄᓇᒦᑦᑐᓂᑦ. ᑕᒪᓐᓇ ᐱᔾᔪᑎᒋᓪᓗᒍ ᐃᓱᒪᒋᒍᒪᑦᑎᐊᖅᐸᒃᑲ ᐃᓚᖏᑦ. 
ᐃᓱᒪᒋᔭᖃᑦᑎᐊᓚᐅᕐᒪᑦ ᐃᓕᖅᑯᓯᑐᖃᕐᒥᓂᒃ ᐊᒻᒪᓗ ᑲᒪᑦᑎᐊᖅᑐᓂ ᐃᓅᖃᑎᒥᓐᓂᒃ. 
 
ᐅᖃᖅᑏ, ᐅᓪᓗᒥ ᐅᖃᕈᒪᕗᖓ ᑕᐃᒫᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᓚᕋᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 031 - 2(2): ᓇᓪᓕᐅᓂᖅᓯᐅᖅᑐᖅ ᖃᑕᓐᖑᑎᒐ 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᕼᐊᓘᕈᒪᓪᓗᖓ ᑕᓗᕐᔪᐊᕐᒥᐅᓄᑦ ᐅᓪᓗᒥ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐅᖄᔾᔪᒍᒪᑐᐃᓐᓇᖅᑐᖓ ᖃᑕᙳᑎᓐᓄᑦ ᓯᓖᓐ ᐸᐅᓗᓯ ᐊᒻᒪᓗ ᐃᓄᒃ ᐸᐅᓗᓯ. ᐅᓪᓗᒥ 
ᓇᓪᓕᐅᓂᖅᓯᐅᕐᒪᑎᒃ ᖁᕕᐊᓱᖁᑦᑎᐊᐹᒃᑲ ᖃᑕᙳᑎᒐᓗ ᐊᒻᒪᓗ ᐊᐃᑉᐸᖓ. ᑲᑎᑎᑕᐅᓯᒪᓕᖅᑑᒃ ᐊᕐᕌᒍᓂᒃ 25-
ᓂᑦ. 
 
>>ᐸᑦᑕᑐᖅᑐᑦ 
 
(ᑐᓵᔨᒃᑯᑦ) ᐅᓪᓗᒥ ᐃᓱᒪᒋᕚᒃᑲ ᓇᓪᓕᐅᓂᖅᓯᐅᕐᒪᑎ. 
 
ᓇᓪᓕᐅᑎᔪᖃᒥᒪᑦᑕᐅᖅ ᐅᓪᓗᒥ, ᖃᐅᔨᒪᖅᑲᐅᖏᒃᑲᓗᐊᖅᑐᒍᑦ. ᐅᓪᓗᖃᑦᑎᐊᕐᕆᑦ ᓈᓐᓯ ᑐᐱᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐳᐃᒍᖅᐸᓪᓚᐃᖅᑲᐅᔪᖅ ᓇᓪᓕᐅᑎᓂᕐᒥᓂᒃ. 
 
>>ᐃᙱᖅᑐᑦ ᓇᓪᓕᐅᑎᔪᖅᓯᐅᑎᒥᒃ 
 
ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᕐᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 4. ᑲᑎᒪᒡᔪᑎᒃᓴᖅ 5. 
ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐹᓇᐸᔅ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒍᓱᑉᐳᖓ ᐃᓕᑕᖅᓯᒋᐊᒃᓴᖅ ᒪᐃᔭᑦᑎᓐᓂᒃ, ᐃᖃᓗᒃᔪᐊᖅ. 
ᓂᐅᕐ ᐃᖃᓗᒃᔪᐊᖅ ᐃᑲᔪᖅᓯᒪᔪᖅ ᐊᒻᒪᓗ ᐃᑲᔪᖃᑦᑕᖅᑐᓂ ᓄᓇᕗᒻᒥ ᑭᒧᒃᓯᔾᔪᐊᕐᓂᒧᑦ. ᐃᓚᒋᔭᐅᔪᖅ ᑖᓐᓇ 
ᐋᖅᑭᒃᓱᐃᖃᑦᑕᖅᑐᓄᑦ ᖃᓄᐃᓕᐅᕈᑕᐅᓂᐊᖅᑐᒧᑦ. 
 
ᐊᒻᒪᓗ, ᐃᓕᑕᖅᓯᔪᒪᒋᓪᓗᖓ ᐋᓐᑐᕉ ᑕᒃᑐᕐᒥᒃ ᓇᒻᒥᓂᖃᑦᑎᐅᔪᖅ ᐊᒻᒪᓗ ᐊᐅᓚᕈᔾᔨᔨᐅᓪᓗᓂ ᐊᒻᒪᓗ 
ᑕᓚᕖᓴᒃᑰᖅᓯᒪᔪᖅ, ᑕᒃᑰᓇ ᑎᔅᑲᕗᕆ ᑕᑯᓐᓇᖅᕕᖓᑎᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᑲᑎᒪᕕᒻᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᐋᕆᐊᖅ. 
 
ᐋᕆᐊᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓ ᓂᐅᕐ ᐃᖃᓗᒃᔪᐊᒥᒃ. ᓯᕗᓕᖅᑎᐅᓯᒪᔪᖅ 
ᐃᒃᐱᐊᕐᔪᒻᒥ. 
 
ᐃᓕᑕᖅᓯᔪᒪᒋᓪᓗᖓᓗ ᓯᑏᕕ ᐊᐅᓚᕿᐊᖅ ᕿᑭᖅᑕᕐᔪᐊᕐᒥᐅᑕᖅ, ᐃᖃᓗᓐᓂ ᓄᓇᖃᖃᐃᓐᓇᖅᑐᖅ 
ᐊᑯᓂᐅᖏᑦᑐᖅ. ᐊᒻᒪᑕᐅᖅ ᓯᕗᓕᖅᑎᐅᓯᒪᒋᓪᓗᓂ, ᕿᑭᖅᑕᖅᔪᐊᕐᒥ, ᓂᕆᐊᖅᑕᐅᓂᒃᑰᖏᑦᑑᒐᓗᐊᖅ.  
 
ᐃᓕᑕᖅᓯᔪᒪᒋᓪᓗᖓᑦᑕᐅᖅ ᐋᓐᑐᕈ ᑕᒃᑐᒥᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ ᑲᑎᒪᕕᒻᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᒋᓪᓗᖓᑦᑕᐅᖅ ᐃᓄᒻᒥᒃ 
ᐃᓕᑕᕆᔭᐅᖅᑲᐅᔪᒥᒃ ᐊᒥᓱᓄᒃ ᒪᓕᒐᓕᐅᖅᑎᓄᑦ. 
 
ᓯᑎᕕ ᐊᐅᓚᕿᐊᖅ ᓂᕈᐊᖅᑎᒋᓯᒪᒐᒃᑯᑦ ᐃᖃᓗᓐᓂ ᓄᓇᖃᑦᑎᓪᓗᒍ, ᐊᒻᒪᓗ ᑐᙵᓱᒃᑎᒍᒪᓪᓗᒍ 
ᒪᓕᒐᓕᐅᖅᕕᒻᒧᑦ. ᑐᙵᓱᒋᑦ. ᐊᑯᓂᕈᓗᒃ ᖃᐅᔨᒪᖃᑦᑕᐅᑎᓕᖅᑐᒍᒃ. 
 
ᑐᙵᓱᒃᑎᒍᒪᓪᓗᒍᑦᑕᐅᖅ ᒪᐃᔭ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. 
ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᕗᖓ ᐃᓚᖏᓐᓂᑦ, 
ᐃᓕᑕᕆᔭᐅᒌᖅᓯᒪᔫᒐᓗᐊᑦ: ᐋᓐᑐᕉ ᑕᖅᑐ ᐊᒻᒪᓗ ᓯᑏᕕ ᐊᐅᓚᕿᐊᖅ. 
 
ᐃᓚᐅᖃᑕᐅᓪᓗᖓ ᒪᓕᒐᓕᐅᖅᑎᓄᑦ ᖁᕕᐊᓱᒍᑎᖃᖅᐳᖓ ᒪᐃᔭᐃᑦ ᑲᑎᒪᓂᖃᓚᐅᕐᒪᑕ ᑕᒫᓂ ᐃᖃᓗᓐᓂ. ᒥᐊᓕ 
ᐊᐅᓚᕿᐊᖅ ᒪᒃᑯᓐᓂᖅᐸᐅᕗᖅ ᑕᒫᓂ ᕿᑭᖅᑖᓗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᔅᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 

ᑐᑐ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᐅᓪᓗᑐᐃᓐᓇᐅᒻᒪᑦ, ᐊᒻᒪᓗ ᐲᑯ ᐅᖃᖅᑲᐅᒻᒪᑦ ᐅᐊᑦᑎᐊᕈ 
ᖁᕕᐊᓇᖅᑐᒻᒪᕆᐅᔮᕐᒪᑦ. ᒫᓐᓇᐅᔪᖅ ᐃᓘᓐᓇᑦᑎᐊᓯᓐᓂᑦ ᑐᙵᓱᑦᑎᑦᑎᔪᒪᕗᖓ ᒪᓕᒐᓕᐅᕐᕕᒻᒪᑦ 
ᐃᓕᑕᕆᔭᐅᓚᐅᙱᑦᑐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᔅᓯ ᐃᓘᓐᓇᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. 
ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ. 
 
ᑲᔪᓯᓚᐅᙱᓂᑦᑎᓐᓂᑦ ᐅᓪᓗᒥ ᐊᐱᖅᓱᖅᓇᕐᒧᑦ, ᐅᖃᐅᓯᖃᑲᐃᓐᓇᕈᒪᕗᖓ ᑲᑎᒪᔨᓄᑦ ᒪᓕᑦᑐᒋᑦ ᐊᑐᖃᑦᑕᖅᑕᕗᑦ 
ᑎᑎᖅᑲᓂᒃ ᒪᓕᒐᓕᐅᕐᕕᒻᒦᓪᓚᑦᑖᙱᑦᑐᓂᑦ. 
 
ᑲᑎᒪᔩᑦ ᐃᖅᑲᐅᒪᖅᑰᕐᒪᑕ ᐅᕙᖓ ᐅᖃᐅᓯᕆᓚᐅᖅᑕᖏᓐᓂᑦ ᐃᓂᖅᑎᕆᓪᓗᖓ ᓯᕗᓪᓕᕐᒥᑦ ᑲᑎᒪᓂᖃᖅᑎᓪᓗᑕ, 
ᖃᓄᐃᑦᑐᑦ ᑎᑎᖅᐃᑦ ᓇᓗᓇᐃᖅᓱᖅᑕᐅᔪᓐᓇᕐᒪᖔᑕ ᖃᐅᔨᒪᔭᐅᑦᑎᐊᕆᐊᖃᕐᒪᑕ. 
ᐊᑐᐊᒐᖅᑕᖃᓪᓚᑦᑖᙱᑦᑑᒐᓗᐊᖅ ᒪᓕᒐᑦᑎᓐᓂᑦ ᑎᑎᖅᑲᓂᒃ ᐅᖃᓕᒫᕐᓂᕐᒧᑦ ᐅᖃᐅᓯᐅᓯᒪᙱᑦᑐᓂᒃ 
ᒪᓕᒐᓕᐅᕐᕕᒻᒥ. 
 
ᐅᑦᑑᑎᒋᓪᓗᒍ, ᐃᓚᖓ 1 (ᐅ) ᐊᐱᖅᓱᕐᓇᕐᒥ ᐊᑐᐊᒐᕗᑦ ᐅᖃᖅᓯᒪᒻᒪᑦ ᐊᐱᖅᓱᕐᓇᖅ ᐃᒪᐃᓕᖓᒋᐊᖃᕐᒪᑦ " . . . 
ᐱᓕᕆᐊᖃᖅᑐᑦ ᑲᖐᒋᔭᐅᔪᓂᑦ ᖃᐅᔨᒪᔭᖏᓐᓄᑦ ᐊᖓᔪᖅᑳᑦ." 
 
ᑲᑎᒪᔨ ᐅᖃᐅᓯᖃᕈᓐᓇᑦᑎᐊᖅᐳᖅ ᐃᓱᒪᖅᓱᕐᓗᓂ ᐱᕙᓪᓕᐊᔪᓂᑦ ᓴᖅᑭᑕᐅᓚᐅᖅᑐᓂᑦ ᐊᖓᔪᖅᑳᕐᒧᑦ, ᑎᑎᖅᑲᖅ 
ᐅᖃᐅᓯᐅᓪᓚᑦᑖᖅᓯᒪᙱᒃᑲᓗᐊᖅᑎᓪᓗᒍ ᒪᓕᒐᓕᐅᕐᕕᒻᒥ. ᑕᒪᑐᒪ ᐊᓯᐊᒎᕐᓂᕈᑦᑕ ᐊᓰᓐᓇᓕᒐᔭᕐᒪᑦ ᐋᔩᖅᑕᕗᑦ. 
 
ᑎᑎᖅᑲᐃᓪᓕ ᑭᓯᐊᓂ ᖃᐅᔨᒪᔭᐅᑦᑎᐊᕆᐊᖃᖅᐳᑦ ᑲᑎᒪᔩᑦ ᐅᖃᐅᔾᔭᐅᒋᐊᕋᔭᖅᐳᑦ ᑕᒪᓐᓇ ᐱᓕᕆᐊᖑᔪᖅ 
ᒪᓕᑦᑎᐊᕋᓗᐊᕐᒪᖔᖅ ᖃᐅᔾᔨᑎᖏᑕ ᐊᖓᔪᖅᑳᑉ ᐅᖃᐅᓯᖃᓗᐊᓕᓚᐅᙱᓐᓂᖏᓐᓂᑦ ᑎᑎᖅᑲᒥᑦ ᐅᖃᐅᓯᐅᔪᒥᑦ. 
 
ᑭᓯᐊᓂᓕ, ᐅᖃᐅᓯᖃᖅᑎᓪᓗᓯ ᑎᑎᖅᑲᐅᒌᖅᑐᒥᑦ ᑲᑎᒪᔩᑦ ᐱᓯᒪᔭᖏᓐᓂᑦ ᐋᔩᕈᑕᐅᔪᑦ ᐅᖓᑖᓃᙱᒻᒪᑕ, 
ᐊᖓᔪᖅᑳᑦ ᐃᖅᑲᐃᑎᒋᐊᖅᑕᐅᕙᑉᐳᑦ ᑭᐅᔅᓴᐃᓐᓇᕆᐊᑐᙱᓐᓂᖏᓐᓂᑦ ᐊᐱᖅᑯᑕᐅᔪᓂᑦ ᓇᓕᐊᓐᓂᑐᐃᓐᓇᖅ. 
 
ᖁᔭᓐᓇᒦᒃ. ᑲᑎᒪᔾᔪᑎᔅᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑰᓕ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 

ᐊᐱᖅᑯᑦ 038 - 2(2): ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔩᑦ ᓴᓪᓕᓃᓐᓂᐊᖅᑐᖅ ᐊᓪᓚᕝᕕᖓᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᒍ ᓯᕗᓕᖅᑎ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᐊᖓᔪᖅᑳᑦ 
ᐅᖃᐅᓯᔅᓴᖏᓐᓂᑦ ᐅᖃᐅᓯᖃᖅᑲᐅᒻᒪᑦ; ᖁᕕᐊᑉᐳᖓ ᐃᑲᔪᖅᓱᕐᓚᑦ ᐲᔭᖅᑕᐅᓂᐊᖅᑐᓂᒃ. ᖁᕕᐊᑦᑐᒻᒪᕆᐅᕗᖓ 
ᑲᔪᓯᒻᒪᑦ ᐲᔭᐃᓂᕐᒥᑦ. 

ᐊᐱᖅᑯᑎᒐᓕ ᐅᓇ, ᖃᓄᐃᑦᑐᒥᑦ ᐸᕐᓇᐅᑎᖃᖅᐱᓯ ᐃᓄᐃᑦ ᐱᔪᓐᓇᐅᑎᖏᑕ ᑲᑎᒪᔨᖏᓐᓄᑦ ᓴᓪᓕᓃᓐᓂᐊᖅᐹ 
ᐊᓪᓚᕝᕕᖓ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑏ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᕿᓂᓕᕋᑦᑎᒍ ᓇᒦᓐᓂᐊᕐᒪᖔᖅ ᐊᓪᓚᕝᕕᖓ, 
ᐅᖃᓚᐅᕋᒪ ᐅᐱᕐᖓᔅᓵᖑᓚᐅᖅᑐᒥᑦ ᑕᑯᓐᓇᕐᓂᖅᓴᐅᓂᐊᕐᓂᕋᖅᑐᖓ ᓄᓇᓕᕋᓛᖑᓂᖅᓴᓂᑦ. 
ᐃᑲᔪᖅᓱᖅᑕᐅᔪᒪᓚᐅᕋᒪ ᑲᑎᒪᔨᓄᑦ ᐊᒻᒪᓗ ᖁᕕᐊᑦᑎᐊᖅᐳᖓ ᐃᑲᔪᖅᓱᓚᐅᕋᔅᓯ. ᐅᖃᖃᑎᖃᓚᐅᖅᑐᖓ 
ᑲᑎᒪᔨᓂᑦ ᑎᓕᓚᐅᖅᐸᒃᑲ ᐃᖅᑲᓇᐃᔭᖅᑎᒃᑲ ᐃᑲᔪᖅᓱᖁᓪᓗᒋᑦ ᓄᓇᓕᕋᓛᖑᓂᖅᓴᓂᑦ. 
 
ᑕᐃᒪᐃᒻᒪᑦ ᑕᒪᓐᓇ ᐸᕐᓇᐅᑦ ᐊᑐᓕᓚᐅᖅᐸᕗᑦ ᓄᑦᑎᖅᑐᑕ ᓴᓪᓕᓄᑦ. ᑲᑎᒪᔨ ᓴᓪᓕᕐᓄᑦ 
ᐃᑲᔪᖅᓱᖅᓯᒪᔪᒻᒪᕆᐅᓪᓗᓂᑦᑕᐅᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅ ᐃᓚᒋᐊᕈᑎᒐ. ᓄᓇᕗᓕᒫᕐᒥᑦ ᐊᒻᒪᓗ ᒪᓕᒐᓕᐅᕐᕕᒻᒥ ᐊᒻᒪᓗ 
ᓄᓇᕗᒻᒥᐅᑦ ᐅᑉᐱᕈᓱᒻᒪᑕ ᐃᓄᐃᑦ ᖃᐅᔾᔨᑎᑐᖃᖏᓐᓂᑦ ᐃᓚᓕᐅᔾᔨᖁᔨᓪᓗᑎᒃ ᒐᕙᒪᑦᑎᓐᓄᑦ. 
 
ᑕᒪᓐᓇ ᐱᔾᔪᑎᒋᓪᓗᒍ, ᓯᕗᓕᖅᑎᐅᓪᓗᑎᑦ ᐊᐅᓚᑦᑎᓂᕐᒧᑦ ᐃᓄᐃᑦ ᐱᔪᓐᓇᐅᑎᓐᓄᑦ ᑲᑎᒪᔨᖏᓐᓄᑦ, ᑖᓐᓇ 
ᓴᖅᑭᕐᓂᐊᖅᐱᓯᐅᒃ ᐃᖅᑲᓇᐃᔮᔅᓴᓄᑦ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᐄ. ᖁᔭᓐᓇᒦᒃ, ᐅᖃᖅᑏ. ᐄ, ᑐᑭᒧᐊᖅᑎᑖᕆᐊᖃᓚᐅᕋᑦᑕ ᒪᓕᒐᖅᑎᒍᑦ, 
ᑕᐃᒪᐃᒻᒪᑦ ᓴᖅᑮᓚᐅᖅᐳᒍᑦ ᑐᓴᕋᔅᓴᕐᒥᑦ ᐃᖅᑲᓇᐃᔮᔅᓴᖅᑕᖃᕐᒪᑦ; ᓴᖅᑮᓂᐊᖅᐳᑦ ᐃᖅᑲᓇᐃᔮᔅᓴᕐᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐᓕ ᐱᒻᒪᕆᐅᕗᖅ ᐱᔾᔪᑎᒋᓪᓗᒍ ᐃᓄᐃᑦ ᓄᓇᕗᒻᒥᐅᑦ ᑕᐃᒫᔅᓴᐃᓐᓇᖅᑕᐅᖅ 
ᐊᔾᔨᒌᖑᔪᒥᑦ ᐃᖅᑲᓇᐃᔮᖅᑖᕋᓱᐊᕈᒪᒻᒪᑕ ᒐᕙᒪᒃᑯᓐᓄᑦ ᐃᖅᑲᓇᐃᔮᓂᒃ. 
 
ᑕᐃᒪᐃᒻᒪᑦ ᓯᕗᓕᖅᑎ ᐅᖃᕈᓐᓇᖅᐹ ᒪᓕᒐᓕᐅᕐᕕᒻᒥ ᓄᓇᕗᒻᒥᐅᓄᑦ ᐃᖅᑲᓇᐃᔮᔅᓴᖅ ᐊᐅᓚᑦᑎᔩᑦ 
ᑐᑭᒧᐊᖅᑎᖓᓐᓄᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓄᑦ ᓴᖅᑭᑕᐅᓴᕋᐃᓐᓂᐊᕐᒪᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. 
 
ᐄ, ᑕᒪᓐᓇ ᓴᖅᑭᔮᖅᑎᓐᓂᐊᖅᐸᕗᑦ ᐃᖅᑲᓇᐃᔮᔅᓴᖅ. ᒫᓐᓇᐅᔪᖅ ᐱᓕᕆᐊᖃᖅᐳᒍᑦ ᐋᖅᑭᔅᓱᐃᓪᓗᑕ ᐊᓪᓚᕝᕕᒻᒥᑦ 
ᓴᓪᓕᓂ. ᑕᒪᓐᓇ ᐱᔭᕇᖅᑕᐅᑉᐸᑦ ᐃᖅᑲᓇᐃᔭᖅᑎᓯᐅᕐᓂᐊᖅᐳᒍᑦ ᐊᐅᓚᑦᑎᔩᑦ ᑐᑭᒧᐊᖅᑎᑐᐃᓐᓇᕆᙱᑕᖓᓐᓂᑦ. 
ᐊᒻᒪᓗ ᒪᕐᕉᓐᓂᒃ ᐊᓪᓚᕝᕕᒻᒥᐅᑖᓐᓂᒃ ᕿᓂᕐᓂᐊᖅᑐᑕ. 

ᐃᖅᑲᓇᐃᔮᔅᓴᓂᒃ ᓴᖅᑭᔮᖅᑎᑦᑎᓂᐊᖅᐳᒍᑦ ᐊᓪᓚᕝᕕᖓ ᐊᑐᐃᓐᓇᐅᓕᑐᐊᖅᐸᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᑐ. 
 
ᐊᐱᖅᑯᑦ 039 - 2(2): ᖃᓪᓗᓈᓂᑦ ᐃᖅᑲᖅᑐᐃᕕᓕᕆᓂᕐᒧᑦ ᑳᓐᑐᕌ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ, ᐊᐱᖅᑯᑎᒐᓕ ᐊᖓᔪᖅᑳᖓᓐᓄᑦ ᐃᖅᑲᖅᑐᐃᕕᓕᕆᔨᒃᑯᑦ. 
 
ᖃᐅᔨᒪᒐᒪ ᐊᖓᔪᖅᑳᖅ ᐃᓚᒋᔭᐅᖃᑕᐅᒻᒪᑦ ᐃᖅᑲᖅᑐᐃᔨᓄᑦ ᑕᒫᓂ ᓄᓇᕗᒻᒥ, ᓄᓇᕗᒻᒥ ᐃᖅᑲᖅᑐᐃᔨᒃᑯᑦ, 
ᐊᒻᒪᓗ ᐊᖏᔫᓐᓇᓂ ᑖᓐᓇ ᑲᑎᒪᔨᐅᕕᖓ; ᒥᑭᔫᒻᒪᑦ. ᐅᖃᓚᐅᕐᒪᑦ ᑕᐃᓐᓇ ᖃᖅᑯᐊᒐᖅᑕᖃᕐᒪᑦ ᑲᑎᒪᔨᐅᕕᖓ 
(ᖃᓪᓗᓈᑎᑐᑦ ᑭᓯᐊᓂ ᑐᑭᓯᓇᖅᑐᖅ). 
 
ᖃᐅᔨᒪᒐᒪ 45-ᖏᓐᓇᐅᒻᒪᑕ ᐃᓚᒋᔭᐅᖃᑕᐅᔪᑦ ᓄᓇᕗᒻᒥ ᐃᖅᑲᖅᑐᐃᕕᓕᕆᓂᕐᒧᑦ ᑲᑎᒪᔩᑦ; ᖃᑦᑏᓐᓇᐅᕗᑦ 
ᐃᖅᑲᖅᑐᐃᕕᒃᑯᓐᓄᑦ ᐃᑲᔪᖅᑏᑦ ᓄᓇᕗᒻᒥ. ᓂᕆᐅᓇᖅᑐᖅ ᐃᓕᓐᓂᐊᕇᖅᑐᑦ ᐊᑭᓲᓗᖅᑯᑎᓂᐊᕐᒪᑕ 
ᐃᖅᑲᖅᑐᐃᕕᓐᓄᑦ ᐃᑲᔪᖅᑏᑦ. 
 
ᑕᐃᒪᐃᒻᒪᑦ ᐊᐱᕆᔪᒪᕙᕋ ᐊᖓᔪᖅᑳᖅ ᐅᓪᓗᒥ, ᖃᑦᑏᓐᓇᐅᑎᓪᓗᒋᑦ, ᐃᓚᖏᑦ ᐃᑲᔪᖅᑕᐅᔪᒪᖃᑦᑕᕐᒪᑕ ᓯᓚᑖᓐᓂᑦ 
ᓄᓇᕗᑦ . . . ᐊᐱᕆᔪᒪᑐᐃᓐᓇᖅᐸᕋ ᐊᖓᔪᖅᑳᖅ ᓄᓇᕗᒻᒥᐅᑕᐅᙱᑦᑐᓂᒃ ᐃᖅᑲᖅᑐᐃᕕᒻᒥᑦ ᐃᑲᔪᖅᑎᓂᒃ 
ᑳᓐᑐᕌᖃᖅᑎᑦᑎᖃᑦᑕᕐᒪᖔᑕ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᖅᑲᖅᑐᐃᕕᓕᕆᔨᒃᑯᓐᓄᑦ, ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. 
 
(ᑐᓵᔨ ᓄᖅᑲᖅᐳᖅ) ᐃᓛᓐᓂᒃᑯᑦ ᐃᑲᔪᖅᑕᐅᒋᐊᖃᑲᐃᓐᓇᖃᑦᑕᖅᐳᒍᑦ ᓄᓇᕗᑦ ᓯᓚᑖᓐᓃᓐᖔᖅᑐᓂᒃ, ᑭᓯᐊᓂᓕ 
ᐊᔪᕐᓇᙱᒐᐃᑉᐸᑦ ᓄᓇᓕᒻᒥᐅᓂᒃ ᐊᑐᕋᓱᐊᖃᑦᑕᖅᐳᒍᑦ. ᑭᓯᐊᓂ ᑕᒪᓐᓇ ᐊᔪᕐᓇᑲᐃᓐᓇᖃᑦᑕᖅᐳᖅ ᐃᓛᓐᓂᒃᑯᑦ 
ᐃᖅᑲᓇᐃᔭᖅᑎᑦᑎᖃᑦᑕᖅᐳᒍᑦ ᐱᔨᑦᓯᖅᑎᓂᒃ ᐃᖅᑲᖅᑐᐃᕕᒻᒥᑦ ᐃᑲᔪᖅᑎᓂᒃ ᓯᓚᑖᓐᓃᓐᖔᖅᑐᓂᒃ ᓄᓇᕗᑦ. 
 
ᐃᑲᔪᖅᓱᕋᓱᒃᑲᓐᓂᖃᑦᑕᖅᐳᒍᑦ ᓄᓇᑦᑎᓐᓂᑦ ᐃᖅᑲᖅᑐᐃᕕᓐᓂᒃ ᐃᑲᔪᖅᑎᖃᕐᕕᓐᓂᑦ. ᐋᖅᑮᓯᒪᕗᒍᑦ ᐊᑭᐅᔪᓂᑦ; 
ᐋᖅᑮᓯᒪᕗᒍᑦ ᐊᑭᓂᑦ ᓄᓇᓕᒻᒥᐅᓄᑦ ᐃᑲᔪᖅᑎᓄᑦ ᐃᖅᑲᖅᑐᐃᕕᓐᓂᑦ ᐅᑦᑑᑎᒋᓪᓗᒍ, ᑕᐃᒪᐃᒻᒪᑦ 
ᐃᑲᔪᖅᓱᕋᓱᐊᖃᑦᑕᖅᐳᒍᑦ ᓄᓇᓕᑦᑎᓐᓂᑦ ᒪᑭᒪᒐᓱᐊᕈᑎᒃᓴᓄᑦ ᐊᔪᕐᓇᙱᒐᐃᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᑐᓴᕈᒥᓇᖅᐳᖅ ᐃᖅᑲᖅᑐᐃᕕᓐᓄᑦ ᐃᑲᔪᖅᑏᑦ ᑕᒫᓂ 
ᐊᑭᓕᖅᓱᖅᑕᐅᓂᖅᓴᐅᒻᒪᑕ ᖃᓪᓗᓈᓃᓐᖔᖅᑐᓂᓂᒃ. ᖃᐅᔾᔨᑎᖃᓗᐊᖃᑦᑕᖏᒻᒪᑕ ᑕᒫᓂ ᖃᓄᖅ 
ᐊᐅᓚᓂᖃᕐᒪᖔᑕ.  
 
ᐊᐱᖅᑯᓯᕆᔭᕋ ᐅᖃᕋᕕᑦ ᑳᓐᑐᕌᑖᖅᑎᑦᑎᖃᑦᑕᕐᖓᑕ ᒪᓕᒐᓕᕆᔨᒃᑯᓐᓂᑦ ᐅᕙᓂ ᒪᓕᒐᓕᐅᕐᕕᑎᓐᓂ. 
ᐊᐱᕆᔪᒪᑐᐃᓐᓇᖅᑲᕋ ᒥᓂᔅᑕᐅᔪᖅ, ᖃᓄᖅ ᑕᒪᓐᓇ ᐊᑐᖅᑕᐅᕙᒻᒪᖔᖅ ᐱᓕᕆᕕᐅᔪᖅ 
ᑳᓐᑐᕌᖅᑖᖅᑎᑦᑎᒐᓱᑦᑎᓪᓗᒋᑦ? ᓇᒻᒥᓂᖅ ᐃᓱᒪᒋᔭᖏᓐᓂ ᐱᑐᐃᓐᓇᖅᐸ? ᐅᕝᕙᓘᓐᓃ ᑐᔅᓯᕋᐅᑎᓂᑦ ᐱᔪᒪᔪᓂᑦ 
ᓴᖅᑭᑎᑦᑎᕙᑉᐹ? 

ᖃᐅᔨᒍᒪᑐᐃᓐᓇᖅᑯᖓᓕ ᑐᑭᓯᑎᑦᑎᔪᓐᓇᕐᒪᖔᖅ ᑖᒃᑯᐊ ᑳᓐᑐᕋᖑᔪᑦ ᐱᓕᕆᔭᐅᕙᒻᒪᖔᑕ, ᓇᒻᒥᓂᑐᐃᓐᓇᓘᓐᓃᑦ 
ᐅᕝᕙᓘᓐᓃᑦ ᐊᑭᑦᑐᕋᑎᑎᑦᑐᒋᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦ. ᒥᔅᑕ ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐃᓛᓐᓂᒃᑯᑦ, ᐃᖅᑲᓇᐃᔭᖃᑎᖃᕐᐸᑉᐳᒍᑦ ᐊᓯᖏᓐᓂᑦ ᒐᕙᒪᓂᑦ, 
ᐊᓯᖏᓐᓄᑦ ᒐᕙᒪᓄᑦ ᐊᕕᑦᑐᖅᓯᒪᔪᓂᑦ. ᐊᑐᖅᐸᑉᐳᒍᑦ ᑲᑐᔾᔨᓪᓗᑕ ᒪᓕᒐᓕᕆᔨᐅᔪᓂᑦ ᐃᓛᓐᓂᒃᑯᑦ. 
ᐃᓱᒪᒋᔭᑐᐃᓐᓇᑕᑦᑎᓐᓂ ᐱᔪᓐᓇᐃᓇᙱᓇᑦᑕ ᑭᓯᐊᓂᓕ ᐃᖅᑲᓇᐃᔭᖃᑎᖃᕐᑐᑕ ᐊᓯᖏᓐᓂ ᒐᕙᒪᓂᑦ. ᑕᐃᒪ, 
ᖃᐅᔨᒪᓪᓚᕆᙱᓚᖓ ᖃᑦᑎᓂᑦ ᑳᓐᑐᕌᓂᑦ ᐊᑎᓕᐅᖅᓯᓯᒪᒻᒪᖔᑦᑕ ᑐᔅᓯᕋᐅᑎᖃᕐᓇᑕ, ᐅᕝᕙᓘᓐᓃᑦ ᐊᓯᖏᑎᒍᑦ, 
ᑕᒪᓐᓇ ᖃᐅᔨᒋᐊᒃᑲᓐᓂᕈᓐᓇᓂᐊᖅᑲᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ ᐅᖃᖅᑎ. ᖁᕕᐊᒋᕙᕋ ᒥᓂᔅᑕᐅᑉ ᑭᐅᔾᔪᑎᖏᓐᓂ ᖃᐅᔨᒋᐊᕈᓐᓇᕐᓂᖓᓄᑦ ᖃᑦᑎᓚᑦᑖᖑᒻᒪᖔᑕ 
ᑳᓐᑐᕌᓕᐊᖑᓯᒪᔪᑦ ᑐᔅᓯᕋᐅᑎᖃᓚᐅᙱᑦᑐᓂᑦ, ᐅᖃᐅᓯᕆᕋᑖᑯᖅᑕᖓᓄᑦ. 
 
ᖃᐅᔨᒍᒪᑐᐃᓐᓇᖅᑯᖓ, ᖃᐅᔨᒋᐊᕋᓱᐊᖅᑎᓪᓗᒍ, ᐅᖃᖅᑎ, ᖃᐃᔨᒪᐸᓗᒻᒪᖔᖅ, ᐱᓯᒪᑦᑎᖏᑉᐸᑦ 
ᖃᑦᑎᐅᓂᖏᓐᓂ, ᖃᐅᔨᒋᐊᕈᓐᓇᕐᒪᖔᖅᑕᐅᖅ ᖃᑦᑎᐸᓗᓐᓂᑦ ᑮᓇᐅᔭᓂᑦ ᐊᑐᖅᐸᒻᒪᖔᑕ ᐊᕐᕌᒍᑕᒫᖅ ᓄᓇᕗᑦ 
ᓯᓚᑖᓃᑦᑐᓂᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. ᑭᖑᓪᓕᖅᐹᑦ ᐃᓚᒋᐊᕈᑏᑦ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᖃᖅᑲᐅᒐᒪ ᒪᓕᒐᓕᕆᔨᒃᑯᓐᓂ ᐊᒻᒪᓗ ᐱᕙᓪᓕᐊᓂᖓᓂ ᒪᓕᒐᓕᕆᔨᓂᑦ. 
ᖁᓚᙱᓚᖓ ᐱᖃᑕᐅᔪᑦ ᒪᓕᒐᓕᕆᔨᒃᑯᑦ ᐱᔪᒪᒐᔭᕐᖓᑕ...ᒥᑭᔫᙱᓪᓗᑎ, ᐃᒪᓐᓇᐅᔪᖅ ᑭᑦᑲᑦ ᑯᑯᑎᑐᑦ, 
ᐊᖏᓪᓕᒍᓐᓇᕐᓗᓂ ᒥᔅᑕ ᐱᒡ ᐊᒻᒪᓗ ᐊᖏᔪᒻᒪᕆᐅᓗᓂᑦ ᐊᒥᓲᓂᖅᓴᓂᑦ ᒪᓕᒐᓕᕆᔨᖃᕐᓗᑎᑦ ᐃᖅᑲᓇᐃᔭᖅᑐᓂᑦ 
ᓄᓇᕗᒻᒥ. 
 
ᐅᖃᐅᓯᕆᓚᐅᖅᑐᒍ ᑕᒪᓐᓇ, ᒥᓂᔅᑕᐅᔪᖅ ᖃᐅᔨᒋᐊᕈᓐᓇᖅᑳ ᖃᑦᑎᓂ ᑮᓇᐅᔭᓂᑦ ᐊᑐᖅᐸᒻᒪᖔᑕ ᓯᓚᑖᓂ 
ᓄᓇᕗᒻᒥ, ᐱᔪᒪᓐᓇᕋᔭᖅᑲᑦᑕᐅᖅ ᐊᔾᔨᒌᙱᓐᓂᖏᓐᓂ ᒪᓕᒐᓕᕆᓂᕐᒧᑦ ᐊᑭᓕᐅᑕᐅᔪᓂᑦ ᐊᑐᖅᑕᐅᕙᑦᑐᑦ ᓄᓇᕗᑦ 
ᓯᓚᑖᓂ ᐊᒻᒪᓗ ᐃᓗᐊᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᔅᑕ ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐃᓛᓐᓂᒃᑯᑦ ᓇᓂᓯᒋᐊᖃᓲᖑᕗᑦ ᓇᑭᑐᐃᓐᓇᖅ ᖃᖓᑐᐃᓐᓇᒃᑯᑦ, 
ᑐᑭᓕᐊᖅᓯᒪᔮᙱᓚᖅ ᑕᑯᓗᒍ. ᑭᓯᐊᓂᓕ ᐊᑐᐃᓐᓇᐅᑎᑦᑎᒋᐊᔅᓴᖅ ᖁᕕᐊᒋᓂᐊᖅᑲᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎ. ᓇᑦᑎᖅ. 
 
ᐊᐱᖅᑯᑎ 040 - 2(2): ᐃᓕᓐᓂᐊᓂᕐᒧᑦ ᑮᓇᐅᔭᖃᕐᑎᑦᑎᓂᕐᒥ ᖃᑦᑏᓐᓇᕈᕆᐊᖅᑕᐅᓯᒪᓂᖏᑦ 

ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᒧᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ: ᐅᖃᖅᑲᐅᒐᒪ ᐅᐊᑦᑎᐊᕈ, (ᑐᓵᔨᒃᑯᑦ) 
$53,000 ᖃᑦᑏᓐᓇᕈᕆᐊᖅᓯᒪᓕᕐᖓᑕ ᐃᓕᓐᓂᐊᓂᕐᒧᑦ ᐊᑐᖅᑕᐅᒋᐊᖃᕐᑐᑦ. 
 
ᖃᐅᔨᒍᒪᕗᖓᓕ ᑖᒃᑯᐊ ᐅᑎᖅᑎᑕᐅᔪᓐᓇᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᐊᖓᔪᖅᑲ ᐱᑯ. 
 
ᐊᖓᔪᖅᑲ ᐱᑯ: ᖁᔭᓐᓇᒦᒃ, ᐅᖃᖅᑎ. ᑲᑎᖃᑎᖃᕋᒪ ᑭᕙᓪᓕᕐᒥ ᐃᓕᓐᓂᐊᕐᓂᓕᕆᔨᒃᑯᑦ ᑲᑎᒪᔨᖏᓐᓂ, 
ᐱᖃᑕᐅᓪᓗᑎ ᐃᒡᓗᓕᒑᕐᔪᒻᒥᐅᑦ, ᖃᒪᓂᑦᑐᐊᕐᒥ ᐊᐅᔭᐅᑎᓪᓗᒍ, ᐅᖃᐅᓯᕆᓄᔭᐅᓚᐅᖅᑯ ᑮᓇᐅᔭᐃᑦ 
ᐊᑐᖅᑕᐅᔾᔪᑎᒋᓂᐊᖅᑕᖏᑦ ᐊᑐᐃᓐᓇᐅᑎᑕᐅᕙᒻᒪᖔᑕ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᔾᔪᑎᖃᕐᑐᑎᑦ 
ᓴᓗᒻᒪᖅᓴᐃᔨᓄᑦ. 
 
ᑖᕝᕙᓂ ᐃᒡᓗᓕᒑᕐᔪᒻᒥ, ᖃᑦᑏᓐᓇᕈᕆᐊᖅᓯᒪᙱᓚᑦ. ᐃᓛᒃ, ᐅᖃᖅᑎ, ᑮᓇᐅᔭᐃᑦ ᐊᕐᕌᓂᐅᓚᐅᖅᑐ ᐊᔾᔨᒋᒻᒪᒍ 
ᑕᒫᓂ ᐊᕐᕌᒍᒥ. ᐊᔾᔨᒋᙱᑕᑐᐊᖓ $53,241 ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ; ᑖᓐᓇ ᑮᓇᐅᔭᖅ 
ᐃᓕᓐᓂᐊᕐᓂᓕᕆᔨᒃᑯᓐᓂ ᐱᓯᒪᔭᐅᕙᑦᑐᖅ ᑲᑎᒪᔨᓄ ᐊᑭᓕᖅᓱᐃᓂᖏᓐᓄᑦ ᑮᓇᐅᔾᔭᔅᓵᖑᔪᓂᑦ ᒫᓐᓇᐅᔪᖅ. 
ᐱᓪᓚᕆᒃᑯᑦ, ᑲᑎᑦᑐᒍ ᑮᓇᐅᔾᔭᔅᓵᖑᔪᑦ ᓴᓗᒻᒪᖅᓴᐃᔨᒧᑦ ᐃᒡᓗᓕᒑᕐᔪᒻᒥ $71,744. ᑕᐃᒪ, 
ᖃᑦᑏᓐᓇᕈᕆᐊᖅᓯᒪᙱᓚᖅ, ᒥᑭᓪᓕᒋᐊᖅᓯᒪᙱᓚᑦ. 
 
ᐃᓕᓐᓂᐊᕐᕕᐅᔪᖅ ᑕᕝᕙᓂ ᐊᔪᕈᑎᖃᕐᑐᓂᑦ ᐃᓂᒋᔭᐅᕙᑦᑐᖅ, ᑐᓂᓯᒃᑲᓂᖅᓯᒪᕗᒍᑦ ᖄᖓᒍᒃᑲᓐᓂᖅ $30,000 
ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐃᒡᓗᓕᒑᕐᔪᒻᒥ ᖃᐅᔨᓴᕐᓂᕐᒧᑦ ᑖᒃᑯᐊ ᐊᔪᕈᑎᖃᕐᑐᑦ ᐃᓕᓐᓂᐊᕐᑎᓄᑦ 
ᑕᕝᕙᓃᑦᑐᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᓯᒪᒻᒪᑦ ᐅᕙᓂ ᑎᑎᖅᑲᒥ ᑖᒃᑯᓇᙵᑦ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ ᐊᖓᔪᖅᑳᖓᓂᒃ ᐃᓕᓐᓂᐊᖅᕕᐅᑉ, ᐲᑕ ᓛᕐᓴᓐ, ᐊᒻᒪᓗ ᐋᓐᓄᓗ 
ᑲᑦᔪᒃ, ᑕᕝᕙᓂ ᑎᑎᖅᑲᒥ ᐱᕋᑖᖅᑕᓐᓂ (ᑐᓵᔨᒃᑯᑦ ᐃᓱᓕᑉᐳᖅ) ᐃᓪᓗᓕᒑᕐᔪᒻᒥ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ ᒥᑭᓪᓕᒋᐊᖅᑕᐅᓯᒪᓂᖃᒻᒪᑕ ᑮᓇᐅᔭᖏᑦ 2003-2004-ᒥᑦ; ᐅᕗᖓ 2004-05-ᒧᑦ; ᐊᒥᓲᓂᖓ 
ᒥᑭᓪᓕᒋᐊᕈᑎᐅᑉ ᐊᕐᕌᒍᐊᓄᑦ ᑕᒪᑐᒧᖓ $53,000 ᐊᒻᒪᓗ ᐊᓯᒃᑲᓐᓂᖏᑦ. 
 
ᐅᖃᖅᑎ (ᑐᓵᔨᒃᑯᑦ): ᑕᐃᒪᓕ, ᑖᓐᓇ ᑎᑎᖅᑲᐅᔪᖅ ᓈᓴᐅᑎᓪᓚᑦᑑᖑᕙ? ᐊᖓᔪᖅᑳᑉ ᐲᑰᑉ ᑕᑯᖅᑲᐅᕚ 
ᑎᑎᕋᖅᓯᒪᔪᖅ, ᐅᕝᕙᓘᓐᓃᑦ ᓴᖅᑭᖅᑲᐅᕕᐅᑉ ᑲᑎᒪᕕᒻᒧᑦ? 
 
ᓇᑦᑎᖅ: ᑕᑯᑎᓚᐅᖅᑕᕋ ᑎᑎᖅᑲᒥᒃ ᒫᓐᓇᕈᓗᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᓯᒪᔪᖃᖏᑦᑐᖅ ᑖᒃᑯᐊ ᓇᓗᓇᐃᖅᓯᒪᔪᑦ, ᑕᑯᔭᕆᐊᓕᑦᑎᑦ 
ᑕᒪᑐᒧᖓ.... ᐊᖓᔪᖅᑳᖅ ᐊᒻᒪᓗ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐅᖃᕐᒪᑕ 
ᒥᑭᓪᓕᒋᐊᖅᑕᐅᔪᒥᓂᐅᒋᐊᖏᓐᓂᒃ ᐃᒪᓐᓇᓂᒃ $53,241 ᐊᒻᒪᓗ ᑖᓐᓇ ᓱᓕᓪᓗᓂ. 
 
ᐃᒪᐃᓚᐅᖅᑐᕐᓕ ᑖᓐᓇ ᑮᓇᐅᔭᖅ ᓄᖅᑲᖓᑎᓚᐅᕋᑦᑎᒍ ᐱᑦᔪᑎᖃᑦᑐᑕ ᐊᑭᓕᖅᓱᐃᒐᑦᑕ ᑖᒃᑯᓂᖓ ᑮᓇᐅᔭᔅᓵᓂᒃ. 
ᑕᐃᒪᓕ, $53,241 ᑐᓂᔭᐅᓕᓚᐅᖅᑐᖅ ᓴᓗᒻᒪᖅᓴᐃᔩᑦ ᐃᖅᑲᓇᐃᔭᖅᑎᖏᓐᓄᑦ; ᐊᑭᓕᖅᓱᐃᒐᑦᑕ ᓴᓗᒻᒪᖅᓴᐃᔩᑦ 
ᐃᖅᑲᓇᔭᖅᑎᓂᒃ. ᒥᑭᓪᓕᒋᐊᕐᓂᐅᓚᐅᖏᑦᑐᖅ, ᑖᓐᓇ  

ᑮᓇᐅᔭᐃᔭᕈᑎᒋᒐᑦᑎᒍ ᑖᓐᓇᓴᐃᓐᓇᖅ ᑮᓇᐅᔭᖅ. ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐊᑐᕆᐊᖃᖏᑦᑐᑦ ᑖᔅᓱᒥᖓ. ᑮᓇᐅᔭᖅᑐᕈᑎᓪᓚᑦᑖᖅ ᓴᓗᒻᒪᖅᓴᐃᓂᕐᒧᑦ ᐃᒪᐃᑦᑑᔪᖅ $71,744 ᑖᓚᔅ. 
 
ᐊᑭᓕᖅᓱᐃᔪᒍᑦ ᑕᒪᑐᒧᖓ ᐊᒻᒪᓗ ᐊᑭᓖᑎᑦᑎᓇᓱᐊᕐᖏᑦᑐᒍᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. 
ᑖᒃᓱᒪ ᖄᖓᒍᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓪᓗᓕᒑᕐᔪᒻᒥ ᑐᓂᔭᐅᓯᒪᔪᑦ ᐊᓯᒃᑲᓐᓂᖏᓐᓂᒃ 
$30,000-ᓂᑦ ᐃᑲᔪᖅᑕᐅᔭᕆᐊᓕᓐᓄᑦ ᓱᕈᓯᕐᓄᑦ. 
 
ᑐᑭᓯᐅᒪᔪᖓᓕ ᐊᐅᓚᑦᔪᑎᓄᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᖏᑦ ᐃᓪᓗᓕᒑᕐᔫᑉ, $121,294 2003-04 ᐊᒻᒪᓗ 
ᐅᕙᓂ 2004-05-ᒥ, ᐊᑦᔨᒌᑐᐃᓐᓈᒃ ᑮᓇᐅᔭᖏᑦ: $121,294. 
 
ᐊᑦᔨᒋᖏᑕᑐᐊᖓ ᓄᖅᑲᖓᑎᑕᐅᓂᒥᓂᖏᓐᓄᑦ ᑮᓇᐅᔭᑦ, ᐊᒻᒪᓗ ᐊᑦᔨᑐᐃᓐᓇᕆᓪᓗᓂᐅᑉ ᐊᓯᖏᓐᓂ ᓄᓇᓕᓐᓂ 
ᐱᑦᔪᑎᒋᓪᓗᒍ ᐊᑭᓕᖅᓱᐃᒐᑦᑕ ᑖᒃᑯᓂᖓ  ᑮᓇᐅᔭᓂᒃ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᐊᖓᔪᖅᑳᖅ. ᑭᖑᓪᓕᖅ ᐊᐱᖅᑯᑎᒐ ᒪᑐᒧᖓ ᒪᕐᒪᖅᑐᖅ 
ᐃᓕᓐᓂᐊᖅᕕᖓ ᐃᓪᓗᓕᒑᕐᔪᒻᒥ. 
 
ᓄᓇᓖᑦ ᑐᒃᓯᕋᖅᓯᒪᒻᒪᑕ ᐱᙳᐊᖅᕕᖓ ᐊᖏᓪᓕᒋᐊᖅᑕᐅᖁᔭᐅᓪᓗᓂ. ᐅᓪᓗᒥᒧᑦ ᑕᑯᓯᒪᖏᓇᑦᑕ. ᑮᓇᐅᔭᖃᕋᑕᓗ 
ᐊᑐᖅᑕᐅᒍᓐᓇᖅᑐᓂᒃ ᐊᖏᓪᓕᒋᐊᕈᑕᐅᓗᑎᒃ ᐱᙳᐊᖅᕕᖓᓂᒃ. ᐱᓕᕆᐊᖑᔭᕆᐊᖃᓚᐅᖅᑐᖅ ᑕᒫᓂ ᐊᐅᔭᒥ. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖃᕈᑎᒋᔪᓐᓇᖅᓯᓂᐊᕐᕋᑦᑎᒍ ᓇᓗᓇᐃᖅᓯᒪᓂᖅᓴᒃᑯᑦ ᐊᑭᑐᔪᓄᑦ 
ᑮᓇᐅᔭᖅᑐᕈᑎᒃᓴᓂᒃ ᐱᓕᕆᐊᖃᓕᕈᑦᑕ ᐱᓕᕆᕕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ, ᐱᖃᓯᐅᑎᓗᒍ ᐃᓱᒫᓘᑎᐅᔪᖅ 
ᐱᙳᐊᖅᕕᖓᓄᑦ. 
 
ᐅᖃᕈᒪᓪᓗᖓ ᑖᓐᓇ ᒪᓕᒐᓕᐅᖅᑎ ᐊᒃᓱᐊᓗᒃ ᓴᙱᔫᓯᒪᒻᒪᑦ ᑭᒡᒐᖅᑐᐃᓂᖓᑎᒍᑦ ᐱᔭᕆᐊᓕᖏᓐᓂᒃ 
ᐃᓪᓗᓕᒑᕐᔫᑉ ᑕᑯᓇᓕᕈᑦᑕ ᐱᓕᕆᐊᒃᓴᖏᓐᓂᒃ ᐃᓕᓐᓂᐊᖅᕕᐅᑉ ᒥᒃᓵᓄᑦ. ᖃᐅᔨᒪᓪᓗᖓ ᐱᕕᒃᓴᖃᖅᓯᒪᒐᑦᑕ 
ᓯᕗᓕᖅᑎᓗ ᑕᒫᓂ ᐊᐅᔭᒥ ᓄᓇᓕᓐᓃᓗᑕ ᑖᓐᓇᓗ ᒪᓕᒐᓕᐅᖅᑎᐅᔪᖅ. 
 
ᑕᐃᒪᓕ, ᑐᑭᓯᒋᐊᕐᓂᐊᖅᐳᖓ ᐃᓪᓗᓕᒑᕐᔫᑉ ᒥᒃᓵᓄᑦ ᐅᖃᐅᓯᖃᓕᕈᑦᑕ ᐊᑭᑐᔪᓄᑦ ᑮᓇᐅᔭᖅᑐᕈᑎᒃᓴᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑎᑦ. ᐊᓚᕋᓚᒃ. 
 
ᐊᐱᖅᑯᑦ 041 - 2(2): ᐃᓕᓯᓕᖅᑭᕐᓂᖅ ᐃᖅᑲᓇᐃᔮᓂᒃ ᐊᕐᕕᐊᓄᑦ 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖓᔪᖅ ᓯᕗᓕᖅᑎᒧᑦ, ᐹᓪ ᐅᑲᓕᖅ, ᐃᓘᓇᖓᓂᒃ ᑲᒪᒋᔭᖃᑦᑐᖅ 
ᒐᕙᒪᒃᑯᑦ ᓯᐊᒻᒪᖅᑎᕆᓂᖓᓄᑦ ᐱᓇᓱᐊᖅᑕᐅᔪᓄᑦ. 
 
(ᑐᓵᔨᒃᑯᑦ): ᓂᕈᐊᖅᑕᐅᕕᒋᓯᒪᔭᓐᓂ ᐊᕐᕕᐊᓂ, ᐃᓱᒫᓘᑎᖃᕋᑦᑕ. ᐊᐱᖁᓇᓐᓂᐊᕐᕋᒪ ᑕᒪᑐᒧᖓ ᐃᖅᑲᓇᐃᔮᖑᔪᓄᑦ 
ᐃᓕᔭᐅᓯᒪᔪᓄᑦ ᓄᓇᓕᐊᓄᑦ ᐊᕐᕕᐊᑦ.  

ᐃᓱᒫᓘᑎᑕᖃᒻᒪᑦ ᑕᐃᒃᑯᐊ ᐃᓚᖏᑦ ᐃᖅᑲᓇᐃᔮᑦ ᐃᓐᓄᒃᑕᐅᕙᓪᓕᐊᔪᑦ, ᑭᓯᐊᓂᓕ ᑐᓴᖃᑦᑕᕋᑦᑕ, ᓱᓇᐅᕝᕚᓕ, 
ᑖᒃᑯᐊ ᐃᖅᑲᓇᐃᔮᑦ ᐊᕐᕕᐊᕐᒦᒍᓐᓃᖅᑎᑕᐅᓚᐅᖅᓯᒪᔪᑦ ᓅᑕᐅᑦᓱᑎᒃ ᐊᓯᖏᓐᓄᑦ ᓄᓇᓕᓐᓄᑦ. ᐱᕕᑲᖅᑎᑕᐅᓯᒪᔪᑦ 
ᓄᑦᑎᕈᓐᓇᖅᑎᑕᐅᑦᓱᑎᒃ ᓄᓇᓕᓐᓄᑦ. ᐃᒪᐃᓕᖅᑐᕐᓕ ᑕᒪᒃᑯᐊ ᐃᖅᑲᓇᐃᔮᑦᓴᐃᑦ ᐊᓂᐊᑕᐅᓕᖅᑐᑦ ᐊᕐᕕᐊᕐᒥᒃ. 
 
(ᑐᓵᔨ ᓄᖅᑲᖅᐳᖅ) ᐱᕕᖃᖅᑎᒍᒪᔭᕋ ᓯᕗᓕᖅᑎ ᑭᐅᑦᓯᐊᖁᓪᓗᒍ ᑕᒪᑦᓱᒥᖓ. (ᑐᓵᔨᒃᑯᑦ): ᑕᐃᒃᑯᐊ ᐊᕐᕕᐊᕐᒦᑦᑐᑦ 
ᒐᕙᒪᖓᑕ ᓄᓇᕗᑦ ᓄᑦᑎᕐᓂᑯᖏᑦ ᐃᖅᑲᓇᐃᔮᑦᓴᐃᑦ ᐃᓕᓐᓂᐊᖅᑐᓕᕆᔨᓂ, ᐃᓪᓗᓕᕆᔨᕐᔪᐊᒃᑯᓐᓂ, ᐅᕝᕙᓗ 
ᓄᓇᕗᑦ ᓯᓚᑦᑐᓴᕐᕕᖓᓂ ᓄᑦᑎᖅᑕᐅᓯᒪᕙᑦ ᐊᓂᐊᑕᐅᑦᓱᑎᒃ ᓄᓇᓕᖓᓐᓂᒃ ᐅᕝᕙᓗ ᓄᑦᑎᖅᑕᐅᒍᒫᕐᓂᐊᓂᖅᑲᑦ 
ᐃᓗᐊᓂ ᑕᖅᑮᑦ 12? ᑕᒪᓐᓇ ᐊᐱᖅᑯᑎᒐ ᒫᓐᓇ, ᓯᕗᓕᖅᑏ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐊᑕᐅᓯᕐᒥᒃ ᖃᐅᔨᒪᔪᖓ ᐊᖓᔪᖅᑳᖓᓐᓂᒃ ᓯᓚᑦᑐᓴᕐᕕᐅᑉ 
ᑕᐃᒪᙵᓕᒫᕐᓂᐊᕋᓂ ᐃᖃᓗᓕᐊᖅᑎᑕᐅᑲᐃᓐᓇᖅᓯᒪᒋᐊᖓ ᐃᑲᔪᒃᑲᓐᓂᕆᐊᖅᑐᖅᓯᒪᑦᓱᓂ ᐊᐅᓚᑦᓯᔪᓂᒃ ᑕᒫᓂ. 
ᖃᐅᔨᒪᔪᖓ ᑕᐃᒪᙵᓕᒫᕐᓂᐊᕋᓂ ᑕᐃᒪᐃᓕᖓᑲᐃᓐᓇᕆᐊᖓ ᐋᖅᑭᒋᐊᑦᓯᐊᕆᐊᖅᑐᕋᓱᐊᖅᓱᒍ ᓯᓚᑦᑐᓴᕐᕕᒃ. 
 
ᑕᐃᒪ, ᐄ, ᑕᐃᒪᐃᓕᖓᓯᒪᔪᖅ ᑕᒪᓐᓇ. ᑭᓯᐊᓂ ᖃᐅᔨᒪᙱᑦᑐᖓ ᐊᓯᖏᓐᓂᑦ ᐱᓕᕆᕖᑦ ᑕᐃᒪᐃᑦᑐᖃᑦᑕᕐᒪᖔᖅ. 
ᓱᓕᔪᖅᓴᖅᑐᖓ ᐊᕐᕕᐊᕐᒥ ᑕᐃᒫᑦᓯᐊᖅᑐᐹᓗᒻᒥᒃ ᓄᑦᑎᖅᑎᕆᕕᐅᓯᒪᒋᐊᖓ ᐃᓘᓐᓈᒍᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᐅᖃᖅᑏ, ᐃᒪᐃᒍᓐᓇᐸᓪᓚᐃᔪᖅ ᓯᕗᓕᖅᑎ ᖃᐅᔨᒋᐊᑦᓯᐊᕐᓗᓂ ᓱᔪᖃᑦᑕᓕᕐᒪᖔᖅ. 
ᐊᐱᕆᔪᒪᔭᕋ ᓯᕗᓕᖅᑎ ᐅᕙᑦᑎᓐᓂᒃ ᑐᓴᖅᑎᑦᓯᒋᐊᖁᓪᓗᒍ ᖃᓄᐃᓕᖓᑦᑕᓕᕐᒪᖔᖅ ᑕᒪᓐᓇ ᐊᕐᕕᐊᕐᒥ. 
 
ᐃᓚᒋᐊᕆᒍᑎᖃᖅᑐᖓ. ᔫᓂ 30 ᐱᒋᐊᕐᕕᒋᑦᓱᒍ, 15-ᐳᓴᑲᓴᐃᑦ ᐊᕐᕕᐊᕐᒥ ᐃᖅᑲᓇᐃᔮᑦᓴᐃᑦ ᐃᓄᖃᙱᓯᒪᔪᑦ. 
ᑕᐃᒪᐃᑦᑐᖅ ᐅᓪᓗᒥᒧᑦ ᓱᓕ. ᒐᕙᒪᖓ ᓄᓇᕗᑦ ᐊᕐᕌᒍᖅᑖᐸᓪᓕᐊᒐᓱᐊᓕᖅᑐᖅ ᐊᕐᕕᓂᓕᓐᓂᒃ, ᕿᓯᐊᓂ ᑕᐃᒃᑯᐊ 
ᐃᖅᑲᓇᐃᔮᑦ ᐃᓐᓄᖏᑦᑐᑦ ᓱᓕ ᐊᕐᕕᐊᕐᒥ. 
 
ᖃᓄᐃᓕᖓᓂᖔ ᐱᐅᓯᕚᓪᓕᖅᓯᒪᓕᖅᑲ ᑕᐃᒪᙵᓂᑦ? ᑕᐃᒃᑯᐊ ᐃᖅᑲᓇᐃᔭᖅᑏᕐ ᐊᖏᖅᓯᒪᔪᑦ ᓄᑦᑎᖅᑕᐅᓂᕐᒥᒃ 
ᐱᔪᓐᓇᕐᓂᖃᖅᑲᑦ ᓄᑦᑎᖅᓯᓂᕐᒥᒃ ᐃᖅᑲᓇᐃᔮᒥᓂᒃ ᓄᓇᓖᓐᓂᒃ ᐊᓂᓪᓗᒍ, ᐅᕝᕙᓗ ᐱᔪᓐᓇᕐᓂᖃᖅᑎᑕᐅᕙᑦ 
ᓄᑦᑎᖅᓯᔪᓐᓇᕐᓗᑎᒃ ᐃᖅᑲᓇᐃᔮᒥᓐᓂᒃ ᓄᓇᓖᑦ ᐊᓯᐊᓄᑦ, ᓇᒧᑐᐃᓐᓇᖅ ᓄᑦᑎᖅᕕᒋᔪᒪᓕᑐᐃᓐᓇᖅᑕᒥᓐᓄᑦ? 
 
ᐊᔾᓛᑦ ᐸᕐᓇᐅᑎᐅᒋᐊᙵᖅᓯᒪᔪᖅ ᑕᐃᓐᓇ ᐃᖅᑲᓇᐃᔮᖅ ᐊᕐᕕᐊᕐᒦᓐᓂᐊᓕᖅᑎᓪᓗᒍ, ᑕᒪᒃᑯᐊ ᐃᖅᑲᓇᐃᔭᖅᑏᑦ 
ᐱᔪᓐᓇᕐᓂᖃᖅᑲᑦ ᓄᑦᑎᓂᕐᒥᒃ ᓄᓇᓖᑦ ᐊᓯᐊᓄᑦ ᐃᓱᒪᖅᓲᑎᒋᓗᒍ? ᑖᓐᓇ ᐊᐱᖅᑯᑎᒐ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ (ᑐᓵᔨᒃᑯᑦ): ᑐᓴᖅᑕᒃᑲ ᐊᐱᖅᑐᑏᑦ. ᑭᐅᑐᐃᓐᓇᓂᐅᖅᑕᕋ ᑭᖑᓪᓕᖅᐹᖅ. ᐱᔾᔪᑎᒋᑦᓱᒋᑦ 
ᓄᑦᑎᖅᑕᐅᓯᒪᔪᑦ ᐃᖅᑲᓇᐃᔮᑦ, ᓅᑦᑕᓕᒋᐊᓖᑦ ᑕᐃᑲᙵᑦ ᓄᓇᒥᒃ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᒃᑯᑦ): ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐃᓄᐃᑦ ᓴᓪᓗᑐᓂᕋᙱᑕᒃᑲ. ᑭᒡᒐᖅᑐᖅᑕᒃᑲ ᐃᓄᖏᑦ 
ᐊᕐᕕᐊᕐᒥᐅᑦ, ᐅᖃᕈᓐᓇᖏᑦᑐᖓ ᓴᓪᓗᑐᔫᓂᕋᕐᓗᒋᑦ. ᑭᓯᐊᓂ, ᑕᐃᒪᐃᑦᑐᖃᖅᓯᒪᒻᒪᑦ ᐊᓂᒍᖅᑐᓂ ᐊᒥᓲᖏᑦᑐᓂ 
ᑕᖅᑭᓂ, ᐊᒻᒪᓗ ᐊᑕᐅᓯᐅᙱᑦᑑᓯᒪᑦᓱᓂ ᓄᑦᑎᖅᑕᐅᓯᒪᔪᖅ ᐃᖅᑲᓇᐃᔮᖅ ᓄᓇᓕᓐᓄᑦ ᐊᓯᐊᓄᑦ. 
 
ᓯᕗᓕᖅᑎ ᐱᓕᕆᖃᑎᖃᖁᔭᕋ ᐱᓕᕆᕕᓐᓂᒃ, ᐅᐱᓐᓇᕋᓂ ᐃᓕᓐᓂᐊᕐᑐᓕᕆᕕᑦᓯᐊᕆᑦᑐᐊᓘᒐᑦᑕ, ᓯᕗᓕᖅᑎᕗᑦ 
ᓱᖅᑯᐃᒪᖁᔨᖁᔭᕋ ᑕᒪᒃᑯᐊ ᐃᓄᐃᑦ ᖃᐅᔨᒪᑎᓪᓗᓂᒋᑦ ᓄᑦᑎᖅᑎᕆᔪᓐᓇᙱᒋᐊᖏᑦ ᐃᖅᑲᓇᐃᔮᐱᕆᔭᒥᓐᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐅᑲᓕᖅ (ᑐᓵᔨᒃᑯᑦ): ᖃᐅᔨᒪᔭᒃᑯᑦ, ᑕᐃᒪᐃᓯᒪᔪᖃᙱᑦᑐᖅ, ᐊᒻᒪ ᓄᑦᑎᖅᓯᒋᐊᖃᑐᐊᕐᓂᕈᑎᒃ 
ᐃᖅᑲᓇᖏᔮᓂᒃ, ᐊᖅᑯᑕᐅᖅᑳᕆᐊᖃᕋᔭᖅᑐᑦ ᐊᖓᔪᖅᑲᐅᑎᖏᑦ ᒐᕙᒪᐅᑉ. 
 
ᓯᕗᓪᓕᖅᐹᒥ, ᓯᓚᑦᑐᓴᖅᕕᒃ ᓄᓇᕗᓕᒫᒧᑦ ᑐᕌᖓᒻᒪᑦ ᐊᒻᒪᓗ ᖃᐅᔨᒪᓇᓱᑦᑎᐊᕆᐊᖃᖅᑯᒍᑦ ᑕᒪᓐᓇ 
ᐊᐅᓚᑦᑎᐊᕋᓗᐊᕐᒪᖔᖅ. ᑖᓐᓇ ᐃᖅᑲᓇᐃᔮᖑᔪᖅ ᐃᖃᓗᓐᓄᑦ ᓅᔅᓯᒪᑲᐃᓐᓇᓚᐅᕐᖓᑦ. 
ᐃᓱᒪᐃᓐᓇᕿᔾᔪᑎᐅᔭᕆᐊᖃᙱᒻᒪᑦ ᐃᖅᑲᓇᐃᔭᖅᑎᒧᑦ, ᑭᓯᐊᓂᓕ, ᓅᑦᑕᐅᓂᐊᓴᓐᓂᖅᑲᑦ ᐊᓯᐊᓄᑦ ᓄᓇᓕᐅᔪᓄᑦ. 
ᑕᐃᒪᑦᑑᓂᖅᑲᑦ, ᑕᒪᓐᓇ ᐱᖁᔭᐅᔪᖅ ᓱᕋᑦᑕᐅᓯᒪᕗᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎ. ᒪᑉᓴᓚᒃ. 
 
ᐊᐱᖅᑯᑦ 042 - 2(2): ᐅᖓᕙᕆᐊᖅᑕᐅᓂᖓ ᐅᖅᓴᑦᑕᐅᓂᕐᒥᑦ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᕆᔭᕋ ᑐᕌᖅᑎᒍᒪᕙᕋ ᒥᓂᔅᑕᒧᑦ ᑲᒪᔪᒧᑦ 
ᐅᖅᓱᐋᓗᓕᕆᔨᒃᑯᓐᓄᑦ, ᐊᖓᔪᖅᑳ ᕿᓚᕝᕙᖅ. 
 
ᑕᖅᑭᐅᓚᐅᖅᑐᒥ, ᐱᒻᒪᕆᐅᔪᒥᑦ ᐊᑲᐅᙱᓕᐅᕈᑎᖃᓚᐅᖅᑯᒍᑦ ᓇᐅᔮᓂᑦ. ᐊᐱᕆᔪᒪᕗᖓ ᐱᔾᔪᑎᖃᕐᑐᒥᑦ ᓇᐅᔮᓂ 
ᖃᐅᒪᐃᑦ ᐃᑭᙵᑎᑕᐅᖏᓐᓇᕆᐊᖃᕐᓂᕆᓚᐅᖅᑕᖓᓂ ᐊᒻᒪᓗ ᓄᖑᓴᖅᑕᐅᔭᕆᐊᖃᓚᐅᖅᑲᑦ ᐅᖅᓱᐋᓗᐃᑦ 
ᓂᐅᕕᐊᕆᔭᐅᒌᖅᓯᒪᔪᑦ ᓇᒻᒥᓂᖅ ᐊᖏᕐᕋᖃᕐᑐᓄᑦ. 
 
ᑕᐃᒪᐃᓐᓂᖅᑲᑦ, ᐊᐱᕆᔪᒪᕙᕋ ᒥᓂᔅᑕᐅᔪᖅ ᓱᒻᒪᑦ ᐅᖓᕙᕆᐊᖅᑕᐅᓯᒪᒻᒪᕆᓚᐅᕐᒪᖔ ᐅᖅᓴᑦᑕᐅᓂᖅ ᓇᐅᔮᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᓕᓐᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑕᖏᓐᓄᑦ. 
 
ᐊᖓᔪᖅᑳ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᑉᐱᕈᓱᒃᐳᖓᓕ ᐱᖓᓱᑦ ᓄᓇᓖᑦ ᓄᓇᕗᒻᒥ 
ᐅᖓᕙᕆᐊᖅᑕᐅᓯᒪᓚᐅᕐᖓᑕ ᐅᖅᓴᑦᑕᐅᓂᕐᒧᑦ ᐊᑐᓗᐊᕐᓂᕐᒥᓂᖏᓐᓄᑦ ᐸᕐᓇᐅᑕᐅᓯᒪᔪᓄᑦ. ᓇᐅᔮᑦ 
ᐱᖃᑕᐅᓚᐅᖅᑯ ᓄᓇᓕᐅᔪᓂᑦ, ᐊᒻᒪᓗ ᐅᖃᐅᑎᑦᑎᐊᕈᒪᕙᕋ ᒪᓕᒐᓕᐅᖅᑎᐅᔪᖅ ᑖᒃᑯᐊ 
ᐊᑲᐅᙱᓕᐅᕈᑎᐅᓚᐅᖅᑐᑦ ᐅᖅᓴᑦᑕᐅᓂᕐᒧᑦ ᓈᒻᒪᓚᐅᙱᓐᓂᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᑉᓴᓚᒃ, 

ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐊᑲᐅᙱᓕᐅᕈᑎᐅᓚᐅᖅᑐᖅ ᐅᖓᕙᕆᐊᖅᑕᐅᓂᐅᔪᖅ 
ᐱᔾᔪᑎᖃᓚᐅᖅᑳ ᓄᓇᑦᑎᓐᓅᕐᓂᐅᓴᔪᖅ ᓴᖑᔭᐅᓂᖓᓄᑦ ᐅᓇᑦᑕᖅᑐᔅᓴᓄᑦ ᐊᑐᖅᑕᐅᓂᖏᓐᓄᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᔾᔨᕈᓱᙱᓚᖓᓕ ᐱᔾᔪᑎᖃᕐᓂᕐᒪᖔᑕ 
ᐅᖅᓴᒃᑕᐅᒐᓱᓐᓂᕐᒥᑦ ᓇᐅᔮᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᖃᐅᔨᒋᐊᕈᓐᓇᖅᑳ ᑖᔅᓱᒥᖓ ᑭᓱᒥᑦ 
ᐊᑲᐅᙱᑦᑐᓕᐅᕈᑎᖃᓚᐅᕐᒪᖔᑕ, ᑐᓴᖅᑎᑦᑎᑲᓐᓂᕐᓗᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒋᐊᕈᓐᓇᓂᐊᖅᑯᖓ ᑭᓱᓂᑦ ᐱᔾᔪᑎᖃᓚᐅᕐᒪᖔᑕ 
ᐅᖅᓴᔅᓯᓂᕐᒥᑦ ᑭᖑᕙᕐᓂᕆᓚᐅᖅᑕᖓᓂᑦ ᓄᓇᓕᓐᓄᑦ. 
 
ᑕᐃᒪᐃᑦᑐᓂᑦ ᑕᑯᔪᒪᙱᓇᑦᑕ. ᐅᖃᐅᑎᑦᑎᐊᕈᒪᕙᕋ ᒪᓕᒐᓕᐅᖅᑎᐅᔪᖅ ᐱᓕᕆᕕᕗᑦ ᐊᔅᓱᒻᒪᕆᐋᓗᒃ 
ᐃᖅᑲᓇᐃᔮᖃᕐᐸᒻᒪᑕ ᑖᒃᑯᐊ ᑭᖑᕙᕐᓂᐊᖏᒃᑲᓗᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓪᓕᒪᓂᑦ ᐊᑎᕐᓂᑦ ᐱᓯᒪᑦᑎᕗᖓ. ᐃᕝᔭᒍᑕᐃᓚᒃ, 
ᐹᓇᐸᔅ, ᐲᑕᓴᓐ, ᑰᓕ ᐊᒻᒪᓗ ᑐᑐ. ᐃᕝᔭᒍᑕᐃᓚᒃ. 
 
ᐊᐱᖅᑯᑦ 043 - 2(2): ᓱᕈᖅᑎᕆᓂᕐᒥᓄᑦ ᑲᑎᒪᓂᖅ 
 
ᐃᕝᔭᒍᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᓅᕕᕝᕙ 18, ᕿᑎᖅᑯᖑᑎᓪᓗᕗᒍ, ᕿᑭᖅᑖᓗᒻᒦᖔᖅᑐᒥᑦ ᓯᕗᓕᐅᖅᑎᒥᑦ 
ᐅᖃᐅᓯᖃᓚᐅᕐᖓᑦ ᐊᒥᓲᓂᕆᔭᖏᓐᓂ ᓱᕈᖅᑎᕐᔪᑎᓂᑦ ᐅᑭᐅᖅᑕᕐᑐᒥ ᐊᒻᒪᓗ ᐅᑉᐱᕆᕙᕋ, ᐊᒻᒪᓗᑦᑕᐅᖅ ᐊᒥᓲᔪᑦ 
ᐃᓄᐃᑦ ᐅᑭᐅᖅᑕᕐᑐᒥ ᐃᓱᒫᓘᑎᖃᕐᖓᑕ ᖄᖅᑕᔫᕐᔪᐊᓂᑦ ᐊᑐᖅᑕᐅᕙᑦᑐᓂᑦ. 
 
ᐅᖃᖅᑎ, ᐊᐱᖅᑯᑎᒋᔭᕋ ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ. ᐅᖃᖅᑏ, ᐅᖃᐅᑕᐅᖃᑦᑕᕐᓯᒪᒻᒪᑦ 
ᐃᓱᒪᓕᐅᕈᑎᖃᕋᓱᐊᕐᒪᑕ ᑕᒪᒃᑯᐊ ᐃᓄᐃᑦ ᑎᒥᖁᑎᖏᑦ ᑕᑯᐊ ᐃᓄᐃᑦ ᑕᐱᕇᒃᑯᑦ ᑲᓇᑕᒥ ᑕᒪᒃᑯᐊ ᒥᒃᓵᓄᑦ, 
ᐃᒋᑦᑎᖃᑦᑕᕐᓂᕐᒧᑦ ᓱᕈᓐᓇᖅᑐᓂᒃ ᑕᒫᓂ ᑲᓇᑕᐅᑉ ᐅᑭᐅᖅᑕᖅᑐᖓᓂ. 
 
ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ ᑐᑭᓯᑲᐅᑎᒋᓇᖅᑐᖅ: ᓄᓇᕗᑦ ᒐᕙᒪᒃᑯᖏᑦ ᒫᓐᓇᐅᔪᖅ ᖃᓄᐃᓕᖓᕙ 
ᑕᒪᒃᓱᒧᖓ? 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. 

ᐅᖃᐅᓯᖃᖅᑎᓪᓗᑕ ᑕᒪᒃᑯᓂᖓ ᓱᕈᕈᔫᔪᓂᒃ ᑲᑎᒪᖃᑎᒋᓚᐅᖅᑐᒋᓪᓗ ᕿᑭᖅᑖᓗᒻᒥ ᓯᕗᓕᖅᑎᐅᔪᑦ ᑲᑎᒪᓂᖓᓂ, 
ᑕᒪᓐᓇ ᐅᖃᐅᓯᕆᔭᐅᓚᐅᖅᑐ. ᑕᑯᔪᒪᙱᓐᓇᑦᑕ ᐃᒋᑦᑎᖃᑦᑕᕐᓂᕐᒧᑦ ᑕᒪᒃᑯᓂᖓ ᓱᕈᕈᔪᔪᓂᒃ 
ᑕᒪᐅᖓᑐᐃᓐᓇᖅᑕᐅᔪᓂᒃ ᓄᓇᕗᒻᒥ ᐅᑭᐅᖅᑕᖅᑐᒥᓘᓐᓃᑦ. 
 
ᑕᒪᓐᓇ ᕿᒥᕐᕈᑎᐊᕐᓂᐊᕋᑦᑎᒍᑦ ᑕᒪᓐᓇᓗ ᐊᑭᕋᖅᑐᕐᓂᐊᖅᑕᕗᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᖃᐅᔨᔪᒪᒐᓗᐊᖅᑐᖓ ᐊᖓᔪᖅᑳᖑᔪᑦ ᑕᒪᒃᓱᒥᖓ ᐊᐱᖅᑯᑎᖃᕐᓯᒪᒻᒪᖔᑕ 
ᑕᒪᒃᓱᒥᖓ ᓯᕗᓕᖅᑎᒧᑦ, ᐄ ᐊᒡᒐᓘᓐᓃᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᖅ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᑕᐅᕗᙵᖃᑕᐅᓛᖅᑐᖓ ᕆᔾᔭᕕᒻᒧᑦ ᐊᐃᒃᐸᕆᓗᒍ 
ᐊᖓᔪᖅᑳᖅ ᑎᐊᓐ, ᑲᓇᑕᒥ ᐊᕙᑎᓕᕆᓂᕐᒧᑦ ᐊᖓᔪᖅᑳᖑᔪᖅ. 
 
ᐅᖃᕐᕕᒋᓛᖅᑕᕋ ᐊᖓᔪᖅᑳᖑᔪᖅ ᐊᒻᒪ ᐅᖃᐅᑎᓗᒍ ᑕᒪᒃᓱᒥᖓ ᑕᒪᒃᑯᓂᖓ ᕿᒪᐃᓐᓇᒐᐅᓂᑯᓂᑦ 
ᑕᑯᔪᒪᙱᓐᓇᑦᑕ, ᕿᒪᑦᑕᐅᑐᐃᓐᓇᖅᑐᓂᒃ ᓄᓇᕗᒻᒥ ᓯᕗᓂᒃᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑐᖃᖃᑦᑕᕐᓯᒪᒻᒪᑦ ᑲᑎᒪᕕᔾᔪᐊᑎᑦᑎᖃᑦᑕᓛᕐᒪᑕ ᐃᖃᓗᓐᓂ ᑎᓯᒻᐱᕆ 
ᐱᒋᐊᓕᖅᐸᑦ. ᑕᐃᒃᑯᐊ ᓄᓇᕗᑦ ᒐᕙᒪᒃᑯᖏ ᐃᓚᒋᔭᐅᖃᑕᐅᓛᖅᐸᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᑦ ᐊᑭᓱᒃ: ᖁᔭᓐᓇᒦᒃ. ᐅᖃᖅᑎ. ᐄ, ᑕᐃᑲᓃᓛᖅᑐᒍᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᐹᓇᐸᔅ. 
 
ᐊᐱᖅᑯᑦ 044 - 2(2): ᐊᑭᑦᑐᕆᐊᖅᑕᐅᓂᖏᑦ ᐃᓐᓇᕐᓄᑦ ᐅᖅᓱᐊᓗᓐᓄᑦ ᐃᑲᔪᕈᑕᐅᔪᑦ 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧᑦ ᐆᒻᒪᖅᑯᑎᓕᕆᔨᒃᑯᓐᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᓪᓗ, 
ᐱᔾᔪᑎᖃᖅᑐᖅ ᐱᓕᕆᐊᖑᔪᓂᒃ ᐊᒃᑐᐊᓂᖃᖅᑐᓂᒃ ᑲᒪᒋᔭᖏᓐᓄᑦ. 
 
ᐊᒃᑐᕙ 20, 2003-ᒥ, ᐊᖓᔪᖅᑳᖑᔪᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᓚᐅᕐᒪᑦ ᐊᓯᔾᔨᕆᐊᕈᑕᐅᔪᓂᒃ ᐃᓐᓇᕐᓄᑦ 
ᐅᖅᓱᐊᓗᒻᒧᑦ ᐃᑲᔪᖅᑕᐅᔾᔪᑎᒋᕙᒃᑕᖏᓐᓄᑦ. ᑕᒪᓐᓇ ᐱᓕᕆᐊᖑᔪᖅ ᑮᓇᐅᔭᖃᖅᑎᑕᐅᕙᒃᑐᖅ 
ᓱᒃᑯᐊᕿᑎᑦᑎᔨᒃᑯᓐᓂᑦ ᑕᕝᕙᙵ ᐱᓕᕆᕕᐅᔪᒥᒃ. 
 
ᔪᓚᐃᖑᑎᓪᓗᒍ ᑕᒫᓂ ᐊᕐᕌᒍᒥ, ᓄᓇᕗᑦ ᒐᕙᒪᒃᑯᖏᑦ ᐅᖃᐅᓯᖃᓚᐅᕐᒪᑦ ᐊᑭᑦᑐᕆᐊᕈᑕᐅᓂᐊᖅᑐᓂᒃ 8-ᓴᒧᑦ 
ᖃᓪᓗᑦ ᐊᑕᐅᓯᖅ ᑕᒪᒃᑯᓇᙵᑦ ᐅᖅᓱᐊᓗᓕᒫᖑᔪᓄᑦ ᓄᓇᓕᓕᒫᓂᑦ ᐊᓯᔾᔨᖅᑕᐅᓛᕐᒪᑦ ᐊᐅᒡᒎᓯ 1-ᖑᓕᖅᐸᑦ.  

ᐃᓱᒫᓗᒍᑎᒋᒐᒃᑯᓪᓕ ᐃᒃᐱᓐᓇᕐᓂᕆᓂᐊᖅᑕᖓ ᐃᓐᓇᐅᔪᓄᑦ ᒥᑭᓂᕐᓴᐅᔪᓂ ᓄᓇᓕᐅᔪᓂ ᑕᐃᒪᐃᑦᑐᓄᑦ 
ᐊᔾᔨᖓᓄᑦ ᓴᖅᑭᖅᑕᒪ. 
 
ᐊᐱᖅᑯᑎᒃᓴᕆᔭᕋ ᐃᒪᐃᑦᑐᖅ: ᐃᓱᒪᒋᓪᓗᒋᑦ ᐅᖅᓱᐊᓗᐃᑦ ᐊᑭᑦᑐᕆᐊᖅᑕᐅᓂᖏᑦ, ᐊᖓᔪᖅᑳᖑᔪᖅ 
ᕿᒥᕐᕈᔪᓐᓇᖅᐸ ᐃᓐᓇᕐᓄᑦ ᐅᖅᓱᐊᓗᒻᒧᑦ ᐃᑲᔪᕈᑕᐅᕙᒃᑐᒧᑦ ᐱᓕᕆᐊᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ: ᖁᔭᓐᓇᒦᒃ. ᐅᖃᖅᑎ. ᖃᓄᐃᑦᑐᑐᐃᓐᓇᕐᓂᒃ ᓴᖅᑭᖅᑐᖃᖅᐸᑦ 
ᐃᒃᐱᓐᓇᕐᓂᖃᕐᓂᐊᖅᑐᓂᒃ ᒐᕙᒪᒃᑯᓐᓂᑦ ᐊᑐᐃᓐᓇᐅᑎᑕᐅᔪᓂᒃ, ᐱᖃᓯᐅᑎᓪᓗᒍ ᐃᓐᓇᕐᓄᑦ ᐅᖅᓱᐊᓗᒻᒧᑦ 
ᐃᑲᔪᕈᑕᐅᖃᑦᑕᖅᑐᖅ, ᑕᐃᒪᓐᓇ ᖃᑦᑎᐅᓂᖓ ᕿᒥᕐᕈᔭᕆᐊᖃᕐᓂᐊᖅᐸᕗᑦ. 
 
ᐅᖃᖅᑎ, ᐃᓐᓇᕐᓄᑦ ᐅᖅᓱᐊᓗᒻᒧᑦ ᐃᑲᔪᕈᑕᐅᔪᑦᒃ ᐊᑐᐃᓐᓇᐅᑎᑕᐅᒻᒪᑦ ᓄᓇᕗᓕᒫᒥ. ᒫᓐᓇᐅᔪᖅ, ᑕᒪᒃᑯᐊ 
ᐊᑐᖅᑕᐅᓗᐊᖃᑦᑕᕐᓯᒪᙱᒻᒪᑕ. ᐅᑉᐱᕈᓱᒃᑲᒪ 45-ᑐᐃᓐᓇᕐᓄᑦ ᐃᓄᓐᓄᑦ ᐊᑐᖅᑕᐅᓚᐅᕐᒪᑦ ᐱᓕᕆᐊᖑᔪᖅ 
ᐊᕐᕌᒎᓚᐅᖅᑐᒥᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᕆᔪᒐᓗᐊᕐᒥᔭᕋ ᐃᓱᒫᓘᑎᒋᓪᓗᒍ ᐅᖃᐅᓯᒃᓴᖃᖅᑎᑕᐅᑎᓪᓗᒋᑦ 
ᒪᓕᒐᓕᐅᖅᑎᐅᔪᑦ, ᐃᓐᓇᑐᖃᑦᑕ ᐆᒻᒪᖅᑯᑎᖏᑦ ᑲᑉᐳᔾᔮᖅᑕᐅᓲᖑᒻᒪᑕ ᖃᐅᔨᒃᑲᖅᑕᐅᖅᑳᓚᐅᕋᑎᑦ. 
 
ᐅᓪᓗᒥ ᒥᓂᔅᑕᐅᔪᒧᑦ ᐅᖃᐅᔾᔭᐅᔪᓐᓇᖅᐱᑕ ᖁᓪᓕᒃᑯᑦ ᑯᐊᐳᕇᓴᓐᑯᖏᑦ ᑕᒪᔅᓱᒪ ᐃᓱᒫᓘᑎᒋᔭᓐᓂᑦ 
ᖃᓄᐃᓕᐅᕈᑎᖃᕋᔭᕐᒪᖔᑕ ᐊᑭᑦᑐᕆᐊᕈᒪᔾᔪᑎᓕᐅᖅᓯᒪᔪᓄᑦ, ᒪᓕᑦᑕᐅᔭᕆᐊᓕᖏᑦ ᖃᓄᐃᓕᖓᒐᔭᖅᐸᑦ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑕᐅᑐᑲᒻᒪᑦᑕᐅᓂᖃᖅᓯᒪᒻᒪᑦ ᑕᒪᓐᓇ ᑐᓴᖅᑎᑦᑎᔾᔪᑎᐅᔪᑉ 
ᐆᒻᒪᖅᑯᑎᓕᕆᔨᒃᑯᑦ ᐊᐅᓚᓂᕆᔭᖓᑦ ᖃᕿᐊᕐᓇᕋᓂᓗ, ᐊᐃᑐᐃᓐᓇᐸᙱᒻᒪᑕ ᑲᑉᐳᔾᔮᖅᓯᒋᐊᖅᑐᑐᐃᓐᓇᖅᑐᑎᒃ. 
ᑐᓴᖅᑎᑦᑎᔾᔪᑎᐅᔪᓂᒃ ᐊᐅᓪᓚᑎᑦᑎᓲᖑᕗᑦ ᒪᓕᑦᑕᐅᓪᓗᑎᑦ ᐊᑭᓖᒋᐊᖃᕐᕈᑎᖓᑦ ᐅᕝᕙᓘᓐᓃᑦ ᐊᑭᓕᒃᓴᖓᑦ 
ᐱᔨᑦᑎᕋᖅᑕᐅᔪᑉ ᑎᑎᖅᑲᐅᓯᐊᕆᓲᖏᓐᓂᒃ ᐊᒻᒪᓗ ᐅᖃᐅᔾᔭᐅᓯᓐᓈᓲᖑᓪᓗᑎᑦ ᓄᓇᖏᓐᓂ ᐆᒻᒪᖅᑯᑎᓕᕆᔨᒃᑯᓐᓄᑦ 
ᐃᖅᑲᓇᐃᔭᖅᑎᓄᑦ. 
 
ᑕᒪᓐᓇ ᑐᒃᓯᕋᕈᑕᐅᔪᖅ ᐊᑭᑦᑐᕆᐊᖅᑕᐅᖁᔭᐅᓪᓗᑎᑦ ᐆᒻᒪᖅᑯᑎᑉ ᐊᑭᖏᑦ ᒫᓐᓇ ᕿᒥᕐᕈᔨᒃᑯᑦ ᑲᑎᒪᔨᕋᓛᖏᓐᓄᑦ 
ᑲᒪᒋᔭᐅᓕᕐᒪᑦ. ᑕᒪᓐᓇ ᐊᑭᑦᑐᕆᐊᕈᒪᔾᔪᑕᐅᔪᖅ ᑐᕌᖓᓂᖃᙱᑦᑎᐊᕐᒪᑦ ᐊᑭᓕᒃᓴᑦ ᑐᓂᐅᖅᑲᖅᑕᐅᓂᖏᓐᓂᒃ 
ᑲᑉᐳᔾᔭᐅᒃᑲᓐᓂᕐᓂᖏᓐᓂᒃ ᑲᑉᐳᔾᔮᖅᑕᐅᓂᖏᓐᓂᒃ ᑯᐊᐳᕇᓴᓐᑯᓐᓄᑦ. 
 
ᑭᓯᐊᓂᓕ, ᒪᓕᒐᓕᐅᖅᑎᐅᔪᖅ ᐱᔾᔪᑎᓪᓚᑦᑖᖃᕈᓂ ᐃᓄᖁᑎᖓᑦ ᐃᓪᓗᖓᑦ ᑲᑉᐳᔮᖅᑕᒥᓂᐅᑉᐸ 
ᑐᓴᖅᑎᑕᐅᓚᐅᖅᑎᓐᓇᒍ, ᑕᒪᓐᓇ ᐅᕙᓐᓄᖔᖅ ᐅᖃᐅᓯᒍᓐᓇᕋᔭᖅᐸᐅᒃ ᖃᐅᔨᒋᐊᕋᔭᕋᒃᑯ ᖃᓄᓪᓚᑦᑖᖅ ᑕᒪᓐᓇ 
ᑲᒪᒋᔭᐅᓐᓂᕐᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑲᑉᐳᔮᖅᑕᐅᔪᖃᓚᐅᖅᓯᒪᕗᖅ ᑐᓴᖅᑎᑕᐅᔪᖃᕋᓂ, ᐊᒻᒪᓗ 
ᐊᓂᒍᖅᓯᒪᓕᖅᑐᓂ ᑕᒪᓐᓇ, ᖃᐅᔨᒪᓪᓗᒍᓗ ᑕᐃᓐᓇ ᑲᑉᐳᔮᖅᑕᐅᓚᐅᖅᓯᒪᔪᖅ ᐊᖏᕐᕋᖓ. ᑐᑭᓯᓯᒪᕗᒍᑦ ᐃᓄᓐᓂ 
ᓄᓇᑦᑎᓐᓅᓚᐅᖅᓯᒪᓪᓗᑎᑦ. 
 
ᐅᖃᐅᓯᖃᕋᓗᐊᖅᐳᖓ ᐃᑲᔪᖅᓱᖅᑕᐅᕙᓐᓂᖏᓐᓂᒃ ᐃᓐᓇᑐᖃᕗᑦ. ᒪᐃ 26-ᖑᑎᓪᓗᒍ ᑕᒫᓂ ᐊᕐᕌᒍᑦᑎᓐᓂ, 
ᒥᓂᔅᑕᐅᔪᖅ ᑯᐊᐳᕇᓴᓐᑯᓐᓄᑦ ᐅᖃᓚᐅᖅᓯᒪᒻᒪᑦ ᒪᓕᒐᓕᐅᕐᕕᒻᒧᑦ ᐋᖅᑮᓛᕐᓂᐊᕐᓂᕋᐃᓪᓗᓂ ᑲᑎᒪᔨᕋᓛᓂᒃ 
ᐃᓄᒻᒥᓪᓘᓐᓃᑦ ᕿᒥᕐᕈᒐᔭᖅᑐᑎᑦ ᐊᑭᓕᒃᓴᓕᐅᕈᑎᓂᒃ ᑎᑎᖅᑲᓂᒃ ᐊᐅᓚᓂᐅᕙᑦᑐᒥᒃ. 
 
ᒫᓐᓇᒧᑦ ᑎᑭᑦᑐᒍ, ᖃᐅᔨᔪᒪᕗᖓ ᑕᒪᓐᓇ ᖃᓄᐃᓕᖓᓕᕋᓗᐊᕐᒪᖔᖅ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥᒃ, ᑯᐊᐳᕇᓴᓐ ᐱᔾᔪᑎᒋᓪᓗᒍ, ᐃᓱᒫᓘᑎᐅᔪᒥᒃ 
ᓴᖅᑮᔪᖃᓚᐅᖅᓯᒪᒻᒪᑦ, ᒪᓕᒐᓕᐅᖅᑎᐅᔪᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ ᑕᒪᔅᓱᒥᖓ ᖃᐅᔨᒪᔪᐃᓐᓇᐅᕗᑦ 
ᐊᑭᓕᒃᓴᓕᐅᕈᑎᑉ ᐊᐅᓚᓂᖓᓂᒃ. 
 
ᐊᑭᓕᒃᓴᓕᐅᕈᑎᑉ ᐱᔨᑦᑎᕋᕐᓂᖓ ᑯᐊᐳᕇᓴᓐᑯᓐᓄᑦ ᕿᒥᕐᕈᔭᐅᓚᐅᖅᓯᒪᕗᖅ. ᑕᒪᓐᓇ ᓴᖅᑭᖅᑎᑕᐅᓚᐅᖅᓯᒪᒻᒪᑦ. 
ᖃᐅᒻᒪᖅᑯᑎᓂᒃ ᐊᑐᖅᑕᐅᕙᑦᑐᑦ ᓯᕿᙳᔭᐅᔭᒃᑰᖅᑐᑦ ᖃᐅᔨᓴᖅᑕᐅᓂᖏᑦ ᐱᑦᑎᐊᖅᓯᒪᒐᓗᐊᕐᒪᖔᑕ 
ᓯᐊᖅᑲᒋᔭᐅᓚᐅᖅᓯᒪᔫᒐᓗᐊᖅ, ᐆᑦᑑᑎᒋᑐᐃᓐᓇᖅᑕᕋ ᑕᒪᓐᓇ, ᑕᒪᓐᓇᓗ ᕿᒥᕐᕈᔭᐅᓚᐅᖅᓯᒪᒋᕗᖅ. 
 
ᑐᑭᓯᐅᒪᔭᕋ ᒪᓕᑦᑐᒍ, ᐊᒻᒪᓗ ᑐᑭᓯᒋᐊᕈᑏᑦ ᖃᐃᑕᐅᓯᒪᔪᑦ ᑐᙵᕕᒋᓪᓗᒋᑦ, ᑕᒪᒃᑯᐊ ᐱᔾᔪᑎᐅᔪᑦ 
ᑲᒪᒋᔭᐅᓯᒪᒌᕐᒪᑕ. ᒪᓕᒐᓕᐅᖅᑎᐅᔪᖅ ᖃᐅᔨᒪᒍᓂ ᐱᑲᒻᒪᑦᑕᐅᔪᖃᖅᓯᒪᔪᒥᒃ, ᒪᓕᒐᓕᐅᖅᑎᐅᔪᖅ ᐅᕙᓐᓄᖔᖅ 
ᐅᖃᐅᔾᔨᑉᐸᑦ, ᑯᐊᐳᕇᓴᓐ-ᑯᓐᓄᑦ ᐅᖃᐅᓯᕆᒐᔭᖅᑕᕋ ᐊᒻᒪᓗ ᖃᐅᔨᓴᖅᑕᐅᖁᓗᒍ ᑕᒪᓐᓇ ᖃᐅᔨᔪᓐᓇᖁᓪᓗᑕ 
ᐱᑦᑎᐊᖅᑕᐅᓐᓂᕋᓗᐊᕐᒪᖔᖅ. 
 
ᐅᖃᐅᓯᕆᒃᑲᓐᓂᕐᓗᒍ, ᐃᓐᓇᑐᖃᕐᓄᑦ ᐅᖅᓱᐊᓗᑉ ᐊᑭᖏᓐᓄᑦ ᐃᑲᔫᓯᐊᕈᑕᐅᕙᑦᑐᑦ ᓄᓇᕘᒥᓕ ᐱᔾᔪᑎᒋᓪᓗᒋᑦ, 
ᐊᐱᖅᑯᑎᐅᖅᑲᐅᔪᖅ ᒪᓕᒐᓕᐅᖅᑎᒧᑦ, ᓄᓇᕘᒥᐅᑕᓄᑦ ᑭᓇᒃᑯᑐᐃᓐᓇᕐᓄᑦ ᐅᑭᓖᑦ 60-ᓂᒃ ᐅᖓᑖᓄᓪᓗ 
ᐊᑐᖅᑕᐅᔪᓐᓇᖅᑐᖅ, ᓇᒻᒥᓂᖅ ᐅᓪᓗᖃᕈᓂ, ᐊᒻᒪᓗ ᑮᓇᐅᔾᔭᒃᓵᖏᑦ ᖃᐅᔨᓴᖅᑕᐅᓚᐅᖅᑎᓪᓗᒋᑦ 
ᐊᖏᖅᑕᒥᓂᐅᒍᑎᓪᓗ ᐃᑲᔫᓯᐊᖅᑖᕈᓐᓇᖅᐳᑦ. 
 
ᐅᖃᖅᑲᐅᒐᒪ, ᑕᒪᓐᓇ ᐱᓕᕆᐊᖑᔪᖅ ᐃᑲᔫᓯᐊᖅᑖᖅᑎᑦᑎᔾᔪᑎ ᐱᓕᕆᐊᑦᑎᐊᕙᒻᒪᕆᐅᒻᒪᑦ, ᐊᒻᒪᓗ ᓄᓇᕘᒥᐅᑦ 
ᐃᓚᖏᑦ ᑕᒪᔅᓱᒥᖓ ᑐᓴᐅᒪᕙᓪᓚᐃᙱᒻᒪᑕ. ᑕᐃᒪᐃᒻᒪᑦ, ᒪᓕᒐᓕᐅᖅᑎᐅᔪᑉ ᑕᒪᓐᓇ ᓴᖅᑭᑎᖃᐅᒻᒪᒍ 
ᖁᕕᐊᓇᖅᐳᖅ. 
 
ᐅᑭᐅᖑᓚᐅᖅᑐᒥᒃ 45-ᖑᓚᐅᖅᐳᑦ ᓄᓇᕘᒥ ᐃᓪᓗᖁᑎᖃᖅᑑᔪᑦ ᑕᔅᓱᒪᑎᒎᓇ ᐃᑲᔫᓯᐊᖅᑖᖃᑦᑕᓚᐅᖅᑐᑦ. 
ᖁᓚᙱᓚᖓ ᐃᑲᔫᓯᐊᖅᑖᖅᑐᖃᒃᑲᓐᓂᕈᓐᓇᕋᔭᕋᓗᐊᕐᒪᑦ. ᖁᕕᐊᑉᐳᖓ ᑕᒪᓐᓇ ᒪᓕᒐᓕᐅᖅᑎᑉ 
ᐊᐱᖅᑯᑎᒋᖅᑲᐅᒻᒪᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑏᑦ. ᐲᑕᓴᓐ. 
 
ᐊᐱᖅᑯᑎ 045 - 2(2): ᑎᑎᕋᖅᓯᒪᔪᑎᒍᑦ ᐊᐱᖅᑯᑎᑦ ᐊᖓᔪᖅᑳᓄᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᕆᓂᐊᖅᐸᕋ ᓯᕗᓕᖅᑎ. ᑐᓴᐅᒪᒻᒪᑕ ᐃᓚᖏᑦ ᒪᓕᒐᓕᐅᖅᑏᑦ 
ᐊᖓᔪᖅᑳᖑᙱᑦᑐᑦ ᐃᓚᖏᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᖓᔪᖅᑳᕆᔭᐅᕙᑦᑐᑦ ᓈᒻᒪᒃᓴᙱᒻᒪᑕᒎᖅ 
ᑎᑎᕋᖅᓯᒪᔪᒃᑯᑦ ᐊᐱᖅᑯᑎᓂ ᑎᑎᕋᖅᓯᔪᒃᑯᑦ ᐊᐱᖅᑯᑕᐅᕙᑦᑐᑦ ᒪᓕᒐᓕᐅᖅᑎᑐᐃᓐᓇᕐᓄᑦ ᑎᑎᕋᖅᓯᒪᓂᖏᓂᑕ 
ᑎᑎᖅᑐᖅᓯᒪᓂᖏ. 
ᑕᐃᒫᒃ ᓈᒻᒪᒃᓴᕐᓂᕋᖅᑎᓐᓇᒋᑦ ᓇᓗᓇᐃᖅᓯᒻᒪᑕ ᐱᕕᒃᓴᖏᓐᓂᒃ ᓇᖑᓗᑦᑎᕆᑐᐃᓐᓇᕐᒪᑕ. ᐊᐱᖅᑯᑎᒋᔭᕗᑦ 
ᓯᕗᓕᖅᑎᒧᑦ: ᒥᓂᔅᑕᐅᔪᖅ ᐃᓱᒪᔅᓴᖅᓯᐅᕈᑎᖃᕐᐸᑉᐹᑦ ᑐᑭᓯᒋᐊᕈᑎᐅᔪᑦ ᓄᐊᑦᑕᐅᕙᑦᑐᑦ ᑎᑎᕋᖅᓯᒪᔪᓂᑦ 

ᐊᐱᖅᑯᑎᐅᔪᓂᑦ ᑭᓱᒧᑦ ᐊᑑᑎᖃᕐᓂᐊᖅᑐᒋᔭᐅᒐᑎᑦ ᐅᕝᕙᓘᓐᓃᑦ ᐊᑑᑎᖃᑦᑎᐊᕐᒪᕆᑉᐸᑦ ᐊᐅᓚᑦᑎᐊᕐᓂᖓᓄᑦ 
ᐱᓕᕆᕕᐅᔫᑉ, ᖃᐅᔨᒪᔭᐅᔭᕆᐊᖃᕐᓂᖏᓐᓄᓪᓗ ᐃᓄᓐᓄᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᒡᓘᒃᑲᖅ.  
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᖃᐅᒪᙱᓚᖓ ᓇᓪᓕᐊ ᒪᓕᒐᓕᐅᖅᑎ ᐅᕝᕙᓘᓐᓃᑦ 
ᐃᖅᑲᓇᐃᔭᖅᑎᐅᔪᖅ ᐅᖃᕐᕕᖃᓚᐅᕐᒪᖔᑕ, ᑭᓯᐊᓂᓕ ᐱᓇᓱᐊᒻᒪᕆᑉᐸᐳᒍᑦ ᐊᑐᐃᓐᓇᐅᑎᑦᑎᒐᓱᓐᓂᕐᒥᑦ 
ᑐᑭᓯᒋᐊᕈᑎᐅᔪᓂᑦ ᒪᓕᒐᓕᐅᖅᑎᐅᑉ ᑐᔅᓯᕌᕆᓯᒪᔭᖏᓐᓂ ᑎᑎᖅᑲᒃᑯᑦ ᐊᐱᖅᑯᑎᓂᑦ. 
 
ᐃᓚᖏᑦ ᐊᐱᖅᑯᑎᐅᔪᑦ ᖃᐅᔨᓇᓱᐊᕐᓂᕐᒥᑦ ᐱᑕᖃᕆᐊᖃᓲᒻᒪᕆᐅᒻᒪᑕ ᐊᒻᒪᓗ ᑐᑭᓯᒋᐊᕈᑎᐅᔪᓂᑦ 
ᐅᑎᕆᐊᖅᑐᓂᑦᒧ 1999-ᒧᑦ. ᐊᑕᐅᓯᖅ ᐆᑦᑑᑎᒋᓗᒍᑦ ᐊᐱᖅᑯᓯᐅᔪᑦ ᐱᔾᔪᑎᖃᕐᑐᑦ ᐃᓪᓗᓕᕆᓂᕐᒥᑦ 
ᐱᖃᕐᑎᑦᑎᒋᐊᖃᓲᖑᒻᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂ ᐊᐱᖅᓱᕐᕕᒋᔭᐃᓐᓇᕆᓗᒋᑦ ᓄᓇᓕᓐᓂ 
ᐃᓪᓗᓕᕆᔨᒃᑯᓐᓄᑦ ᑐᑭᓯᒋᐊᕈᑎᐅᔪᑦ ᑐᔅᓯᕌᕆᔭᐅᑎᓪᓗᖏᑦ ᒪᓕᒐᓕᐅᖅᑎᓄᑦ. 
 
ᑕᐃᒪ, ᐱᓇᓱᐊᖅᐸᑉᐳᒍᑦ ᐱᖃᕐᑎᑦᑎᓇᓱᑦᑐᑕ ᑐᑭᓯᒋᐊᕈᑎᐅᔪᓂᑦ ᖃᓄᑎᒋᑦ ᐱᔭᕆᐊᖃᕐᑕᑎᓐᓂ 
ᒪᓕᒐᑦᑎᓃᑦᑐᓂᑦ, ᑭᓯᐊᓂᓕ ᐃᓚᖏᑦ ᐊᑯᓂᐅᓂᖅᓴᖅ ᐊᒻᒪᓗ ᐊᔅᓱᕉᑎᒋᔭᐅᓪᓗᑎᑦ ᐃᖅᑲᓇᐃᔭᖅᑎᓄᑦ 
ᐱᔭᐅᓇᓱᐊᓲᖑᕗᑦ. ᐃᓚᖏᑦ ᐃᖅᑲᓇᐃᔭᖅᑏᑦ, ᓇᒻᒥᓂᖅ ᐃᓱᒪᒋᔭᖏᓐᓂ, ᑭᓯᐊᓂᓕ ᐅᕙᒍᑦ ᓂᕈᐊᖅᑕᐅᓯᒪᔪᒍᑦ 
ᐱᓇᓱᐊᖅᐸᑉᐳᒍᑦ ᑐᑭᓯᒋᐊᕈᑎᐅᔪᑦ ᑐᓂᓗᒋᑦ ᒪᓕᒐᓕᐅᖅᑎᑐᐃᓐᓇᐅᔪᓄᑦ ᖃᖓᑐᐃᓐᓇᒃᑯᑦ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑲᕋ ᒥᓂᔅᑕ ᐅᖃᐅᔾᔨᒋᐊᕈᓐᓇᕐᓂᖓᓄᑦ ᑕᒪᓐᓇ 
ᐱᒻᒪᕆᐅᑎᑕᐅᓂᐊᕐᓂᖓᓄᑦ. ᑎᑎᕋᖅᓯᒪᔪᑦ ᐊᐱᖅᑯᑏᑦ ᐱᒻᒪᕆᐅᒻᒪᑕ ᐊᑑᑎᖃᑦᑎᐊᕐᑐᑎᑦ 
ᒪᓕᒐᓕᐅᖅᑎᑐᐃᓐᓇᕐᓄᑦ ᓂᕈᐊᖅᑕᐅᓯᒪᔪᓄᑦ ᓄᓇᕗᒻᒥᐅᓄᑦ ᑖᓐᓇ ᒐᕙᒪᒋᔭᕗᑦ ᒪᑐᐃᖓᑦᑎᐊᕆᐊᖃᕐᓂᖓᓄᑦ 
ᐊᒻᒪᓗ ᓵᑕᔅᓴᐅᔪᓐᓇᕐᓂᖏᓐᓄᑦ. 
 
ᓯᕗᓕᖅᑎ ᐃᑲᔪᖅᑐᐃᔪᓐᓇᖅᑳᑦ ᒪᓕᒐᓕᐅᖅᑎᑐᐃᓐᓇᐅᔪᓂᑦ ᑭᒡᒐᕐᑐᐃᔪᓂᑦ ᐃᓄᓐᓂᑦ ᓄᓇᓄᒻᒥ 
ᐱᔪᓐᓇᕐᓂᓕᒫᖏᓐᓄᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐃᓕᑕᕐᓯᕗᒍᑦ ᐊᒻᒪᓗ ᐃᑲᔪᖅᑐᐃᕗᒍᑦ ᒪᓕᒐᓕᐅᖅᑎᓂᑦ 
ᐱᓇᓱᐊᕐᓂᖏᓐᓄᑦ ᑐᑭᓯᒋᐊᕈᑎᓂᑦ ᒐᕙᒪᒃᑯᓐᓂᑦ ᑕᕝᕘᓇ ᑎᑎᕋᖅᓯᒪᔪᓂᑦ ᑎᑎᖅᑲᓂ. ᓂᕈᐊᖅᑕᐅᓯᒪᓪᓗᑕ 
ᐃᑲᔪᖅᑐᐃᕗᒍᑦ ᐃᖅᑲᓇᐃᔮᕆᔭᐅᔪᓂᑦ ᓂᕈᐊᖅᑕᐅᓯᒪᔪᓂᑦ, ᐊᒻᒪᓗ ᑕᒪᒃᑯᐊ ᒪᓕᒐᐅᔪᑦ ᐊᑐᕆᐊᓕᕗᑦ 
ᒪᓕᒐᓕᐅᕐᕕᑎᓐᓂᑦ ᑭᒃᑯᓕᒫᓄᑦ ᐊᑐᖅᑕᐅᔭᕆᐊᖃᕐᖓᑕ. 
 
ᑕᐃᒪ, ᐅᖃᓚᐅᖅᑎᓪᓗᖓ, ᐃᑲᔪᖅᑐᐃᕗᒍᑦ ᑭᐅᔪᓐᓇᖁᓪᓗᑕ ᒪᓕᒐᓕᐅᖅᑎᑐᐃᓐᓇᐅᔪᑦ ᐊᐱᖅᑯᑎᖏᓐᓂ, 
ᑎᑎᕋᖅᓯᒪᑉᐸᑕ ᐊᓯᖏᓐᓂᓘᓐᓃᑦ, ᐅᖃᐅᔾᔨᒋᐊᕈᒪᕗᖓ ᒪᓕᒐᓕᐅᕕᑎᓐᓃᑦᑐᓂᑦ ᐊᒻᒪᓗ ᒪᓕᒐᓕᐅᖅᑎᐅᔪᓂᑦ 
ᐱᓇᓱᐊᕐᓂᐊᕋᑦᑕ ᑐᓂᓯᔪᓐᓇᖁᓪᓗᑕ ᑐᑭᓯᒋᐊᕈᑎᐅᔪᓂᑦ ᑐᔅᓯᕌᕆᔭᐅᔪᓂᑦ. 
 
ᐃᓚᖏᑦ ᐱᔭᐅᑦᑕᐅᑎᒋᔪᓐᓇᔮᙱᒻᒪᑕ, ᐅᖃᖅᑲᐅᒐᒪ, ᐅᑎᕆᐊᕆᐊᖃᕐᖓᑕ 1999-ᒧᑦ. ᐊᒻᒪᓗ ᐃᓚᖏᑦ 
ᒐᕙᒪᐅᔪᒍᑦ, ᓄᓇᓖᑦ ᕼᐊᒻᒪᓚᒃᑯᑦ ᐊᓪᓚᕕᖏᓐᓄᑦ ᐊᒻᒪᓗᑦᑕᐅᖅ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓄᑦ 
ᑐᔅᓯᕋᕆᐊᖃᓲᖑᒐᑦᑕ. ᑕᐃᒪ, ᑕᒪᓐᓇ ᐱᑦᑕᐅᑎᒋᔪᓐᓇᔮᙱᒻᒪᑦ, ᑕᒪᓐᓇ ᖁᑦᑎᓂᖓᓄᑦ ᐊᓯᐊᓄᑦ  

ᒐᕙᒪᐅᑉ ᑲᒪᒋᔭᕆᐊᖃᕐᓂᐊᕋᑦᑎᒍᑦ ᑐᑭᓯᒋᐊᕈᑎᓂᑦ ᐱᕙᓪᓕᐊᒐᓱᑦᑎᓪᓗᑕ ᑐᔅᓯᕌᕆᔭᐅᔪᓂᑦ, ᐆᑦᑑᑎᒋᓗᒍ. 
 
ᑭᓯᐊᓂᓕ ᐅᖃᐅᔾᔨᒋᐊᕈᒪᕗᖓ ᒪᓕᒐᓕᐅᕐᕕᑎᓐᓂ ᑎᑎᕋᖅᓯᒪᔪᑦ ᐊᐱᖅᑯᑏᑦ, ᐃᓚᖏᑦ ᐊᑯᓂ 
ᐱᓇᓱᐊᖅᑕᐅᒋᐊᖃᓲᖑᒻᒪᑕ, ᐊᑑᑎᑦᑎᐊᕙᒻᒪᕆᐅᒻᒪᑕ ᐊᑐᐃᓐᓇᐅᑎᑦᑎᒋᐊᖃᕐᓂᕐᒥᑦ ᑐᑭᓯᒋᐊᕈᑎᓂᑦ 
ᓄᓇᖁᑎᖏᓐᓄᑦ ᑐᓂᒋᐊᖃᕐᑕᖏᓐᓄᑦ. ᑕᐃᒪᓕ, ᐱᓇᓱᐊᒻᒪᕆᓐᓂᐊᖅᑯᒍᑦ ᑖᒃᑯᐊ ᑐᑭᓯᒋᐊᕈᑎᐅᔪᖅ 
ᐊᑐᐃᓐᓇᐅᑎᑦᑎᐊᕐᓗᒋᑦ ᓂᕈᐊᖅᑕᐅᓯᒪᔪᓄᑦ ᖃᖓᑐᐃᓐᓇᐅᒃᑯᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑲᕋ ᒥᓂᔅᑕᐅᔪᖅ ᐅᖃᐅᔾᔨᒋᐊᕈᓐᓇᕐᓂᖓᓄᑦ. ᐅᖃᓕᒫᕈᒪᕗᖓᓕ 
ᑲᒥᓴᓇᐅᑉ ᐅᖃᐅᓯᙵᐅᑎᖏᓐᓂ, ᑕᕝᕙᓃᓚᐅᙱᓐᓇᒪ ᓅᕕᕝᕙ 16, ᐊᑕᐅᓯᐅᖏᑦᑐᒥᑦ ᐅᖃᓕᒫᕐᓂᐊᕋᒪ: 
 
"ᓇᓗᓇᐃᖅᑕᐅᓯᒪᖁᓪᓗᒍ ᑲᔪᓯᓂᖃᐃᓐᓇᕐᓗᓂ ᐅᔾᔨᖅᓱᑦᓯᐊᕆᐊᖃᕐᓂᖏᑦ ᐊᒻᒪᓗ ᓵᑕᒃᓴᐅᔪᓐᓇᕐᓂᖏᑦ ᒐᕙᒪᒃᑯᑦ 
ᐊᑐᓕᖅᑎᑦᓯᓯᒪᔪᑦ ᐊᑐᓕᖁᔨᔾᔪᑎᓕᐊᕆᓯᒪᔭᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ ᒪᓕᒐᓕᐅᖅᑎᒃᑯᑦ 
ᑲᑎᒪᔨᕋᓛᖏᑕ. ᒐᕙᒪᒃᑯᑦ ᖃᐅᔨᒐᓱᐊᕐᓂᐊᕐᒥᔪᑦ ᐊᑕᖏᖅᓯᔪᒥᒃ ᐱᖁᔭᓕᐅᕈᓐᓇᕐᒪᖔᕐᒥ 
ᐊᐅᓚᑦᓯᔾᔪᑕᐅᔪᓐᓇᖅᑐᓂᒃ ᓵᑕᒃᓴᐅᒋᐊᖃᕐᓂᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᑦ ᓄᓇᕗᒻᒥ." ᐅᖃᓕᒫᒐᖅ ᐊᑕᐅᓯᖅ. 
 
ᐊᒻᒪᓗ ᓄᖅᑲᕈᑎᖓ: "ᑖᒃᑯᐊ ᒐᕙᒪᒋᔭᓯ ᐊᒻᒪᓗ ᑭᓯᐊᓂ ᑲᑐᔾᔨᖃᑎᒌᓐᓂᒃᑯᑦ, ᓈᓚᑦᓯᐊᖃᑦᑕᕐᓂᒃᑯᑦ ᐊᒻᒪᓗ 
ᐱᑦᓯᐊᕐᓂᒃᑯᑦ, ᓴᖅᑭᖅᓯᕙᓪᓕᐊᒍᓐᓇᖅᑐᒍᑦ ᓄᓇᕗᒻᒥᒃ ᑕᑯᓐᓇᙳᐊᖅᓯᒪᔭᑦᑎᓐᓂᒃ ᓇᒻᒥᓂᖅ ᐃᓅᓯᑦᑎᓐᓂ ᐊᒻᒪᓗ 
ᕿᑐᕐᖓᑎᓐᓄᑦ." 
 
ᐅᖃᖅᑎ, ᒥᓂᔅᑕᐅᔪᖅ ᐅᖃᐅᔾᔨᒋᐊᕈᓐᓇᖅᑳ ᒪᓕᒐᓕᐅᕐᕕᑎᓐᓄᑦ ᖁᑦᑎᓂᖅᓴᓂᑦ ᐃᖅᑲᓇᐃᔭᖅᑎᐅᔪᑦ 
ᐅᖃᐅᔾᔭᐅᒋᐊᕈᓐᓇᕐᒪᖔᑕ ᐃᖅᑲᓇᐃᔭᖃᑎᖃᑦᑎᐊᕐᓗᑦ ᓂᕈᐊᖅᑕᐅᓯᒪᔪᓕᒫᓂᑦ ᑲᔪᓯᓂᖃᕐᓂᐊᕐᖓᑦ 
ᒪᑐᐃᖓᑦᑎᐊᕐᑐᒥᑦ, ᐊᑐᐃᓐᓇᐅᔪᒥᑦ ᐊᒻᒪᓗ ᓵᑕᒃᓴᐅᔪᓐᓇᕐᑐᒥᑦ ᒐᕙᒪᒥᒃ ᐅᕙᑎᓐᓄᑦ ᐊᒻᒪᓗ ᓯᕗᓂᔅᓴᑎᓐᓄᑦ 
ᐅᐱᒋᔭᐅᔪᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᖏᖃᑎᒋᕙᕋ ᒪᓕᒐᓕᐅᖅᑎᐅᔪᖅ. ᖃᐅᔨᒪᔪᐃᓐᓇᐅᕗᒍᑦ 
ᐃᖅᑲᓇᐃᔭᖃᑎᒌᒋᐊᖃᕋᑦᑕ ᑐᑭᓯᒋᐊᕈᑎᐅᔪᑦ ᓄᐊᒐᓱᓪᓗᒍ ᖃᖓᑐᐃᓐᓇᒃᑯᑦ, ᐊᒻᒪᓗ ᑕᒪᓐᓇ ᐃᓱᒫᓘᑎᒋᔭᐅᔪᖅ 
ᖁᑦᑎᓂᖅᓴᓄᑦ ᐃᖅᑲᓇᐃᔭᖅᑎᐅᔪᓄᑦ, ᑐᐊᕕᕐᓂᖅᓴᐅᖁᓪᓗᒋ ᐊᒻᒪᓗ ᐃᖅᑲᓇᐃᔭᖃᑎᖃᑦᑎᐊᓂᕐᒥᑦ 
ᑐᑭᓯᒋᐊᕈᑎᐅᔪᓂᑦ ᐊᑐᐃᓐᓇᐅᑎᑕᐅᓂᐊᖅᑐᓂᑦ ᐅᕙᑦᑎᓐᓄᑦ, ᒪᓕᒐᓕᐅᖅᑎᐅᔪᓄᑦ.  
 
ᐱᒻᒪᕆᐅᒻᒪᑦ ᑖᒃᑯᐊ ᐃᖅᑲᓇᐃᔭᖅᑎᐅᔪᑦ ᐃᓕᑕᖅᓯᓯᒪᒐᓗᐊᕐᒪᖔᑕ ᑐᔅᓯᕌᕆᔭᐅᔪᑦ ᐱᒻᒪᕆᐅᓂᖏᓐᓄᑦ, ᐊᒻᒪᓗ 
ᐊᔅᓱᕉᑎᖃᕐᓂᐊᕋᑦᑕ ᑐᑭᓯᒋᐊᕈᑎᐅᔪᓂᑦ ᐱᓕᕆᑎᓪᓗᑕ ᐊᒻᒪᓗ ᐱᓕᕆᕕᐅᔪᓄᑦ ᐃᖅᑲᓇᐃᔭᖅᑎᖏᓐᓄᑦ 
ᖃᐅᔨᒪᑎᑦᑎᓂᐊᖅᑯᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᓰᑦ. ᑰᓕ. 
 
ᐊᐱᖅᑯᑎ 046 - 2(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᖅᑲᓇᐃᔭᖅᑎᑖᕐᓂᖏᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧᑦ. 

ᐅᓪᓗᑐᐃᓐᓇᐅᑎᓪᓗᒍ ᓅᑦᑎᖅᑕᐅᓂᖅᑕᖃᓚᐅᕐᖓᑦ ᐊᐅᓚᑦᑎᔨᐅᔪᓂᑦ; ᖃᐅᔨᒍᒪᕗᖓᓕ ᐊᖓᔪᖅᑳᕆᔭᐅᔪᖅ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᓱᒻᒪᑦ ᓅᑕᐅᓚᐅᙱᒻᒪᖔᖅ. ᓅᑦᑎᕆᔪᖃᓚᐅᖅᑯ, ᐊᔾᔨᖓᑎᑐᑦ ᒐᕙᒪᒃᑯᓐᓂᑦ 
ᓄᓇᑦᓯᐊᕐᒥ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. 
 
(ᑐᓵᔨᒃᑯᑦ ᓄᖑᑦᑐᖅ): ᐃᖅᑲᓇᐃᔭᖅᑎᑖᕐᓂᖅ ᐊᔾᔨᒌᑉᐸᙱᓚᖅ. ᐅᖃᖃᑎᖃᕐᐸᑉᐳᖓ ᒥᓂᔅᑕᐅᔪᓂᑦ ᑲᒪᔪᓂᑦ 
ᐊᒻᒪᓗ ᑲᑎᒪᔨᐅᔪᓂᑦ ᐱᖃᑕᐅᔪᓂᑦ, ᑕᒪᓐᓇ ᐊᔾᔨᒌᑉᐸᙱᓚᖅ ᐃᖅᑲᓇᐃᔭᖅᑎᑖᕐᓂᕐᒥᑦ. ᐃᓱᒪᓕᐅᖅᑎᐅᕙᑉᐳᖓ; 
ᐃᓱᒪᓕᐅᕈᑎᒋᕙᑉᐸᒃᑲ, ᐅᖃᖃᑎᖃᓚᐅᖅᑐᖓ ᒥᓂᔅᑕᐅᔪᓂᑦ ᐊᒻᒪᓗ ᐊᒥᓱᓄᑦ ᑐᖏᓕᐅᔪᓄᑦ ᒥᓂᔅᑕᓄᑦ ᐊᒻᒪᓗ 
ᐊᐅᓚᑦᑎᔨᐅᔪᓂᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. 
 
ᖃᐅᔨᒪᕗᖓ ᒪᓕᒐᓕᐅᖅᑎᐅᔪᑦ ᖃᐅᔨᒪᒻᒪᑕ ᑲᓇᑕᒥ ᑮᓇᐅᔭᓕᕆᔨᕐᔪᐊᖅ ᐃᓱᒫᓘᑎᖃᓚᐅᕐᓂᖓᓄᑦ 
ᐱᔪᓐᓇᕐᓂᖏᓐᓄᑦ ᐃᖅᑲᓇᐃᔮᓄᑦ ᐱᓗᐊᖅᑐᒥ ᒐᕙᒪᒃᑯᑦ ᐱᖁᑎᖏᓐᓂ. ᑕᒪᓐᓇ ᑕᑯᓐᓇᕐᓗᒍ, ᒐᕙᒪᒃᑯᑦ 
ᐱᖁᑎᖏᑦ ᒫᓐᓇᐅᔪᖅ ᖃᐅᔨᓴᖅᑕᐅᒐᔪᒃᐳᑦ ᑲᑎᒪᔨᐅᔪᓄᑦ ᒪᓕᒐᓕᐅᕐᑎᓂᑦ, ᐱᖃᓯᐅᑎᓪᓗᒍ ᐋᑐᕚᒥ 
ᐊᕕᑦᑐᖅᓯᒪᔪᓂᑦ ᑲᓇᑕᒥ. 
 
ᓯᕗᓕᖅᑎ ᓱᒻᒪᑦ ᐱᓇᓱᐊᖅᐸᙱᓚᖅ ᐃᓱᒪᒋᔭᖏᓐᓂ ᑲᑎᒪᔨᐅᔪᓂᑦ ᐃᖅᑲᓇᐃᔭᖅᑎᑖᕐᑎᓪᓗᒋᑦ 
ᐊᐅᓚᑦᑎᔨᐅᓂᐊᖅᑐᓂᑦ ᓇᒻᒥᓂᖔᖅ ᐃᖅᑲᓇᐃᔭᖅᑎᑖᙱᖔᕐᓗᓂ ᐱᖃᓐᓇᕆᔭᖏᓐᓂ? 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᓯᒪᒐᒪ, ᐃᖅᑲᓇᐃᔭᖃᑎᖃᕐᐸᒃᑲᒪ ᒪᓕᒐᓕᐅᖅᑎᐅᖃᑎᓐᓂ. ᑐᓴᓚᐅᖅᓯᒪᙱᓚᖓ ᑐᖏᓕᐅᔪᒥᑦ ᒥᓂᔅᑕᒧᑦ 
ᐃᖅᑲᓇᐃᔭᖅᑎᑖᖑᑎᓪᓗᒍ ᑲᑎᒪᔨᕋᓛᓄᑦ. ᑕᒪᓐᓇ ᑲᒪᒋᒋᐊᖃᕋᒃᑯ ᓂᕈᐊᖅᑕᐅᓯᒪᓂᓐᓄᑦ. ᑕᐃᒪ, 
ᑲᔪᓰᓐᓇᕐᓂᐊᕋᒪ ᐊᑐᕐᓗᒍ ᑖᓐᓇ ᐱᔪᓐᓇᐅᑎᒐ ᐊᒻᒪᓗ ᐃᖅᑲᓇᐃᔭᖃᑎᖃᕐᓗᖓ ᒪᓕᒐᓕᐅᖅᑎᐅᖃᑎᓐᓂ, 
ᐃᖅᑲᓇᐃᔭᖃᑎᒋᒋᐊᖃᕐᖓᒋᑦ ᐅᓪᓗᑕᒫᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ: ᐅᖃᖅᑎ, ᐊᐱᖅᑯᓯᕆᔭᕋ ᐱᔾᔪᑎᖃᖅᑯᑦ ᒐᕙᒪᒃᑯᑦ ᓇᒻᒥᓂᖁᑎᖏᓐᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ. 
ᐱᓗᐊᖅᑐᒥ ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᓐᓂ. 
 
ᑐᓴᖅᑎᑎᔾᔪᑎᒥᑦ ᓴᖅᑭᕐᑐᖃᓚᐅᖅᑯ ᓯᕗᓕᖅᑎᒦᖔᖅᑐᒥᑦ, ᖃᐅᔨᒪᕗᖓ ᑕᒪᓐᓇ ᒪᓕᒐᐅᔪᖅ ᑐᑭᓯᓇᑦᑎᐊᕐᓂᖓᓂ 
ᒥᓂᔅᑕᐅᑉ ᑲᒪᒋᔭᖓᑕ ᑐᓴᕋᔅᓴᐅᑎᓚᐅᖅᑕᖓ. ᐊᐱᕆᔪᒪᕙᕋ ᑖᔅᓱᒥᖓᑐᐊᖅ ᐅᖃᐅᓯᖃᙱᓪᓗᓂ. 
 
ᐃᓚᒋᐊᕈᑎᒋᔭᕋ ᐊᐱᖅᑯᓯᕋ ᐅᕝᕙᐅᕗᖅ: ᑭᓱ ᒪᓕᑦᑕᐅᔭᕆᐊᓖᑦ, ᐱᓗᐊᖅᑐᒥ, ᐊᑐᖅᑕᐅᓚᐅᖅᑲᑦ 
ᐃᖅᑲᓇᐃᔭᖅᑎᑖᕐᓂᕐᒥᑦ ᐊᐅᓚᑦᑎᔨᐅᔪᒥᑦ ᐅᕝᕙᓘᓐᓃᑦ ᐊᖏᔪᖅᑳᖑᔪᒧᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, 
ᓄᓇᕗᑦ ᐆᒻᒪᖅᑯᑎᓕᕆᔨᒃᑯᓐᓄᑦ, ᐊᒻᒪᓗ ᓱᒻᒪ ᑖᓐᓇ ᐃᖅᑲᓇᐃᔮᖑᔪᖅ ᓴᖅᑭᐅᒪᑎᑕᐅᓚᐅᙱᓚᖅ ᐃᓄᓐᓄᑦ 
ᐱᔪᒪᒐᔭᖅᑐᓄᑦ? 

ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑕᐃᒪ, ᑖᓐᓇ ᐃᓱᒪᓕᐅᕈᑎᒋᒋᐊᖃᕋᒃᑯ ᐊᒻᒪᓗ 
ᐅᖃᖃᑎᖃᕐᐸᑦᑐᖓ ᑲᑎᒪᔨᐅᔪᓂᑦ, ᐃᒃᓯᕙᐅᑕᐅᔪᓂᑦ ᑲᑎᒪᔨᓂᑦ, ᐊᒻᒪᓗ ᒥᓂᔅᑕᐅᔪᒥᑦ ᑲᒪᔪᒥᑦ. ᑕᐃᒪ, 
ᐱᓇᓱᐊᖅᐸᑉᐳᖓ ᑕᒪᒃᑯᐊ ᐃᓱᒫᓘᑎᐅᔪᖅ ᑲᒪᒋᔭᐅᒐᓗᐊᕐᒪᖔᑕ, ᐃᖅᑲᓇᐃᔭᖃᑎᖃᕆᐊᖃᕐᓂᖏᓐᓄᑦ ᑖᔅᓱᒥᖓ 
ᐃᓄᒻᒥ ᐅᓪᓗᑕᒫᖅ. 
 
ᐃᖅᑲᓇᐃᔭᖅᑎᑖᔾᔮᙱᓚᖓ ᐱᔪᓐᓇᑎᐊᔾᔮᖏᑦᑐᓂᑦ ᐱᔭᕆᐊᓕᖏᓐᓂ. ᖃᐅᔨᒪᓕᕆᐊᖃᕋᒃᑭᑦ. ᐊᑕᐅᑦᑎᒃᑯᑦ, 
ᑐᔅᓯᕋᖃᑦᑕᖅᓯᒪᕗᒍᑦ ᑐᖏᓕᔅᓴᐅᔪᓂᑦ ᒥᓂᔅᑕᓄᑦ, ᐱᔪᓐᓇᕋᐃᒐᑦᑕ, ᑭᓯᐊᓂᓕ ᐱᑦᓴᐅᑎᒋᔭᕆᐊᖃᕐᓂᖏᓐᓄᑦ, 
ᑕᒪᓐᓇ ᐊᑐᕈᓐᓇᓚᐅᙱᑕᕗᑦ ᐃᖅᑲᓇᐃᔭᖅᑎᑖᕋᓱᓐᓂᕐᒥᑦ. 
 
ᐊᑐᖃᑦᑕᖅᓯᒪᕗᒍᑦ ᑐᔅᓯᕋᖅᓯᒪᓪᓗᑕ ᐃᖅᑲᓇᐃᔮᖅᑖᕈᒪᔪᓂᑦ ᑖᔅᓱᒧᖓ ᐃᖅᑲᓇᐃᔮᖑᔪᒧᑦ; ᑕᐃᒃᑯᐊ ᐱᓯᒪᔭᕗᑦ 
ᐃᖅᑲᓇᐃᔮᖅᑖᕈᒪᔾᔪᑕᐅᔪᑦ ᑕᐃᒃᑯᐊᓗ ᕿᒥᕐᕈᓯᒪᓪᓗᑎᒍᑦ ᐃᖅᑲᓇᐃᔮᖅᑕᕈᑕᐅᔾᔪᑕᐅᖃᑦᑕᕐᓯᒪᔪᑦ, ᑕᐃᓐᓇᓗ 
ᐃᓱᒪᒋᒐᑦᑎᒍᑦ ᑕᐃᓐᓇ ᐃᖅᑲᓇᐃᔮᖅᑖᖅᑎᑕᐅᓚᖅᕗᑦ ᓇᒻᒪᓐᓂᕐᓴᐅᓱᒋᓚᐅᕋᑦᑎᒍᑦ ᐊᔪᙱᓚᖑᓱᒋᓪᓗᒍ. 
ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ. ᑰᓕ. 
 
ᑰᓕ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐅᖃᐅᓯᕆᔭᕋ ᑐᑭᓯᓇᕐᓯᔪᖅ ᒐᕙᒃᑯᑦ ᓴᖅᑭᔪᒪᓗᐊᙱᒻᒪᑕ ᐊᑐᐊᒐᐅᔪᒥᒃ 
ᒪᓕᒃᑕᐅᔭᕆᐊᖃᖅᑐᒥᓘᓐᓃᑦ ᑎᒃᑯᐊᕐᓯᓂᕐᒧᑦ ᐊᖓᔪᖅᑲᐅᑕᐅᔪᓂᒃ, ᐱᓗᐊᖅᑐᒥᒃ ᒐᕙᒪᒃᑯᓐᓄᑦ ᑯᐊᐳᕇᓴᐅᔪᓄᑦ. 
 
ᒐᕙᒪᒃᑯᑦ ᐃᓱᒪᒋᐊᕈᓐᓇᖅᐸᑦ ᐋᖅᑭᒃᓱᐃᓂᕐᒧᑦ ᒪᓕᒃᑕᐅᔭᕆᐊᖃᖅᑐᓂᒃ ᐊᑐᐊᒐᐅᔪᓂᓪᓗ 
ᑎᒃᑯᐊᖅᓯᑐᐃᓐᓇᖃᑦᑕᖏᓪᓗᑎᒃ ᐃᓄᓐᓂᒃ ᖃᐅᔨᒪᔭᐅᔪᓂ ᓯᕗᓕᖅᑎᒧᑦ ᑕᐃᒪᓕ ᒪᓕᑐᐃᓐᓇᖅᐸᒃᐸᑦ 
ᖃᐅᔨᒪᖏᓐᓂᑦ ᑎᒃᑯᐊᕐᓯᓗᑎᒃ? 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᓄᓇᖃᕋᑦᑕ ᒥᑭᔪᒥᒃ. ᑭᓯᐊᓂᓕ, ᐊᒥᓱᓂᒃ ᖃᐅᔨᒪᔪᖓ ᐃᓄᓐᓂᒃ 
ᐊᒥᓱᓂᓪᓗ ᐃᖅᑲᓇᐃᔭᖃᑎᖃᖅᐸᒃᑐᖓ. ᖃᐅᔨᒪᑦᑎᐊᕆᐊᖃᖅᐸᒃᑐᒋᓪᓗ ᐃᖅᑲᓇᐃᔭᑦᑎᐊᕋᓗᐊᕐᒪᖔᑕ. 
ᐱᐅᖏᑎᔾᔮᖏᓐᓇᒃᑯᑦ ᑕᐃᒃᑯᐊ ᐃᓄᑦᑎᐊᕙᐅᔪᑦ ᐊᒃᓱᕈᖅᑐᑎᒃ ᐱᓕᕆᓇᓱᐊᖅᑐᐊᑦᑐ ᑕᒪᐅᖓ ᓄᓇᕗᒻᒧᑦ. 
 
ᓯᓪᓗᒋᔭᕋ ᖃᐅᔨᒪᓪᓗᒋᑦ ᐱᖃᓐᓇᕆᔭᕐᓄᑦ ᑎᒃᑯᐊᕐᓯᑐᐃᓐᓇᖃᑦᑕᕐᓂᕐᒧᑦ ᑕᐃᒃᑯᓄᖓ ᐃᓄᓐᓄᑦ ᑕᐃᒃᑯᐊ 
ᖃᐅᔨᒋᐊᕐᕕᒋᖅᑳᖃᑦᑕᕋᒃᑭᑦ ᐊᖓᔪᖅᑲᐅᑎᒋᔭᖓᒃᑲ ᖃᓄᕐᓕ ᐃᓱᒪᒻᒪᖔᑕ ᐊᒻᒪ ᑭᓇᒥ ᐊᑲᐅᒃᓴᕋᔭᕐᒪᖔᑕ 
ᐃᖅᑲᓇᐃᔭᖃᑎᖃᕆᐊᒃᓴᖅ. ᑕᒪᓐᓇ ᐃᖅᑲᓇᐃᔮᕆᒐᒃᑯ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑦᑐᒃ. 
  
ᐊᐱᖅᑯᑎ 047 - 2(2): ᖃᐅᒻᒪᖅᑯᑎᓄᑦ ᐊᑭᓕᕐᓱᐃᕕᐅᔪᖅ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᔪᖓ ᐊᖓᔪᖅᑳᒧᑦ ᐆᒻᒪᖅᑯᑎᓕᕆᔨᒃᑯᓐᓄᑦ. 
 



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᖃᐅᑕᒫᑦ ᐊᐱᕐᓱᕈᒪᙱᑕᕋᓗᐊᕋ, ᑐᓴᖅᑎᑕᐅᓯᒪᒐᑦᑕ ᓄᓇᑦᑎᓐᓂ ᐃᓚᖏᓐᓂᒃ ᑐᑭᓯᒋᐊᕈᑎᒃᓴᐅᔪᓂᒃ. 
ᐊᑲᕐᓴᖏᒻᒪᑕ ᐊᑭᓕᕐᓱᐃᕕᒋᖃᑦᑕᖅᑕᒥᓄᑦ ᖃᐅᒻᒪᖁᑎᓄᑦ, ᐊᔾᔨᒌᙱᒻᒪᑕ. 
 
ᐃᓛᓐᓂᒃᑯᑦ ᐊᑭᓖᔪᓐᓇᖅᑐᒍ ᑯᐊᐸᒃᑯᑎᒍᑦ ᖃᐅᒻᒪᖅᑯᑎᓯᐅᑎᓂᒃ. ᐃᓛᓐᓂᒃᑯᑦ ᓇᓗᓇᕐᓯᖃᑦᑕᕐᒪᑦ ᑕᐃᒃᑯᐊ 
ᑯᐊᐸᒃᑯᑎᒍᑦ ᐊᑭᓕᕐᓱᐃᕕᐅᑎᓪᓗᒋᑦ ᑕᐃᑯᓇ ᐊᑭᓕᕐᓱᐃᓪᓗᓂ; ᑯᐊᐸᒃᑯᑦ ᐊᐅᓪᓚᖅᑎᑦᑎᔭᕆᐊᖃᖅᑐᑎᒃ 
ᐊᕕᒃᑐᕐᓯᒪᔪᓂ ᐊᓪᓚᕝᕕᖓᓐᓄᑦ ᒐᕙᒪᖃᕐᕕᐅᔪᒧᓪᓘᓐᓃᑦ. ᑕᒪᒃᑯᐊ ᐊᑭᓕᐅᑎᓄᑦ ᓇᓕᖅᑲᐅᔪᑦ ᔭᒐᓲᖑᓪᓗᑎᒃ 
ᓇᓂᔭᐅᔪᓐᓇᐃᓕᕙᒃᑐᑎᒃ. ᐱᓇᓱᐊᕈᓰᒃ ᒪᕐᕉ ᐊᓂᒍᓕᕋᓗᐊᖅᑎᓪᓗᒋᑦ ᓱᓕ ᑎᑎᕋᖅᑕᐅᓯᒪᕙᙱᒻᒪᑕ. ᑕᒪᓐᓇ 
ᐱᔾᔪᑎᒋᓪᓗᒍ ᐃᓚᖏᑦ ᑕᒪᒃᑯᐊ ᐊᑭᓖᓯᒪᔪᒐᓗᐊᑦ ᖃᐅᒪᖏᑦ ᖃᒥᑕᐅᓕᖅᐸᒃᐳᑦ, ᐱᔾᔪᑎᒋᓪᓗᒍ ᑕᐃᒃᑯᐊ 
ᓇᓕᖅᑲᖏᑦ ᐊᑭᓕᓂᕋᐃᓯᒪᔾᔪᑕᐅᔪᑦ ᑎᑎᕋᖅᑕᐅᑲᐅᑎᒋᕙᙱᒻᒪᑕ.  
 
ᓱᓕᔪᕐᓴᕋᒪᓕ ᑕᐃᒃᑯᐊ ᐊᕕᒃᑐᕐᓯᒪᔪᓂ ᐊᓪᓚᕝᕕᐅᔪᑦ ᒐᕙᒪᖃᕐᕕᐅᔪᓂᓘᓐᓃᑦ ᒪᑐᔭᐅᖔᕐᓗᑎᒃ 
ᐊᑭᓖᑐᐃᓐᓇᖃᑦᑕᓕᕐᓗᑎᒃ ᓄᓇᓕᐅᔪᓂ ᐊᐅᓪᓚᖅᑎᑕᐅᖃᑦᑕᕆᐊᖃᕐᓂᐊᖏᒻᒪᑕ. ᐊᒥᓲᒻᒪᑕ ᐃᓄᐃᑦ ᓄᓇᓕᐅᔪᓂ 
ᑕᐃᒃᑯᐊᓗ ᐊᐅᓚᑦᑎᔪᓐᓇᕐᓂᖃᑦᑎᐊᖅᑐᑎᒃ ᐊᑭᓖᕐᓱᐃᕕᐅᔪᓂᒃ. 
 
ᑕᒪᓐᓇ ᓯᕗᓂᐊᒍᑦ ᐅᖃᐅᓯᕆᔭᕋᓗᐊᕋ, ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᐃᓱᒪᒋᐊᕈᓐᓇᕐᒪᖔᖅ ᐅᕙᖓ 
ᐅᖃᐅᓯᕆᔭᖓᓂ ᐃᓱᒪᒋᔭᖓᓂᒃ ᓄᓇᓕᐅᔪᓂᒃ ᑲᒪᔪᖃᖃᑦᑕᕐᓗᓂ. ᑕᐃᒪᓕᖃᐃ ᒪᑐᔭᐅᓗᑎᒃ ᒐᕙᒪᖃᕐᕕᐅᔪᒥ 
ᐊᕕᒃᑐᕐᓯᒪᔪᓂᓘᓐᓃ ᐊᓪᓚᕝᕕᐅᔪᑦ ᑕᒪᓐᓇ ᓄᓇᓕᐅᔪᓂ ᑲᒪᒋᔭᐅᖔᓕᕐᓗᓂ, ᑕᒪᒃᑯᐊ ᐊᑭᓕᐅᑕᐅᔪᑦ 
ᓂᐅᕕᕐᕕᑰᖃᑦᑕᕐᓂᐊᙱᒻᒪᑕ, ᑕᒪᒃᑯᐊ ᐃᓄᐃᑦ ᐊᑭᓖᔪᒪᓂᕐᓴᐅᖃᑦᑕᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᖃᐅᒻᒪᖅᑯᑎᓕᕆᔨᒃᑯᓐᓄᑦ. ᐲᑯ. 
 
ᐊᖓᔪᖅᑳ ᐄᑐᐊᖅ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᑲᐃᓐᓇᕈᒪᑐᐃᓐᓇᖅᑕᕋ ᒪᓕᒐᓕᐅᖅᑎᐅᔪᖅ ᑖᓐᓇᓗ 
ᑐᒃᑐᓕᐊᕐᓯᒪᓚᐅᕐᓯᒪᒐᓐᓄᑦ ᐅᑭᐅᖅᑲᐃ ᒪᕐᕉ ᓈᓕᖅᑐᒃ, ᑕᐅᕙᓂᓚᐅᕋᓗᐊᕋᒪ ᐊᐅᔭᐅᔪᖅ ᑭᓯᐊᓂᓕ ᓴᕕᖓ 
ᓇᓂᓚᐅᙱᓐᓇᒃᑯ. ᐴᖓ ᓇᓂᓚᐅᖅᑕᕋᓗᐊᕋ, ᑐᓂᔪᒫᕐᓂᐊᖅᑕᕋ; ᐃᓗᐊᓃᓚᐅᖅᑐᖃᐃ ᓴᕕᖓ. 
 
ᐅᖃᖅᑎ, ᖃᐅᒻᒪᖁᑎᓯᐅᑎᓄᑦ, ᑭᒃᑯᑐᐃᓐᓇᐃᑦ ᐊᑭᓖᒐᐃᒻᒪᑕ ᖃᐅᒪᓯᐅᑎᓂᒃ, ᓂᐅᕕᖅᑎᑯᓐᓅᕈᓐᓇᖅᑐᑦ 
ᑯᐊᐸᒃᑯᓄᓪᓘᓐᓃᑦ, ᐆᒃᑑᑎᒋᓗᒍ. ᖃᐅᔨᒪᑦᑎᐊᖅᑐᖓ ᒪᓕᒐᓕᐅᖅᑎᐅᔪᖅ ᖃᓄᐃᓕᓇᓱᐊᕐᒪᖔᖅ; ᐃᓚᖏᓐᓂ 
ᓄᓇᓕᐅᔪᓂ ᐃᓱᒪᒻᒪᑕ ᑕᐃᒃᑯᐊ ᑎᑎᕐᓯᕕᐅᖃᑦᑕᖅᑐᑦ ᓂᐅᕕᖅᑎᑯᓐᓂᑦ ᑯᐊᐸᒃᑯᓐᓂᓘᓐᓃᑦ, ᓄᓇᓕᐅᔪᓂ 
ᐊᑭᓖᔭᕋᐃᒻᒪᑕ ᖃᐅᒪᓯᐅᑎᒥᓐᓂ ᓄᓇᓕᐅᔪᓂ, ᓱᒃᑲᐃᓗᐊᖅᐸᒻᒪᑕ. 
 
ᐃᒪᐃᖅᑲᑦᑕᕐᓯᒪᔪᒍ, ᑕᐃᒃᑯᐊ ᖃᐅᒻᒪᖅᑯᑎᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ ᐊᑐᓂᑦ ᓄᓇᓕᐅᔪᓂ, ᐆᑦᑑᑎᒋᓗᒍ, 
ᐃᓄᒃ ᑕᐃᓐᓇ ᖃᐅᒻᒪᖅᑯᑎᓕᕆᕕᒻᒥ ᐊᐅᓚᐅᑎᖃᕐᕕᖓᓂᒃ ᐃᖅᑲᓇᐃᔭᖅᑎᖓᒍᑦ 
ᐊᑭᓖᕕᐅᒋᐊᖅᑐᖅᐸᓚᐅᖅᓯᒪᔫᒐᓗᐊᖅ. ᑕᐃᓐᓇ ᑭᓯᐊᓂ ᐊᐅᓚᐅᑎᖃᕐᕕᒻᒥ ᐃᖅᑲᓇᐃᔭᖅᑐᖅ 
ᐊᒃᓱᕈᖃᑦᑕᓚᐅᖅᓯᒪᒻᒪᑦ ᑮᓇᐅᔭᓂᒃ ᓄᐊᑦᑎᒋᐊᖃᖃᑦᑕᖅᑐᒋᓪᓗᓂ, ᐊᐅᓪᓚᖅᑎᓕᕐᒥᓗᒋᑦ ᑮᓇᐅᔭᑦ, 
ᐊᓯᔾᔩᒋᐊᖃᖃᑦᑕᖅᑐᓂ, ᐊᓯᖏᓪᓗ. 
 
ᑕᐃᒪᐃᒻᒪᑦ ᖃᐅᒻᒪᖅᑯᑎᓕᕆᔨᒃᑯᑦ, ᐊᕐᕌᒍᑲᓪᓚᐅᓕᖅᑐᑦ ᐊᓂᒍᖅᓯᒪᓕᖅᑐᓂ, ᑯᐊᐳᕇᓴᓐᑯᖏᑦ, 
ᐃᓱᒪᓕᐅᓚᐅᖅᓯᒪᕗᑦ ᑳᓐᑐᕌᒃ-ᑖᖅᑎᑦᑎᓚᐅᖅᓯᒪᕗᑦ ᐊᔾᔨᒌᙱᑦᑐᓂᒃ ᐱᓕᕆᕝᕕᓐᓂ ᓄᓇᓕᐅᔪᓂᒃ, 
ᓂᐅᕐᕈᑎᖃᓲᓂ ᓲᕐᓗᒃ ᓂᐅᕕᕐᕕᓂᒃ, ᑯᐊᐸᒃᑯᓐᓂᒃ, ᐊᒻᒪᓗ ᑕᐃᒫᒃ ᓱᓕ ᐋᖅᑭᒃᓯᒪᓂᖃᖅᐳᖅ ᑕᒪᓐᓇ.  
 
ᖁᕕᐊᒃᑲᔭᖅᑐᖓ ᐅᖃᖃᑎᒋᒍᓐᓇᕈᒃᑭᑦ ᑲᑎᒪᔨᐅᔪᑦ ᑯᐊᐳᕇᓴᓐᒃᑯᖏᓐᓂᒃ ᐊᒻᒪᓗ ᐊᐅᓚᑦᑎᔨᖏᓐᓂᒃ ᑕᒪᓐᓇ 
ᐊᐅᓚᓂᕆᔭᖓᑦ ᑲᔪᓯᓂᖃᑦᑎᐊᕋᓗᐊᕐᒪᖔᖅ ᐊᒻᒪᓗ ᖃᓄᖅᑑᕈᑎᖃᕐᓗᑎᑦ ᐊᓯᐊᒍᑦ ᐊᑭᓕᒃᓴᖏᓐᓂᒃ ᐃᓄᐃᑦ 
ᐊᑭᓖᒍᓐᓇᕋᔭᕐᒪᖔᑕ ᖃᐅᔨᓴᖅᑕᐅᓗᓂ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᒃᑯᑦ): ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐅᔪᖅ ᑭᐅᔪᓐᓇᕋᑖᕐᒪᑦ ᖁᔭᒋᕙᕋ. 
 
ᑕᒪᔅᓱᒥᖓ ᐃᓱᒫᓘᑎᖃᐃᓐᓇᕋᑦᑕ ᐊᐅᔭᓂᑦ ᓄᓇᕗᑦ ᓄᓇᓕᖏᓐᓂᒃ. ᒪᑭᒪᐅᑎᒃᓴᖅᑖᕈᑕᐅᔪᓐᓇᕋᔭᖅᑐᑦ 
ᒪᑐᐃᖅᓯᒍᕕᑦ ᐊᑭᓖᕝᕕᐅᒐᔭᖅᑐᒥᒃ ᐊᑐᓂ ᓄᓇᓕᐅᔪᓂᒃ ᐊᒻᒪᓗ ᑲᒪᖃᑦᑕᕋᔭᕐᓗᑎᑦ ᐊᑭᓖᔪᓂᑦ. 
 
ᑯᐊᐸᒃᑯᑦ ᓂᐅᕕᕐᕕᐅᔪᓪᓗ ᐊᑭᓖᕕᐅᒻᒪᑕ, ᓇᓕᖅᑲᖏᓐᓂᒃ ᐊᑭᓕᐅᑎᒥᓂᐅᔪᑉ ᐊᐅᓪᓚᖅᑎᑦᑎᑐᐃᓐᓇᓲᖑᓪᓗᑎᑦ. 
ᑮᓇᐅᔭᑦ ᐊᑐᖅᑕᐅᓕᖅᐸᑉᐳᑦ ᓂᐅᕐᕈᑎᖃᓲᑦ ᑲᒻᐸᓂᒃᑯᓐᓄᑦ. ᑖᒃᑯᐊ ᐱᔨᑦᑎᕋᖅᑕᐅᔪᑦ, ᑲᑉᐳᔮᖅᑕᐅᓂᐅᓴᓕᕋᐃᒻᒪᑕ 
ᐊᓯᐊᓅᖔᕆᐊᖃᓲᖑᒻᒪᑕ ᐊᒻᒪᓗ ᐅᑎᖅᑕᕋᐅᔭᖅᑎᑕᐅᑐᐃᓐᓇᖃᑦᑕᖅᑐᑎᑦ. ᐊᑭᓖᕝᕕᐅᔪᓄᑦ 
ᐅᖄᓚᒐᓱᒃᑲᓗᐊᕋᐃᒻᒪᑕ, ᐊᓯᐊᓂᒃ ᐅᖄᓚᐅᑉ ᓈᓴᐅᑎᖓᓂᒃ ᑐᓂᓯᔭᐅᑐᐃᓐᓇᖃᑦᑕᖅᑐᑎᑦ. 
 
ᑖᓐᓇ ᐃᓄᒃ ᐊᓯᐊᓄᑦ ᐅᖄᓚᖁᔭᒥᓂᐅᔪᖅ ᖃᓪᓗᓈᑎᑑᕈᓐᓇᑦᑎᐊᕐᓂᙱᒻᒪᑦ, ᑕᐃᒪᐃᒻᒪᑦ ᐃᓄᒃᑎᑑᓲᕐᒥᒃ 
ᐃᖅᑲᓇᐃᔭᖅᑎᒥᒃ ᐅᖃᖃᑎᖃᕈᒪᓐᓂᖅᐳᖅ, ᐊᒻᒪᓗ ᐃᓄᑦᑎᑑᓲᒥᒃ ᐅᖃᕈᓐᓇᖅᑐᖃᔪᒐᓂ ᑕᐃᑲᓂ ᐊᓪᓚᕝᕕᒻᒥ. 
 
ᑕᐃᒪᐃᑦᑐᖃᖅᑕᖅᓯᒪᕗᖅ ᓄᓇᓕᐅᔪᓂᒃ. ᒥᓂᔅᑕᐅᔪᖅ ᐊᔭᐅᕆᐊᒃᑲᓐᓂᖅᐸᕋ ᐊᑭᓖᕝᕕᑦᑖᖅᑎᑦᑎᓗᓂ 
ᓄᓇᓕᐅᔪᓂᒃ ᐃᓛᒃᑯᑦ ᖃᐅᒻᒪᖅᑯᑎᓕᕆᔨᒃᑯᑦ ᑲᒪᒋᓲᖏᓐᓄᑦ. ᒥᓂᔅᑕᐅᔪᖃᐃ ᐅᖃᖃᑎᒋᒍᒃᑯᑦ ᑕᒪᔅᓱᒪ ᒥᔅᓵᓄᑦ, 
ᐃᓱᒪᓕᐅᕈᓐᓇᕋᔭᖅᑐᓄᒃ ᐊᓯᐊᓂ ᐊᑭᓖᕝᕕᑖᕋᓱᐊᕋᔭᕐᓗᑕ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐱᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐃᓱᒫᓘᑎᖃᕐᕕᐅᒻᒪᑦ ᑕᒪᓐᓇ ᐊᑭᓖᕕᒃ ᖃᐅᒻᒪᖅᑯᑎᓄᑦ. 
ᒫᓐᓇᐅᔪᖅ, ᐆᑦᑑᑎᒋᑐᐃᓐᓇᕐᓗᒍ, ᐊᑭᓖᒋᐊᖅᑐᕋᐃᒐᒪ ᖃᐅᒻᒪᖅᑯᑎᓐᓂ, ᑲᖏᖅᑐᒑᐱᒻᒦᒃᑲᓗᐊᕈᒪ 
ᓴᓂᑭᓗᐊᕐᒦᒃᑲᓗᐊᕈᒪᓘᓐᓃᑦ ᓇᒥᑐᐃᓐᓇᕐᓘᓐᓃᑦ ᓄᓇᕘᒥ, ᓂᐅᕕᕐᕕᒃᑯᓐᓅᕋᓗᐊᕈᒪᓘᓐᓃᑦ ᑯᐊᐸᒃᑯᓐᓄᓘᓐᓃᑦ, 
ᓇᓕᖅᑲᓕᐅᕐᕕᑦᑕᖃᕐᒪᑦ, ᐊᒻᒪᓗ ᐊᑭᓖᓪᓗᖓ ᖃᐅᒻᒪᖅᑯᑎᓐᓄᑦ; ᓇᓕᖅᑲᖅᑖᖅᑎᑕᐅᑦᑕᖅᑯᖓ, ᓂᐅᕕᕐᕕᐅᔪᖅ 
ᐊᔾᔨᖓᓂᒃ ᓇᓕᖅᑲᕐᒥᒃ ᐱᓲᖑᒻᒪᑕ, ᖃᑯᑎᒃᑯᓪᓗ, ᒪᕐᕉᓐᓂᒃ ᐱᖓᓱᓂᓪᓘᓐᓃᑦ ᓇᓕᖅᑲᑉ ᐊᔾᔨᖏᓐᓂᒃ 
ᐱᑕᖃᓲᖑᓪᓗᑎᑦ. 
 
ᒪᕐᕉᒃ ᐱᖓᓱᓪᓘᓐᓃᑦ ᐱᓇᓱᐊᕈᓰᑦ ᐊᓂᒍᖅᓯᒪᓕᕈᑎᑦ ᐊᑭᓕᕆᐊᖃᕈᑎᑖᕈᒪ ᑎᑎᖅᑲᒥᒃ ᐊᒻᒪᓗ ᑕᐃᓐᓇ 
ᐊᑭᓕᐅᑎᒋᔪᔭᕋ ᐃᓚᓕᐅᔾᔭᐅᓯᒪᙱᒃᑯᓂ, ᖃᒪᓂ'ᑐᐊᕐᒧᑦ ᐅᖄᓚᔪᓐᓇᕋᔭᖅᐳᖓ, ᖁᓪᓕᒃᑯᓐᓄᑦ, 
ᐃᖅᑲᓇᐃᔭᖅᑎᖁᑎᕗᑦ ᑕᒪᐃᓐᓂᐸᓗᒃ, ᓲᕐᓗᒃ 80-ᐳᓴᓐᑎᖏᑕ ᐃᖅᑲᓇᐃᔭᖏᑦ ᑕᐅᕙᓂ ᐃᖅᑲᓇᐃᔭᕐᒪᑕ, 
ᐃᓄᐃᓐᓇᐅᓪᓗᑎᑦ ᐊᒻᒪᓗ ᑭᐅᔪᓐᓇᕋᔭᖅᑐᑎᑦ ᐊᐱᖅᑯᑎᒃᓴᓐᓂᒃ. ᐅᖃᕈᓐᓇᕋᔭᖅᑐᖓ ”ᐅᕝᕙ ᐅᓇ ᓇᓕᖅᑲᕋ, 
ᐊᑭᓕᓚᐅᖅᓯᒪᔭᕋ, ᓱᒻᒪᓪᓕ ᐊᑭᓖᔪᒥᓂᐅᓂᕋᐃᙱᓚᑦ ᑎᑎᖅᑲᓯ?" 
 
ᐱᕕᒃᓴᖃᖅᑎᑕᐅᕗᒍᑦ ᑕᐃᒫᒃ. ᐋᖅᑭᒃᓱᑦᑎᐊᒃᑲᓐᓂᕋᓱᐊᑐᐃᓐᓇᕐᓂᕈᑦᑎᒍ ᖃᐅᒻᒪᖅᑯᑎᓕᕆᔨᒃᑯᑦ ᐊᑭᓖᔾᔪᓯᖏᑦ 
ᐊᑭᓖᕝᕕᖏᓪᓗ ᐊᑭᓕᕆᐊᖃᒃᑲᓐᓂᑐᐃᓐᓇᕋᔭᕐᒪᑦ, ᑲᒪᒋᔭᐅᑦᑕᐅᑎᒋᒍᓐᓇᖅᑎᓪᓗᒍ ᓂᐅᕐᕈᑎᖃᖅᑑᔪᓄᑦ, 
ᑯᐊᐸᒃᑰᒐᓗᐊᖅᐸᑕ ᓂᐅᕕᕐᕕᐅᒐᓗᐊᖅᐸᑕᓗ. ᐃᓚᐃᖏᑦ ᓄᓇᓕᐅᔪᑦ, ᓲᕐᓗᒃ ᐃᖃᓗᓐᓂ ᓇᒻᒥᓂᖅ 
ᐊᑭᓖᕕᖃᖅᐳᑦ ᐃᓄᒋᐊᓗᐊᕐᓂᖏᓐᓄᑦ. 
 
ᐅᐸᓗᖓᐃᔭᖅᓯᒪᒐᔭᖅᑐᖓ, ᒪᓕᒐᓕᐅᖅᑎᒥᒃ ᑲᑎᖃᑎᖃᕐᓗᖓ, ᕿᒥᕐᕈᓗᒋᑦ ᖃᓄᖅᑑᕈᓐᓇᕋᔭᕐᒪᖔᑕ 
ᐊᑭᓕᐅᑕᒥᓂᐅᔪᑦ, ᑲᒪᒋᔭᐅᑦᑕᑲᐅᑎᒋᒐᓗᐊᕐᒪᖔᑕ ᐊᑐᓂ ᐱᔨᑦᑎᕋᖅᑕᑉ ᐊᑭᓕᕆᐊᓕᖏᓐᓂᒃ. ᖁᔭᓐᓇᒦᒃ, 
ᐅᖃᖅᑏ.  

ᐅᖃᖅᑎ: ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖑᔫᑉ ᐊᖏᖃᑎᒋᒍᓐᓇᐸᓪᓚᐃᙱᒻᒪᖓ. ᑕᐃᒪᐃᒻᒪᑦ 
ᐊᐱᕆᒃᑲᓐᓂᙳᓱᑉᐸᕋ. ᐊᑭᓕᒃᓴᑦ ᖃᐅᒻᒪᖅᑯᑎᓄᑦ ᐃᓄᒃᑎᑑᖅᑐᖃᙱᒻᒪᑕ ᑎᑎᕋᖅᓯᒪᔪᖅᑎᒍᑦ. ᓲᕐᓗᒃ, ᐊᑖᑕᒐ 
ᐅᖃᓕᒫᕈᓐᓇᙱᒻᒪᑦ ᑎᑎᕋᕈᓐᓇᙱᒻᒪᓪᓗ ᖃᓪᓗᓈᑎᑐᑦ, ᐅᓪᓗᒥᐅᓕᖅᑑᒐᓗᐊᖅ ᑕᐃᒪᐃᒍᓐᓇᙱᒻᒪᑦ. ᐊᒻᒪᓗ 
ᐃᓄᒃᑎᑑᓕᖅᑎᑕᐅᕙᙱᒻᒪᑕ ᑎᑎᖅᑲᑦ ᐊᑭᓕᒃᓴᑦ. 
 
ᖃᓄᖅ ᑭᐅᓂᐊᖅᐸ ᒥᓂᔅᑕᐅᔪᖅ? ᐃᓄᒃᑎᑑᓕᖅᑎᑕᐅᑎᑦᑎᙳᓱᑉᐸ ᖃᐅᒻᒪᖅᑯᑎᓄᑦ ᐊᑭᓕᒃᓴᐅᔪᓂᒃ ᑎᑎᖅᑲᓂᒃ? 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕᐅᔪᖅ ᓯᒪᐃᓚᒃ ᖁᔭᓐᓇᒦᕈᓐᒪᕙᕋ ᐱᕕᒃᓴᖃᕐᓂᓐᓂ, 
ᐊᐅᔭᐅᑎᓪᓗᒍ ᐊᐱᖅᑯᑕᐅᔪᒻᒥᒻᒪᑦ ᑕᒪᓐᓇ ᑲᑎᒪᑎᓪᓗᑕ ᒪᓕᒐᓕᐅᕐᕕᒻᒥ, ᐊᒻᒪᓗ ᒥᓂᔅᑕ ᓯᒪᐃᓚᒃ, ᑕᐃᔅᓱᒪᓂ, 
ᐅᖃᐅᔾᔨᓚᐅᖅᑯ ᒪᓕᒐᓕᐅᖅᑎᓂᑦ ᐅᕙᓃᑦᑐᓂᑦ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᓐᓂ ᐊᑭᓕᖃᔅᓴᐅᑎᑕᐅᕙᑦᑐᑦ 
ᐃᓄᑦᑎᑑᓕᖅᑎᑕᐅᓯᒪᓂᐊᕐᓂᕋᖅᑐᒋᑦ, ᐊᒻᒪᓗ ᑕᐃᒪᓐᓇᐅᕗᖅ. 
 
ᒪᓕᒐᓕᐅᖅᑎ ᓱᓕ ᐱᓚᐅᖅᐸᓚᐃᙱᒻᒪᑦ ᓅᕖᕝᕙᒧᑦ ᐊᑭᓕᕋᔅᓴᐅᔪᖅ. ᐊᒃᑑᕝᕙᒥᓂᑦ, ᐅᖃᖅᑎ, 
ᐃᓄᑦᑎᑑᓕᖅᓯᒪᕗᑦ ᐊᑭᓕᕋᔅᓴᐅᔪᓂᑦ ᐅᖃᕐᓯᒪᑦᑎᐊᕐᑐᓂᑦ ᑭᓲᓂᖏᓐᓂ. ᑕᒪᓐᓇ ᖁᕕᐊᒋᔭᕆᐊᖃᖅᑲᕗᑦ. 
ᑕᐃᒪᐃᓕᖓᒋᐊᖃᖅᓯᒪᓕᓚᐅᖅᓯᒪᕗᖅ, ᑭᓯᐊᓂᓕ ᐋᖅᑭᔅᓯᒪᓕᖅᑯ ᐊᒻᒪᓗ ᑖᒃᑯᐊ ᐊᑭᓕᕋᔅᓴᖅ ᐃᓄᑦᑎᑐᑦ ᐊᒻᒪᓗ 
ᖃᓪᓗᓈᑎᑑᖓᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᕆᓕᖅᑕᐃᑦ ᐃᓚᒋᐊᕈᑏᑦ, ᑲᑦᑐᖅ. 
 
ᑲᑦᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᖑᓪᓕᖅᐹᒥ ᐱᓚᐅᖅᑕᕋ ᐆᒻᒪᖅᑯᑎᓕᕆᔨᒃᑯᓐᓂᑦ ᐊᑭᓕᕋᔅᓴᐅᔪᖅ 
ᐃᓄᑦᑎᑐᑦ ᑎᑎᕋᖅᓯᒪᓚᐅᙱᒻᒪᑦ, ᐊᒻᒪᓗ ᑕᐃᒪᓐᓇ ᐊᐱᖅᑯᓯᖃᕋᑖᖅᑯᖓ. ᐃᓄᑦᑎᑑᖅᑐᓂᑦ 
ᑎᑎᕋᖅᓯᒪᔪᑕᖃᓚᐅᙱᓚᖅ ᐆᒻᒪᖅᑯᑎᓕᕆᔨᒃᑯᓐᓂᑦ ᐊᑭᓕᕋᔅᓴᐅᔪᓂᑦ. ᑕᐃᒪ ᖃᐅᔨᒋᐊᕐᓂᐊᖅᑯᖓ ᒥᓂᔅᑕᐅᑉ 
ᑭᐅᔾᔪᑎᖓ ᓱᓕᒐᓗᐊᕐᒪᖔᖅ, ᑖᒃᑯᐊ ᐆᒻᒪᖅᑯᑎᓄᑦ ᐊᑭᓕᕆᔅᓴᐅᕙᑦᑐᑦ ᐃᓄᑦᑎᑑᓕᖅᓯᒪᓕᕋᓗᐊᕐᒪᖔᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑖᓐᓇ ᐅᖃᐅᓯᑐᐃᓐᓇᐅᕋᑖᖅᑯ. ᐅᖃᐅᓯᒃᑯᑦ ᐊᐱᖅᑯᑏᑦ, ᑐᑐ. 
 
ᐊᐱᖅᑯᑎ 048 - 2(2): ᑮᓇᐅᔭᐃᑦ ᖃᑦᑎᐅᓂᖏᑦ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᓐᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ ᐆᒻᒪᖅᑯᑎᓕᕆᔨᒃᑯᓐᓄᑦ. ᑐᑭᓯᓯᒪᕗᖓ 
ᐊᑎᖃᕐᑎᑕᐅᓕᕐᓂᖓᓄᑦ "ᑕᐅᕗᖓᓕᒫᖅᑐᖅ ᐅᑲᓕᖅ" ᐃᓚᖏᓐᓄᑦ ᐃᓄᓐᓄᑦ ᓄᓇᑦᑎᓐᓂ. 
 
ᖃᐅᔨᒪᕗᖓ ᒥᓂᔅᑕᐅᔪᖅ ᐱᓯᒪᑦᑎᓂᐊᖅᑐᒋᓪᓗᒍ ᑐᑭᓯᒋᐊᕈᑎᓂᑦ ᐊᑐᐃᓐᓇᐅᑎᓐᓂᐊᕐᓗᒋᑦ, ᒥᓂᔅᑕᐅᔪᖅ 
ᑮᓇᐅᔭᓕᕆᔨᒃᑯᓐᓄᑦ ᐅᖃᓚᐅᕐᓂᖓᓄᑦ ᑐᓂᓯᓂᐊᕐᓂᕋᖅᑐᓂ ᐃᑉᐸᔅᓴᖅ. ᐊᐱᕆᔪᒪᕙᕋᓕ ᒥᓂᔅᑕᐅᔪᖅ 
ᖃᑦᑎᐸᓗᓐᓂ ᓂᕆᐅᒍᓐᓇᖅᑭᑖ ᑮᓇᐅᔭᐃᑦ ᐊᑐᓗᐊᕐᓂᑰᔪᓂᑦ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᓐᓂ ᑖᕝᕗᖓ ᐊᕐᕌᒎᒧᑦ 
ᐊᒻᒪᓗ ᐊᕌᒎᓛᖅᑐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐅᔪᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅᑕ ᐲᑯ. 

ᐊᖓᔪᖅᑲ ᐱᑯ: ᖁᔭᓐᓇᒦᒃ, ᐅᖃᖅᑎ. ᐅᑉᐱᕈᓱᒃᐳᖓᓕ ᒥᓂᔅᑕᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐅᖃᓚᐅᕐᖓᑦ 
ᐃᑉᐸᔅᓴᖅ ᖃᐅᔨᒪᓂᐊᖏᓐᓂᕋᖅᑐᓂᑦ ᖃᓄᐃᓕᖓᓂᐊᕐᒪᖔᑕ ᓯᕗᓂᔅᓴᑎᓐᓄᑦ; ᖃᐅᔨᒪᖏᒻᒪᑦ 
ᓯᕗᓂᕆᓂᐊᖅᑕᑎᓐᓂ. 
 
ᓇᐃᓈᕐᓗᒍ, ᒪᕐᕉᕘᒃ ᐊᑭᓕᔅᓴᐅᔫᒃ ᐆᒻᒪᖅᑯᑎᓕᕆᔨᒃᑯᓐᓂ. ᐊᐃᐳᕈᓪ 1, 1999 ᓄᓇᕗᑦ ᐋᖅᑭᑕᐅᒻᒪᑦ, 
ᐊᖏᕈᑎᖃᓚᐅᖅᑯᒍᑦ, ᐊᑎᓕᐅᖅᑕᐅᓯᒪᓪᓗᓂ ᑲᒥᓯᓇᐅᑲᐃᓐᓇᖅᑐᒧᑦ ᓄᓇᕗᒻᒧᑦ, ᔮᒃ ᐊᓇᕈᐊᖅ. 
 
ᑮᓇᐅᔭᓂᑦ ᐋᕿᔅᓯᓯᒪᓚᐅᖅᑯᑦ, ᑖᒃᑯᓄᖓ ᐊᖏᕈᑎᐅᑲᐃᓐᓇᑐᒃᑯᑦ, ᐊᑐᓗᐊᕈᑎᐅᔪᒥᓂᕐᒥᑦ ᐊᒻᒪᓗ ᐊᑭᓕᔅᓴᐅᔪᒥᑦ 
ᓄᓇᑦᓯᐊᕐᒥ ᐆᒻᒪᖅᑯᑎᓕᕆᔨᒃᑯᓐᓂ, ᐊᒻᒪᓗ ᑕᒪᓐᓇ ᐊᕕᑦᑕᐅᓚᐅᖅᑯ ᓄᓇᑦᓯᐊᕐᒥ ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ 
ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᓐᓄᑦ. ᑕᒪᓐᓇ ᐋᖅᑭᑦᑕᐅᓯᒪᓚᐅᖅᑯ ᐊᖏᕈᑎᐅᑲᐃᓐᓇᑐᒃᑯᑦ ᐊᒻᒪᓗ ᑕᒪᓐᓇ 
ᐊᑭᓕᔅᓴᐅᔪᖅ ᑎᑎᕋᖅᓯᒪᔪᑎᒍᑦ ᓄᓇᓄᒻᒥ ᐆᒻᒪᖅᑯᑎᓕᕆᔨᒃᑯᓐᓂ, ᑕᐃᒪᐃᑦᑑᒥᒻᒪᑦᑕᐅᖅ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓂ, ᐊᕕᑦᑕᐅᒻᒪᑕ ᓄᓇᑦᓯᐊᕐᒥ ᐊᒻᒪᓗ ᓄᓇᕗᒻᒥ. ᑕᒪᓐᓇ ᐃᓚᒋᕙᐅᒃ ᐊᑭᓕᔅᓴᐅᔪᖅ. 
 
ᐊᐃᑉᐸᖓ ᐊᑭᓕᔅᓴᐅᔪᖅ ᑕᕝᕙᓂ ᐊᕐᕌᒎᑦᑎᓐᓂ, ᐊᒻᒪᓗ ᑖᓐᓇ ᐊᑐᓗᐊᕐᓂᑰᔪᖅ $5-ᒥᓕᐊᓐ ᐊᕐᕌᒎᒧᑦ ᐊᑕᐅᓯᕐᒧᑦ 
ᐊᒻᒪᓗ $7-ᒥᓕᐊᓐ ᐊᕐᕌᒎᒧᑦ ᐊᑉᐸᖓᓄᑦ. ᐱᓯᒪᑦᑎᙱᓚᒍᑦ ᖃᐅᔨᓵᖑᓯᒪᔪᓂᑦ ᑮᓇᐅᔭᓂᑦ ᐅᓂᒃᑳᓕᐅᕈᑎᐅᔪᓂᑦ 
ᐊᕐᕌᒎᑎᓐᓄᑦ, ᐊᒻᒪᓗ ᑕᒪᓐᓇ ᐱᔾᔪᑎᒋᔭᐅᖏᓐᓇᕐᖓᑦ ᐆᒻᒪᖅᑯᑎᓕᕆᔨᒃᑯᓐᓄᑦ, ᑮᓇᐅᔭᓕᕆᔨᕐᔪᐊᖅ 
ᐅᖃᐅᓯᕆᓯᒪᔭᖓ. ᑮᓇᐅᔭᐃᑦ ᐃᓯᖅᐸᓪᓕᐊᔪᑦ ᑕᐃᑲᙵᑦ, ᑎᑎᕋᖅᓯᒪᔪᒃᑯᑦ ᐊᓯᖏᓐᓂᓪᓗᑦ, ᑭᖑᕙᖅᓯᒪᒻᒪᕆᒻᒪᑕ.  
 
ᐆᑦᑑᑎᑦᑎᐊᕙᒻᒪᕆᐳᕗᖅ ᓯᕗᓕᖅᐹᒥ ᐊᕐᕌᒍᒥ ᐱᓚᐅᖅᓯᒪᙱᓂᑯᒧᑦ ᑮᓇᐅᔭᐃᑦ ᐃᓯᖅᐸᓪᓕᐊᔪᓄᑦ 
ᐅᓂᒃᑳᓕᐊᖑᓯᒪᔪᓂᑦ ᐊᒻᒪᓗ ᑮᓇᐅᔭᐃᑦ ᖃᓄᐃᑦᑑᓂᖏᓐᓂ ᐅᓂᒃᑳᓕᐊᖑᓯᒪᔪᓂᑦ ᑏᓰᕝᕙᐅᓕᖅᑎᓪᓗᒍ ᑭᓯᐊᓂ 
2002, ᑕᖅᑮ 16 ᐊᓂᒍᖅᓯᒪᓕᖅᑎᓪᓗᒋᑦ ᐱᒋᐊᓚᐅᖅᑎᓪᓗᒍ. 
 
ᑕᐃᒪᓕ, ᑐᑭᓯᓯᒪᔭᒃᑯᑦ ᒥᓂᔅᑕᐅᔪᖅ ᖃᐅᔨᑎᑦᑎᓛᕐᖓᑦ ᕕᕝᕗᐊᓕᐅᓕᖅᑲᑦ ᐅᑎᕐᒥᒍᑦᑕ ᒪᓕᒐᓕᐅᕐᕕᑎᓐᓄᑦ, 
ᐱᓯᒪᑦᑎᓂᐊᖅᑐᒋᓕᖅᑐᓂ ᐱᖓᔪᐊᓐᓂ ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓂ ᐅᓂᒃᑳᓕᐊᖑᓯᒪᔪᓂᑦ 
ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ ᑕᐃᓱᒪᓂᐅᓕᖅᑲᑦ ᖃᓄᐃᑦᑐᓪᓚᕆᐅᓕᕐᓂᖏᓐᓂ ᖃᐅᔨᒪᒐᔭᖅᑯᒍᑦ 
ᐆᒻᒪᖅᑯᑎᓕᕆᔨᒃᑯᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᐅᑉᐱᕆᑦᑎᐊᖏᒻᒪᕆᑉᐸᕋ ᐅᖃᐅᓯᖃᕐᓂᖏᓐᓄᑦ ᐱᑕᖃᙱᓐᓂᑯᖏᓐᓄᑦ 
ᑮᓇᐅᔭᐃᑦ ᖃᓄᐃᓕᖓᓕᕐᓂᖏᓐᓄᑦ ᐅᓂᒃᑳᓕᐊᖑᔪᓂᑦ ᐆᒻᒪᖅᑯᑎᓕᕆᔨᒃᑯᓐᓂ ᐊᕐᕌᒍᓐᓄᒃ ᒪᕐᕉᓐᓄᒃ. 
ᒥᓂᔅᑕᐅᔪᖅ ᑲᒪᔪᖅ ᐅᖃᖅᑯ ᖃᐅᔨᒪᙱᑎᐊᒻᒪᕆᓐᓂᕋᖅᑐᓂ ᖃᑦᑎᐸᓗᓐᓂ ᐊᑭᓕᔅᓴᖃᕐᓂᐊᕐᒪᖔᑕ. 
 
ᑕᐃᒪᓐᓇ ᐅᖃᐅᓯᖃᖅᑳ? ᐆᑦᑐᕋᖅᓯᒪᔪᒥᑦ ᐊᑭᓕᔅᓴᕆᓂᐊᖅᑕᖏᓐᓂ ᐊᕐᕌᒍᒧᑦ ᐊᒻᒪᓗ ᐊᕐᕌᒎᓛᖅᑐᒧᑦ 
ᖃᐅᔨᒪᙱᓛᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᔅᑕ ᐲᑯ. 
 
ᐊᖓᔪᖅᑳ ᐲᑯ: ᖁᔭᓐᓇᒦᒃ, ᐅᖃᖅᑎ. ᐱᓪᓚᕆᒐᓱᐊᖏᓐᓇᓂᐊᖅᑯᖓ. ᒪᓕᒐᓕᐅᖅᑎ ᐅᖃᓕᒫᕈᓐᓇᕐᖓᑦ 
ᑮᓇᐅᔭᐃᑦ ᖃᓄᐃᑦᑑᓕᕐᓂᖏᓐᓂ ᐅᓂᒃᑳᓕᐊᖑᔪᓂᑦ ᑭᓇᑐᐃᓐᓇᖅᑎᑐᑦ ᒪᓕᒐᓕᐅᕐᕕᑎᓐᓃᑦᑐᓂᑦ, 
ᑕᐃᒪᐃᑦᑐᓴᐅᒻᒪᑦ. ᐱᔪᓐᓇᖏᑉᐸᑦ, ᐃᖅᑲᓇᐃᔭᖅᑎᖃᖅᑯ ᐃᑲᔪᕈᓐᓇᖅᑐᓂᑦ. 

ᐅᖃᖅᑎ, ᒪᕐᕉᓐᓂᒃ ᑮᓇᐅᔭᐃᑦ ᖃᓄᐃᑦᑑᓂᖏᓐᓂ ᐅᓂᒃᑳᓕᐊᖑᔪᓂᑦ ᐅᖃᖅᓯᒪᔪᓂᑦ ᖃᑦᑎᐅᓂᖏᓐᓂ 
ᐊᑭᓕᔅᓴᐅᔪᓂᑦ; ᐅᕙᓐᓄᑦ ᓂᑯᕕᓪᓗᖓ ᐅᕙᓂ ᐆᑦᑐᕋᐅᑎᐅᔪᒥᑦ ᖃᑦᑎᐅᓂᐊᕐᓂᖏᓐᓄᑦ ᐊᕐᕌᒍᑦᑎᓐᓄᑦ ᐊᒻᒪᓗ 
ᐱᖓᔪᐊᓐᓄᑦ ᐊᕐᕌᒍᔪᑦ, ᐊᑲᐅᓈᖅᓯᒐᔭᙱᓚᖓ, ᐅᖃᖅᑎ, ᓈᒻᒪᒃᑲᔭᖏᓚᖅ ᐃᓄᓐᓄᑦ ᓄᓇᕗᒻᒦᑦᑐᓄᑦ. 
 
ᑕᐃᒪᓕ, ᒪᕐᕉᒻᒪᑎᒃ ᑮᓇᐅᔭᐃᑦ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᐅᔪᑦ ᐊᑐᐃᓐᓇᐅᔪᑦ ᐅᖃᐅᓯᕆᖅᑲᐅᔭᖏᑦ 
ᑲᓇᑕᒥ ᑮᓇᐅᔭᓂ ᖃᐅᔨᓴᖅᑎᐅᔪᒧᑦ, ᐊᒻᒪ ᒪᓕᒐᓕᐅᖅᑎᐅᔪᖅ ᐅᖃᓕᒫᕈᓐᓇᖅᑕᖏᑦ ᐅᕙᓐᓄᑦ ᐅᖃᕈᓐᓇᖅᑐᓂ 
ᓇᓗᓇᐃᕐᓯᓗᓂ ᖃᓄᖅ ᐃᓱᒪᒋᒻᒪᖔᒍ. 
 
ᑕᐃᒪᐃᓕᖓᑎᓐᓂᐊᖅᐸᕗᑦ. ᖁᔭᓐᓇᒦᒃ. ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐱᕕᓪᓚᕆᒐᓱᐊᕐᓂᐊᖅᑯᖓᑦᑕᐅᖅ. ᒐᕙᒪᒃᑯᑦ ᐊᐅᓚᑎᑦᑎᕙᒻᒪᑕ ᐱᓕᕆᐊᖑᔪᓂᒃ. 
ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ ᓇᓗᓇᐃᕐᓯᓚᐅᕐᒪ ᐅᖃᐅᓯᕐᖓᐅᑎᒥᓂ ᑮᓇᐅᔭᓂᒃ 
ᑕᕝᕗᙵᐃᓂᐊᕐᓂᕋᖅᑐᑎᒃ ᑕᐃᒪᐃᑦᑐᒧᑦ. 
 
ᑮᓇᐅᔭᓕᕆᓂᕐᒧᑦ ᐊᖓᔪᖅᑳᖑᔪᖅ ᐅᖃᓚᐅᕆᓪᓗᓂ ᐊᖓᔪᖅᑳᖑᔪᖅ ᖃᐅᒻᒪᖅᑯᑎᓕᕆᔨᒃᑯᓐᓄᑦ 
ᑭᐅᔪᓐᓇᕐᓂᕐᓴᐅᓂᕋᖅᑐᓂᐅᒃ ᑕᐃᒃᑯᓱᒥᖓ ᐊᐱᖅᑯᑕᐅᔪᒥᒃ ᖃᓄᑎᒋᒧᑦ. ᖃᐅᔨᒪᕈᔪᒃᑐᒃᓴᐅᔪᑦ ᑭᓱᒥᒃ 
ᑕᑯᓐᓇᕐᒪᖔᕐᒥᒃ. ᓂᕆᐅᒋᔭᒃᓴᖃᕐᒪᑕ. ᐅᖃᕐᓯᒪᔪᒐᓗᐊᑦ ᓂᕆᐅᒋᔭᒃᓴᖃᙱᒻᒪᑕ; ᖃᐅᔨᒪᕈᔪᙱᑦᑎᐊᕐᒪᑕ. 
 
ᐅᑯᐊ ᒐᕙᒪᒃᑯᑦ ᖃᐅᔨᒪᙱᑦᑎᐊᕐᒪᑕ ᖃᓄᑎᒋ ᔭᒐᐃᓕᕐᒪᖔᑕ ᑕᒪᒃᑯᐊ ᑯᐊᐳᕇᓴᐅᔪᑦ ᐊᐅᓚᔾᔪᑎᖏᓐᓄᑦ. 
ᑕᐃᒪᐃᒃᐸᑦ, ᖃᓄᐊᓗᓪᓕᑯᐊ ᓴᖅᑭᔪᓐᓇᕆᕙᑦ ᐊᑭᑦᑐᕆᐊᕈᑕᐅᔪᒪᔪᓂᒃ ᐊᑭᓕᐅᑕᐅᒐᔭᖅᑐᓂᒃ ᖃᐅᔨᒪᙱᒃᑯᑦ 
ᖃᓄᑎᒋᐅᓂᐊᕋᓗᐊᕐᒪᖔᑕ. 
 
ᑕᐃᒪᓕ, ᐊᐱᕆᔪᒪᔭᕋ ᐊᖓᔪᖅᑳᖑᔪᖅ ᖃᓄᐃᑦᑐᓂᒃ ᖃᐅᔨᒪᒻᒪᖔᑕ ᐊᑭᓕᒃᓴᕆᔭᐅᔪᓂᒃ ᑯᐊᐳᕆᓴᐅᔪᓄᑦ, 
ᒪᓕᓪᓗᒋᑦ ᑕᒪᒃᑯᐊ ᒫᓐᓇᐅᔪᖅ ᐊᑭᓕᐅᑕᐅᕙᒃᑐᑦ, ᐅᑯᓇᙵ ᒐᕙᒪᒃᑯᓐᓂᑦ ᐊᑭᓕᕐᓱᖅᑕᐅᔭᕆᐊᖃᕐᓂᐊᖅᑐᓂᒃ 
ᐅᑭᐅᓄᑦ ᐊᒥᓱᑲᓪᓚᐅᔪᓄᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑎ. ᓯᕗᓪᓕᖅᐹᒥᒃ, ᑐᓴᕐᓂᓗᒃᓯᒪᕙᓪᓚᐃᔪᖅ ᐊᖓᔪᖅᑳᑉ 
ᑮᓇᐅᔭᓕᕆᔨᒃᑯᓐᓄᑦ ᐅᖃᐅᓯᕆᓚᐅᖅᑕᖏᓐᓂᒃ ᐃᒃᐸᒃᓴᖅ ᐊᒻᒪ ᒪᓕᒐᓕᐅᖅᑎᐅᔪᖅ ᐅᖃᐅᓯᕆᓇᓱᐊᖅᑕᖓᓂᒃ. 
 
ᓱᓕᓪᓗᖓ ᐅᖃᕈᓐᓇᖅᑐᖓ ᒪᓕᒐᓕᐅᖅᑎᓄᑦ ᑕᐃᒃᑯᐊ ᐊᒥᓱᕈᕐᓯᒪᔪᑦ ᐊᑭᓕᒃᓴᐅᔪᑦ ᐊᒻᒪ ᑯᐊᐳᕆᓴᒃᑯᑦ 
ᐊᑭᓕᒃᓴᕆᔭᖏᑦ ᒪᓕᒃᓯᒪᒻᒪᑕ ᒪᕐᕉᓐᓂᒃ ᑮᓇᐅᔭᐃᑦ ᖃᓄᐃᓕᖓᓂᖏᓐᓄᑦ ᖃᐅᔨᓴᕐᓂᕐᒧᑦ ᐊᑐᐃᓐᓇᐅᔪᑦ ᑕᐃᒃᑯᐊ. 
ᐅᓪᓗᒥᒃᑲᓐᓂ ᑭᐅᓪᓗᖓ ᐅᖃᖅᑲᐅᒐᒪ ᑐᑐ ᐊᐱᖅᑯᑎᖏᓐᓂ ᖃᐅᔨᓴᖅᑕᐅᓯᒪᔪᓂ ᑮᓇᐅᔭᓂᒃ ᖃᓄᐃᓕᖓᓂᖏᑦ 
ᐊᑎᓕᐅᖅᑕᐅᓚᐅᕐᒪᑕ ᑲᓇᑕᒥ ᑮᓇᐅᔭᓕᕆᔨᐅᔪᒧᑦ ᐱᖓᔪᐊᓐᓂ ᐊᕐᕌᒍᒥ ᐊᐅᓚᓂᐅᔪᒥᒃ, ᓱᓕ, 14 15-ᓗᓐᓂᑦ 
ᑕᖅᑮᒃ ᑭᖑᕙᕐᓗᑎᒃ. ᑕᒪᓐᓇ ᐱᔾᔪᑎᒋᔭᐅᒻᒪᑦ ᒪᓕᒐᓕᐅᖅᑎᐅᔪᕐᓗ ᑕᒪᒃᓱᒧᖓ ᓱᓕᔪᖅ. 
 
ᑕᒪᒃᑯᐊ ᐱᓯᒪᓛᖅᑕᒃᑲ ᐱᓇᓱᐊᕈᓰᖅᑲᐃ ᒪᕐᕉᒃ ᐊᓂᒍᖅᐸᑎᒃ. ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ 
ᑕᑯᓛᖅᑕᖏᑦ. ᑕᐃᒪᓕ, ᖃᐅᔨᔪᓐᓇᓛᖅᑯᒍ ᖃᓄᐃᓕᖓᔭᕆᐊᖃᓛᕐᒪᖔᑦᑕ ᕕᕝᕗᐊᕆᒥ. ᑕᐃᒪᓕ ᑕᒪᓐᓇ 
ᐱᔾᔪᑎᒋᓪᓗᒍ, ᒐᕙᒪᒃᑯᑦ, ᒪᓕᒐᓕᐅᖅᑎᐅᔪᑦ ᖃᐅᔨᒪᕗᑦ ᑕᒪᒃᑯᐊ ᐊᒥᓲᓂᖏᑦ ᕿᒥᕐᕈᔭᕆᐊᖃᕐᓂᐊᕋᑦᑎᒍᑦ.  

ᐅᖃᕈᓐᓇᖏᑦᑐᖓ ᖃᑦᑎᐅᒻᒪᖔᑕ, ᐊᒻᒪ ᒥᒃᓴᐅᓴᒃᓯᔪᒪᙱᑦᑐᖓ ᖃᓄᑎᒋᐅᓂᐊᕐᒪᖔᑕ. ᑕᐃᒪᓕ ᐃᓱᒪᔪᖓ 
ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ, ᓱᓕᓪᓗᓂ, ᐅᖃᓚᐅᖅᑐᖅ, ᐃᒃᐸᒃᓴᖅ ᐅᖃᐅᓯᖏᓐᓂ ᑕᒪᓐᓇ 
ᓂᕆᐅᒋᓚᐅᕋᑦᑎᒍᑦ. ᓴᓂᕐᕙᐃᕕᒋᓇᓱᐊᖅᑕᕗᑦ ᑮᓇᐅᔭᓂᒃ, ᑕᒪᓐᓇ ᑕᐃᒪᐃᑦᑑᕗᖅ. 
 
ᑕᐃᒃᑯᐊ ᐊᑐᓗᐊᕐᓂᑰᔪᑦ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖏᑦ, ᐊᑭᑦᑐᕆᐊᕈᒪᔾᔪᑕᐅᔪᑦ, ᓄᑖᖑᔪᑦ ᐱᒋᐊᕈᒫᕐᓂᐊᖅᑐᑦ 
ᐄᐳᕈᓪ 1, 2005, ᑕᐃᒃᑯᐊ ᐋᖅᑭᒃᓯᒪᔪᒫᕐᓂᐊᖅᑐᑎᒃ ᑕᐃᒃᑯᐊ ᑯᐊᐳᕆᓴᒃᑯᑦ ᐋᖅᑭᒃᑎᐊᖁᓪᓗᒋᑦ. 
 
ᑕᐃᒃᑯᐊ ᑐᕌᖓᙱᑦᑐᑦ ᐊᑭᓕᒃᓴᕆᔭᐅᓚᐅᖅᑐᓄᑦ ᓯᕗᓂᐊᒍᑦ. ᒪᑭᒋᐊᕈᑕᐅᓇᓱᐊᖅᑐᑦ ᑯᐊᐳᕆᓴᒃᑯᓐᓄᑦ ᑕᐃᒃᑯᐊ 
ᑯᐊᐳᕆᓴᒃᑯᑦ, ᐊᑭᑦᑐᕆᐊᕈᒪᔾᔪᑕᐅᔪᑦ, ᑖᒃᑯᐊ ᓇᓗᓇᐃᔭᕐᓯᒪᔪᑦ ᐸᐃᒃᐹᖑᔪᓂ ᐃᔾᔪᔪᓂ, ᑕᐃᒃᑯᐊ 
ᑐᒃᓯᕋᐅᑎᓕᐅᕐᒪᒻᒪᑕ ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᔨᐅᔪᓄᑦᐅᖃᖅᑏ ᒪᓕᒃᑐᒋᑦ ᓂᕆᐅᒋᔭᐅᔪᑦ 
ᐋᖅᑭᒍᑎᒃᓴᐅᔪᑦ. 
 
ᑕᐃᒪᐃᓕᐅᕐᓯᒪᓕᖅᑐᑦ. ᑕᐃᒃᑯᐊ ᐊᑭᑦᑐᕆᐊᕈᑕᐅᔪᑦ, ᓯᕗᓕᖅᑎᐅᔪᖅ ᐅᖃᕐᓯᒪᒻᒪᑦ, ᑐᓂᔭᐅᔾᔮᖏᑦᑐᑦ ᓇᒻᒥᓂᖅ 
ᐊᖏᕐᕋᖃᖅᑐᓄᑦ, ᒪᓕᒐᓕᐅᖅᑎᐅᔪᖅ ᒪᓕᒐᓕᐅᕐᕕᒻᒥ ᐅᖃᕐᓯᒪᒻᒪᑦ. 80%-ᖏᑦ ᑮᓇᐅᔭᓕᐊᖑᔪᑦ ᐱᔭᐅᓯᒪᔪᑦ 
ᑯᐊᐳᕆᓴᒃᑯᓐᓂᑦ ᐱᔭᐅᖃᑦᑕᖅᑐᑦ ᓄᓇᕗᑦ ᒐᕙᒪᒃᑯᖏᓐᓂᑦ. 
 
ᑕᒪᓐᓇ ᓇᓗᓇᐃᕆᐊᖃᕐᒪᑦ ᐊᒻᒪ ᐱᔭᕇᖅᐸᑦ ᐱᓇᓱᐊᕈᓰᖅᑲᐃ ᒪᕐᕉᒃ, ᑕᐃᒃᑯᐊ ᖃᐅᔨᓴᖅᑕᐅᓯᒪᔪᑦ 
ᑎᑭᓯᒪᓕᖅᐸᑕ, ᓴᖅᑭᑕᐅᓯᒪᓕᖅᐸᑕ, ᒪᓕᒐᓕᐅᖅᑎᐅᔪᓕᒫᑦ ᑕᑯᔪᓐᓇᓛᖅᑐᑦ, ᓄᓇᕗᒻᒥᐅᑕᐅᔪᑦ ᑕᑯᔪᓐᓇᓛᖅᑐᑦ, 
ᑕᐃᓐᓇ ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ ᕕᕝᕗᐊᕆᐅᓕᖅᐸᑦ ᐊᓯᐊᓃᓕᓚᖅᑐᑎᒃ, ᐱᓯᒪᓕᕈᑦᑎᒍᑦ 
ᐆᒻᒪᖅᑯᑏᑦ ᐊᑭᖏᓐᓄᑦ ᕿᒥᕈᓂᕐᒧᑦ ᑲᑎᒪᔨᕋᓛᖑᔪᑦ ᐊᑐᓕᖁᔭᖏᓐᓂᒃ ᐊᖓᔪᖅᑲᐅᑕᐅᔪᓄᑦ, ᐊᖓᔪᖅᑳᖑᔪᒧᑦ 
ᐅᕙᓐᓄᑦ, ᖃᐅᔨᓛᖅᐳᒍ ᐊᑐᓕᖁᔭᐅᓯᒪᔪᑦ ᖃᓄᐃᑦᑑᒻᒪᖔᑕ. 
 
ᑕᐃᒪᓕ, ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ ᐱᕕᖃᕈᓐᓇᓛᖅᐳᖅ, ᑕᐃᒃᑯᐊ ᒪᓕᓪᓗᒋᑦ, ᖃᓄᐃᑦᑐᓂᒃ 
ᓴᖅᑭᖅᑐᖃᕆᐊᖃᓛᕐᒪᖔᖅ ᕕᕝᕗᐊᕆᒥ, ᑕᐃᒫᒃ ᐅᖃᕇᕐᓯᒪᒻᒪᑦ. ᑕᐃᒪᓕ, ᓂᕆᐅᒃᐳᖓ, ᐅᖃᖅᑎ, ᑕᒪᓐᓇ 
ᓇᓗᓇᐃᒃᑎᐊᑐᒃᓴᐅᕗᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑦ, ᑐᑐ. 
 

ᐃᓂᖅᑎᕈᑎᒃ 
 
ᐅᖃᖅᑎ (ᑐᓵᔨᒃᑯᑦ): ᑐᑭᒧᐊᕐᓯᑎᒋᐊᕈᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑐᑭᒧᐊᕐᓯᑎᒋᐊᕈᑕᐅᕙᓪᓚᐃᒻᒪᑦ ᑕᒻᒪᕈᒪ ᐅᖃᐅᔾᔭᐅᓂᐊᖅᐳᖓ. 
 
ᐊᖓᔪᖅᑳᖑᔪᖅ ᓱᓕᙱᑦᑐᓂᒃ ᑐᓴᖅᑎᑦᑎᕙᓪᓚᐃᒻᒪᑦ ᒪᓕᒐᓕᐅᕐᕕᒻᒧᑦ; ᓇᓗᓇᐃᕐᓯᖃᐅᒻᒪᑦ ᐆᒻᒪᖅᑯᑏᑦ 
ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᕋᓛᖑᔪᑦ, ᒐᕙᒪᒃᑯᓐᓄᑦ ᑯᐊᐳᕆᓴᐅᔪᑦ ᓴᖅᑮᓚᐅᕐᒪᑕ ᐅᓂᒃᑳᓕᐊᖑᓯᒪᔪᒥᒃ 
ᐅᕗᖓ..ᒥᓂᔅᑕᐅᔪᖅ ᐅᖃᐅᓯᕆᔭᖓ ᐋᖅᑭᒋᐊᕈᒪᔭᕋ. URCC-ᑰᖏᑦᑐᑦ. ᑭᓯᐊᓂᓕ URRC. ᑕᐃᒪᓕᖃᐃ, 
ᐊᖓᔪᖅᑳᖑᔪᖅ ᓱᓕᔪᒥ ᑐᑭᓯᒋᐊᖅᑎᑦᑎᔪᓐᓇᖅᐳᖅ ᐅᕙᑦᑎᓐᓄᑦ, ᖃᐅᔨᒪᓂᐊᕐᒪᑦ. ᑕᒪᓐᓇᖃᐃ 
ᐊᑲᐅᙱᓕᐅᕈᑕᐅᔪᖅ. ᑐᓂᓕᕐᒪᒋᖅᑲᐃ ᑕᐃᒃᑯᓄᖓᐅᙱᑦᑐᖅ ᑲᑎᒪᔨᐅᔪᓄᑦ. ᑕᒪᓐᓇ 
ᓇᓗᓇᐃᕆᐊᕈᒪᑐᐃᓐᓇᕋᑖᖅᑕᕋ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓇᓗᓇᐃᕐᓯᒋᐊᕈᑕᐅᔪᖅ ᐅᑯᓄᖓᐅᙱᒻᒪᑦ URCC, ᑭᓯᐊᓂᓕ ᐅᑯᓄᖓ URRC. ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᓪᓕᕐᒥᐅᒻᒪᑦ ᐱᕕᑦᑐᐊᓗᖏᓐᓇᕆᐊᖃᙱᑦᑐᒍ. ᖁᕕᐊᒋᔭᕋ 
ᒪᓕᒐᓕᐅᖅᑎᐅᑉ ᐅᖃᐅᓯᕆᖅᑲᐅᔭᖏᑦ ᓄᖅᑲᓱᐃᑦᑑᓂᕐᓂᒃ. ᓱᒃᑲᓕᓗᐊᒐᓚᒃᑐᒃᓴᐅᔪᖓ ᐅᖃᖅᑐᖓ 
ᖁᓚᙱᑦᑐᖓᓗ ᑕᐃᒃᑯᐊ ᓂᐱᒃᓴᐅᔪᑦ ᓈᓚᒃᑕᐅᑉᐸᑕ, ᐅᖃᕐᓯᒪᔪᒃᓴᐅᔪᖅ URRC.  
 
ᓇᓗᓇᐃᕐᓯᒪᑦᑎᐊᕐᓂᐊᕐᒪᑦ, ᖃᐅᔨᒪᓪᓗᖓᓗ ᒪᓕᒐᓕᐅᖅᑎᐅᔪᖅ ᐊᒻᒪᓗ ᑕᐃᒃᑯᐊ ᐃᖅᑲᓇᐃᔭᖅᑐᓕᒫᑦ 
ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᖁᕕᐊᓱᓐᓂᐊᖅᑐᑦ ᓇᒻᒪᒃᓴᕐᓗᑎᓪᓗ, ᐊᒻᒪᓗ 
ᓄᓇᕗᒻᒥᐅᑕᐅᔪᑦ ᖁᕕᐊᓱᑦᑎᐊᕐᓗᑎᒃ, ᑕᒪᓐᓇ ᐅᖃᐅᓯᕆᔭᕋ ᐋᖅᑭᒋᐊᕋᑖᕐᒪᒍ. 
 
ᑕᐃᒪᓕ ᑎᑎᕋᕐᓯᒪᑦᑎᐊᕐᓂᐊᕐᒪᑦ. ᐊᖏᖃᑎᒋᔭᕋ ᑐᑐ ᑕᒪᒃᑯᐊ ᑕᐃᒃᑯᓄᙵᓐᓂᐊᖅᑐᑦ ᐆᒻᒪᖅᑯᑎᓄᑦ ᐊᑭᖏᓐᓄᑦ 
ᕿᒥᕐᕈᓂᕐᒧᑦ ᑲᑎᒪᔨᐅᔪᓄᑦ, ᐊᒻᒪ ᓯᕗᓂᐊᒍ ᓇᓗᓇᐃᕈᑕᐅᔪᓂ ᐊᑐᒃᑲᓐᓂᐊᕐᔪᒍᓐᓇᕋᓗᐊᕐᒥᔪᖓ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᕐᓱᕐᓇᐅᔪᖅ ᐃᓱᓕᑦᑐᖅ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 7. 
ᑎᑎᖅᑲᑎᒍᑦ ᐊᐱᖅᑯᑏᑦ. ᐹᓇᐸᔅ. 
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑎᒃ 013 - 2(2): ᖃᓄᐃᓕᖓᓕᕐᓂᖏᑦ ᓇᓂᓯᕕᐅᑉ 
 
ᐹᓇᐸᔅ (ᑐᓵᔨᒃᑯᑦ): ᐊᐱᕆᓂᐊᖅᑐᖓ ᐊᖓᔪᖅᑳᒧᑦ ᐃᖏᕐᕋᔪᓕᕆᔨᒃᑯᓐᓄᑦ (ᑐᓵᔨᒃᑯᑦ ᐃᓱᓕᑦᑐᖅ) 
ᐊᖓᔪᖅᑳᖑᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ ᐅᖃᐅᔾᔨᔪᓐᓇᖅᐸ ᖃᓄᐃᓕᖓᓕᕐᓂᖓᓄᑦ 
ᓇᓂᓯᕕᐅᑉ ᒥᒃᓵᓄᑦ: 
 

ᐃ) ᑕᖅᑭᓂᒃ ᐊᕐᕕᓂᓕᓐᓂᒃ ᖃᓄᐃᓕᐅᕐᓯᒪᓂᖃᓕᖅᐸᑦ? 
ᐱ) ᖃᓄᐃᑦᑐᓪᓚᕆᓐᓂᒃ ᐃᓱᒪᓕᐅᕈᑕᐅᔪᖃᕐᓯᒪᓕᖅᐸᑦ ᐅᔭᕋᓐᓂᐊᕐᕕᐅᔪᑉ ᒥᒃᓵᓄᑦ? 
ᑎ) ᖃᖓ ᐱᒋᐊᓛᖅᐸᑦ ᐊᖓᔪᖅᑳᕆᔭᐅᔪᑦ/ᐊᐅᓚᑦᑎᐅᔨᔪᑦ?  
ᑭ) ᖃᖓ ᐊᖓᔪᖅᑳᖑᔪᑦ ᓇᓂᓯᕕᒻᒧᑦ ᐃᒃᐱᐊᕐᔪᒻᒧᐊᓛᖅᐸᑦ ᑐᓴᖅᑎᑦᑎᔭᖅᑐᕐᓗᑎᒃ 
ᖃᓄᐃᓕᐅᕐᓯᒪᓂᕆᓕᖅᑕᖏᓐᓂᒃ?  

 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᖅᑲᑎᒍᑦ ᐊᐱᖅᑯᑏᑦ. ᑐᑐ. 
 
ᑎᑎᖅᑲᒃᑯᑦ ᐊᐱᖅᑯᑎᒃ 014 - 2(2): ᐃᖅᑲᓇᐃᔭᖅᑐᓕᕆᔨᒃᑯᑦ ᖃᓄᐃᓕᕐᓂᖏᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᓇ ᑎᑎᖅᑲᑎᒍᑦ ᐊᐱᖅᑯᑕᐅᔪᖅ ᐊᖓᔪᖅᑳᒧᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 
ᐱᔾᔪᑎᖃᖅᑐᓂ ᖃᑦᑎᐅᓂᖏᓐᓂᒃ ᐃᖅᑲᓇᐃᔭᖅᑎᐅᔪᑦ. ᑐᑭᓯᐅᒪᒐᒪ ᐃᖅᑲᓇᐃᔭᖅᑐᓕᕆᔨᒃᑯᑦ 
ᖃᐅᔨᒪᔾᔪᑎᖃᓕᕐᒪᑕ. ᑕᐃᒪᓐᓇ ᐊᑎᖃᖅᑎᑕᐅᕙᓪᓚᐃᔪᖅ ᖃᐅᔨᒪᔾᔪᑕᐅᔪᖅ. 
 
ᑕᐃᒪᓕ, ᑐᑭᓯᒋᐊᒃᑲᓐᓂᕈᒪᔪᖓ ᑕᒪᙵ "ᖃᐅᔨᒪᔾᔪᑕᐅᔪᒥᒃ." 
 
1) ᖃᓄᖅ ᖃᐅᔨᓇᓱᐊᖅᐸᒃᐸᑦ ᓄᓇᕗᑦ ᒐᕙᒪᒃᑯᖏᑕ ᐃᖅᑲᓇᐃᔭᖅᑐᓕᕆᔨᒃᑯᖏᑦ ᐃᖅᑲᓇᐃᔭᕆᐊᖅᐸᖏᑦᑐᓂᒃ 

ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ ᒐᕙᒪᒃᑯᑦ ᑯᐊᐳᕆᓴᒃᑯᖏᓐᓄᑦ? 

2) ᐊᕕᒃᑐᕐᓯᒪᓗᒋᑦ ᐱᓕᕆᕕᐅᔪᓂ ᐊᒻᒪ ᒐᕙᒪᒃᑯᓐᓄᑦ ᑯᐊᐳᕆᓴᐅᔪᓂ, ᖃᓄᑎᒋ ᐃᖅᑲᓇᐃᔭᖅᑎᐅᔪᑦ 
ᐃᖅᑲᓇᐃᔭᕆᐊᙱᖃᑦᑕᕐᓯᒪᕙᑦ ᐊᕐᕌᒍᓄᑦ ᐅᑯᓄᖓ: 

 
ᐃ) 2002-2003; 
ᐱ) 2003-2004; ᐊᒻᒪ 
ᑎ) 2004-2005 (ᐄᐳᕈᓪ 1, 2004-ᒥᑦ ᓰᑎᒻᐱᕆ 30, 2004-ᒧᑦ)? 

 
3) ᐊᑐᕐᓗᒋᑦ ᑐᑭᓕᐊᕆᔭᐅᓯᒪᔪᑦ ᐃᓚᖓᓂ 32 ᐊᒻᒪ 33 ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᒪᓕᒐᕐᒥ, 

ᐊᕕᒃᑐᖅᑕᐅᓯᒪᓪᓗᑎᒃ ᐱᓕᕆᕕᐅᔪᓂ ᐊᒻᒪᓗ ᒐᕙᒪᒃᑯᑦ ᑯᐊᐳᕆᓴᒃᑯᖏᓐᓂᑦ, ᖃᑦᑎᐅᔪᑦ ᐃᖅᑲᓇᐃᔭᖅᑎᐅᔪᑦ 
ᓄᖅᑲᖓᑎᑕᐅᑲᐃᓐᓇᕐᓯᒪᕙᑦ ᐅᕝᕙᓘᓐᓃᑦ ᐊᕕᑕᐅᓯᒪᕙᑦ ᐅᑯᓄᖓ ᐊᕐᕌᒍᓄᑦ: 

 
ᐃ) 2002-2003; 
ᐱ) 2003-2004; ᐊᒻᒪ 
ᑎ) 2004-2005 (ᐄᐳᕈᓪ 1, 2004-ᒥᑦ ᓰᑎᒻᐱᕆ 30, 2004-ᒧᑦ)? 

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᖅᑲᑎᒍᑦ ᐊᐱᖅᑯᑏᑦ. ᓴᖅᑮᓂᐊᕈᕕᑦ ᑎᑎᖅᑲᑎᒍᑦ ᐊᐱᖅᑯᑕᐅᔪᓂᒃ, 
ᑐᓂᔭᕆᐊᖃᖅᑕᑎᑦ ᑎᑎᕋᖅᑎᒧᑦ. ᑲᑎᒪᔾᔪᑎᒃᓴᐃᑦ. ᑲᑎᒪᔾᔪᑎᒃᓴᖅ 8. ᑲᑎᒪᔾᔪᑎᔅᓴᖅ 9. ᑲᑎᒪᔾᔪᑎᔅᓴᖅ 10. 
ᑲᑎᒪᔾᔪᑎᔅᓴᖅ 11. ᑲᑎᒪᔾᔪᑎᔅᓴᖅ 12. ᑲᑎᒪᔾᔪᑎᔅᓴᖅ 13, ᓴᖅᑭᑎᑦᑎᓂᖅ ᑎᑎᕋᖅᓯᒪᔪᓂᑦ. ᑐᑐ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᖅᑎᑕᐅᔪᖅ ᑎᑎᖅᑲᒃ 016 - 2(2): ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᑐᔅᓴᕋᐅᑎᒋᔭᖓ ᐱᔪᒪᔪᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᓴᖅᑭᑎᑦᑎᔪᒪᕗᖓ ᐊᔾᔨᖓᓂᑦ ᑐᔅᓯᕋᐅᑎᐅᓚᐅᖅᑐᒥ ᐱᔪᒪᔪᓄᑦ 
ᓴᖅᑭᔮᖅᑎᑕᐅᓚᐅᖅᑐ ᓄᓇᑦᓯᐊᖅ ᐱᕙᓪᓕᐊᔪᓂᑦ ᔫᓐ-ᖑᑎᓪᓗᒍ. 
 
ᑖᓐᓇ ᑐᔅᓯᕋᐅᑎᐅᔪᖅ ᑎᑎᖅᓯᒪᕗᖅ ᐋᖅᑭᒋᐊᕐᓂᕐᒧᑦ 16-ᓂᑦ ᐊᒻᒪᓗ 7-ᓂᑦ ᐃᓪᓘᔪᓂᑦ ᑲᑎᙵᔪᓂᑦ ᑕᒫᓂ 
ᐃᖃᓗᓐᓂ. ᑖᒃᑯᐊᖑᕗᑦ ᑲᑎᙵᔪᑦ ᐃᓪᓗᐃᑦ ᓄᑖᖑᔪᒥᑦ ᐃᓪᓗᖃᕐᕕᐅᓕᖅᑐᒥ ᐋᖅᑮᒋᐊᕐᓂᕐᒥᑦ 
ᓴᓇᔭᐅᔭᕆᐊᓕᓐᓂ ᑐᔅᓯᕋᐅᑎᒋᔭᐅᓪᓗᓂ ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓂ. ᑕᒪᓐᓇ ᓴᖅᑭᕈᒪᑐᐃᓐᓇᖅᑲᕋ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑮᑎᑦᑎᓂᖅ ᑎᑎᕋᖅᓯᒪᔪᓂᑦ. ᑲᑦᑐᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 017 - 2(2): ᐃᓱᒫᓘᑎᐅᔪᑦ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᑐᓄᑦ ᐃᓪᓗᓂ 
 
ᑲᑦᑐᖅ (ᑐᓵᔨᒃᑯᑦ): ᓴᖅᑮᔪᒪᕗᖓ ᑎᑎᖅᑲᒥᑦ ᑐᓂᔭᐅᓚᐅᖅᑐᒧᑦ ᒥᓂᔅᑕᒧᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᐊᒻᒪᓗ 
ᐊᔾᔨᖓᓂᑦ ᑐᓂᓯᔭᐅᓪᓗᖓ ᒥᔅᑕ ᐊᕐᕋᒍᑕᐃᓐᓇᕐᒥᑦ ᐃᒃᓯᕙᐅᑕᐅᔪᖅ ᖃᒻᒪᖅ ᐃᓪᓗᓕᕆᔨᒃᑯᓐᓂ ᓴᓂᑭᓗᐊᕐᒥ. 
 
ᐅᖃᖅᑎ, ᒥᔅᑕ ᐊᕐᕋᒍᑕᐃᓐᓇᖅ ᑐᔅᓯᕋᖅᑯ ᒥᓂᔅᑕᒥᑦ ᐳᓛᕆᐊᖁᔨᓪᓗᓂ ᓴᓂᑭᓗᐊᕐᒧᑦ ᖃᐅᔨᓂᐊᕐᖓᑦ ᓇᒻᒥᓂᖅ, 
ᖃᓄᐃᑦᑑᓂᖏᓐᓄᑦ ᐃᓪᓘᔪᑦ ᐱᑐᖃᐅᓂᖅᓴᐅᔪᑦ ᐊᒻᒪᓗ ᐃᓪᓗᖃᙱᓗᐊᕐᓂᐅᔪᒥᑦ ᓴᓂᑭᓗᐊᕐᒥ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑮᑎᑦᑎᓂᖅ ᑎᑎᕋᖅᓯᒪᔪᓂᑦ. ᑐᑐ. 

ᓴᖅᑭᖅᑎᑕᐅᔪᖅ ᑎᑎᖅᑲᒃ 018 - 2(2): ᓄᓇᑦᓯᐊᕐᒥ ᐱᕙᓪᓕᐊᔪᓂᑦ ᑎᑎᖅᑲᐅᔪᖅ "ᐅᖃᕈᓘᔭᕐᓂᒃᑯᑦ 

ᓄᖅᑲᑎᑦᑎᓂᖅ ᒐᕙᒪᒃᑯᓐᓄᑦ ᓄᓇᕗᒻᒥ ᐃᖅᑲᓇᐃᔭᖅᑎᐅᔪᒥᑦ" 
 

ᑐᑐ: ᖁᔭᓐᓇᒦᒃ, ᐅᖃᖅᑎ. ᓴᖅᑮᑲᓐᓂᕈᒪᕗᖓ ᑎᑎᕋᖅᓯᒪᔪᒥᑦ, ᐊᔾᔨᖓᓂᑦ ᑎᑎᕋᖅᓯᒪᔪᖅ ᓄᓇᑦᓯᐊᕐᒥ 
ᐱᕙᓪᓕᐊᔪᒃᑯᑦ ᐅᓪᓗᖃᕐᑐᓂ ᓅᕕᕝᕙ 5 ᐊᑎᖃᕐᑐᖅ "ᐅᖃᕈᓘᔭᕐᓂᒃᑯᑦ ᓄᖅᑲᑎᑦᑎᓂᖅ ᒐᕙᒪᒃᑯᑦ ᓄᓇᕗᒻᒥ 
ᐃᖅᑲᓇᐃᔭᖅᑎᐅᔪᒥᑦ". ᖁᔭᓐᓇᒦᒃ, ᐅᖃᖅᑎ. 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑮᑎᑦᑎᓂᖅ ᑎᑎᕋᖅᓯᒪᔪᓂᑦ. ᑲᑎᒪᔾᔪᑎᔅᓴᖅ 14, ᖃᐅᔨᒃᑲᐃᓂᖅ 
ᐱᒋᐊᖅᑎᑎᔾᔪᑎᐅᔪᓂᑦ. ᑐᑐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 

ᐱᒋᐊᖅᑎᑦᑎᔾᔪᑎ 1-2(2) ᑲᔪᓯᑎᑕᐅᓂᖓ ᐅᓂᒃᑳᓕᐊᖓᑦ ᐊᑐᓕᖁᓯᒪᔭᖏᓪᓗ ᓱᓕᔪᒦᑎᑦᑎᓂᕐᒥ ᑲᒥᓴᓇᒧᑦ 
ᓄᓇᕗᒻᒥ - ᖃᐅᔨᒃᑲᐃᒍᑎ 
 

ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᖃᐅᔨᒃᑲᐃᕗᖓ ᓅᕖᕝᕙ 22, 2004-ᖑᓕᖅᑲᑦ ᐱᒋᐊᖅᑎᑎᔾᔪᑎᒥᑦ 
ᓴᖅᑮᓛᕋᒪ, ᐊᐃᑉᐱᖅᑕᐅᓗᓂ ᒪᓕᒐᓕᐅᖅᑎᒧᑦ ᑲᖏᖅᖠᓂᐅᑉ ᓂᒡᒋᖓᓄᑦ ᐊᒻᒪᓗ ᑎᑭᕋᕐᔪᐊᕐᒧᑦ ᐊᒻᒪᓗ 
ᐱᒋᐊᓕᖁᔭᐅᔪᑦ ᓱᓕᔪᒦᑎᑦᑎᓂᕐᒥ ᑲᒥᓴᓇᐅᔪᒧᑦ ᐱᔾᔪᑎᖃᕐᑐᖅ ᖃᓄᐃᓕᐅᕐᓂᖓᓄᑦ ᐊᖓᔪᖅᑳᖑᔪᖅ ᐅᓛᔪ 
ᐊᑭᓱᒃ ᐊᖏᖅᑕᐅᖁᓪᓗᒋ.  
 

ᐅᖃᖅᑏ, ᓈᒻᒪᓈᓕᖅᐸᑦ, ᑐᒃᓯᕋᕐᓂᐊᖅᑐᖓ ᑕᒪᓐᓇ ᐱᒋᐊᖅᑎᑦᑎᔾᔪᑎᐅᔪᖅ ᑲᒪᒋᔭᐅᖁᓪᓗᒍ ᐅᓪᓗᒥ. ᖁᔭᓐᓇᒦᒃ, 
ᐅᖃᖅᑎ. 
 

ᐅᖃᖅᑎ (ᑐᓵᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᔾᔪᑎᐅᓂᐊᖅᑐᓂ. ᑲᑎᒪᔾᔪᑎᔅᓴᖅ 15, 
ᖃᐅᔨᒃᑲᐃᓂᖅ ᐱᒋᐊᖅᑎᑦᑎᔾᔪᑎᐅᔪᓂᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓂ. ᐊᖓᔪᖅᑳ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 

ᒪᓕᒐᒃᓴᖅ 5 - ᒪᓕᒐᖅ ᐋᖅᑮᒋᐊᕐᓂᕐᒥᑦ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ - ᖃᐅᔨᒃᑲᐃᓂᖅ 
 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᓇᒡᒐᔾᔭᐅᓕᖅᑭᐅᓕᖅᑲᑦ, ᓅᕕᕝᕙ 23, 2004 
ᒪᓕᒐᒃᓴᖅ 5, ᒪᓕᒐᖅ ᐋᖅᑭᒋᐊᕆᓂᕐᒧᑦ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ ᐅᖃᓕᒫᖅᑕᐅᓛᕐᒪᑦ, ᓯᕗᓪᓕᖅᐹᒥᒃ, 
ᐅᖃᖅᑎ, ᒪᓕᒐᓕᐅᑎᓄᑦ ᐊᖏᖅᑕᐅᔪᒪᕗᖓ ᐅᓇ ᐱᒋᐊᖅᑎᑦᑎᔾᔪᑦ ᑲᒪᒋᔭᐅᖁᓪᓗᒍ ᐅᓪᓗᒥ. 
 

ᒪᓕᒐᒃᓴᖅ 6 - ᖃᕋᓴᐅᔭᒃᑯᑦ ᑮᓇᐅᔭᓕᕆᓂᖅ ᒪᓕᒐᖅ - ᖃᐅᔨᒃᑲᐃᓂᖅ 
 

ᐊᒻᒪ ᓱᓕ, ᐅᖃᖅᑏ, ᖃᐅᔨᒃᑲᐃᕗᖓ ᐊᐃᒃᐱᐅᓕᖅᐸᑦ 23, 2004 ᒪᓕᒐᒃᓴᖅ 6 ᖃᕋᓴᐅᔭᒃᑯᑦ ᑮᓇᐅᔭᓕᕆᓂᕐᒧᑦ 
ᒪᓕᒐᖅ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᐅᖃᖅᑎ ᒪᓕᒐᓕᐅᑎᓄᑦ ᐊᖏᖅᑕᐅᔪᒪᕗᖓ ᐅᓇ ᐱᒋᐊᖅᑎᑦᑎᔾᔪᑦ 
ᑲᒪᒋᔭᐅᖁᓪᓗᒍ ᐅᓪᓗᒥ. 
 

ᒪᓕᒐᒃᓴᖅ 7 - ᒪᓕᒐᖅ ᐋᖅᑮᒋᐊᕈᑎ ᓴᖅᑭᑕᐅᔪᓄᑦ ᒪᓕᒐᖅ - ᖃᐅᔨᒃᑲᐃᓂᖅ 
 

ᑭᖑᓪᓕᖅᐹᒥᒃ, ᐅᖃᖅᑎ, ᖃᐅᔨᒃᑲᐃᕗᖓ ᐊᐃᒃᐱᐅᓕᖅᐸᑦ ᓅᕕᒻᐱᕆ 23, 2004, ᒪᓕᒐᒃᓴᖅ 7, ᒪᓕᒐᖅ 
“ᐋᖅᑭᒋᐊᕈᑕᐅᔪᖅ ᖃᕋᓴᐅᔭᒃᑯᑦ ᓴᖅᑭᑕᐅᔪᓄᑦ ᒪᓕᒐᖅ” ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ, ᐅᖃᖅᑎ, 
ᒪᓕᒐᓕᐅᑎᓄᑦ ᐊᖏᖅᑕᐅᔪᒪᕗᖓ ᐅᓇ ᐱᒋᐊᖅᑎᑦᑎᔾᔪᑦ ᑲᒪᒋᔭᐅᖁᓪᓗᒍ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎ. 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑎᒪᔾᔪᑎᒃᓴᖅ 15. ᑲᑎᒪᔾᔪᑎᒃᓴᖅ 16-ᒨᓚᐅᖑᙱᓐᓂᑦᑎᓂ, 
ᓄᖅᑲᑲᐃᓐᓇᕐᓂᐊᖅᑐᒍ ᐅᓪᓗᕈᒻᒥᑕᕐᓂᐊᕋᑦᑕ ᐃᑲᕐᕋᐸᒥᒃ. ᐅᑎᕈᑦᒃᑕ, ᑲᔪᓯᓂᐊᖅᑐᒍ ᑲᑎᒪᔾᔪᑎᒃᓴᖅ 16-ᒧᑦ 
ᑲᑎᒪᔾᔪᑎᒃᓴᑎᓐᓂ. 
 



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐃᖅᓱᒃᑎ. 
 
>>ᒪᓕᒐᓕᐅᖅᑏᑦ ᓄᖅᑲᑲᐃᓐᓇᖅᑐᑦ 12:16 ᐱᒋᐊᒃᑲᓐᓂᖅᑐᑎᒃ 13:19 
 
ᐅᖃᖅᑎ (ᑐᓵᔨᒃᑯᑦ): ᐃᖏᓪᓗᓯ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 16, ᐱᒋᐊᖅᑎᑦᑎᔾᔪᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᕐᒥᒃ ᖁᔭᓐᓇᒦᖄᕈᒪᑐᐃᓐᓇᕆᒃᑭᑦ ᓂᕆᔭᑦᑎᐊᕚᓗᒋᕋᑖᖅᑕᑎᓐᓄᑦ. ᐅᖃᖅᑎ, 
ᒫᓐᓇᐅᔪᖅ, ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᕗᖓ ᐱᒋᐊᖅᑎᑦᑐᒪᔭᕋ ᐅᓪᓗᒥ ᑲᒪᒋᓂᐊᕐᓗᒍ. ᖁᔭᓐᓇᒦᒃ, 
ᐅᖃᖅᑎᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᔪᖅ ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᔪᖅ ᑲᒪᒋᓂᐊᕐᓗᓂᐅᒃ 
ᐱᒋᐊᖅᑎᑕᓂᒃ. ᐊᒃᑳᖅᑐᖃᖅᐸ. ᐊᒃᑳᖅᑐᖃᙱᒻᒪᑦ. ᑐᑐ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 001 - 2(2): ᐊᖏᖅᑕᐅᓂᖓ ᐅᓂᒃᑳᖑᔪᖅ ᐊᒻᒪ ᐊᑐᓕᖁᔭᐅᓯᒪᔪᑦ ᓱᓕᔪᒦᑎᑦᑎᓂᕐᒧᑦ 

ᑲᒥᓯᓇᒧᑦ ᓄᓇᕗᒻᒥ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐱᒋᐊᖅᑎᑕᕋ ᐊᖏᕐᓂᕐᒧᑦ ᐅᓂᒃᑳᓕᐊᖑᔪᒥᑦ ᐊᒻᒪᓗ ᐱᖁᔨᖁᔨᓂᕐᒧᑦ 
ᓱᓕᔪᒦᑎᑦᑎᓂᕐᒥᑦ ᑲᒥᓯᓇᒥᑦ ᓄᓇᕗᒻᒧᑦ: 
 
ᑕᐃᒪᐃᒻᒪᑦ ᐅᖃᖅᑎ ᒪᓕᒐᓕᐅᕐᕕᒻᒧᑦ ᓴᖅᑮᑎᑦᑎᓯᒪᒻᒪᑦ ᐅᓂᒃᑳᓕᐊᖑᔪᒥᑦ ᓱᓕᔪᒦᑎᑦᑎᓂᕐᒧᑦ ᑲᒥᓴᓇᒥᑦ 
ᓄᓇᕗᒻᒥ ᖃᓄᐃᓕᐅᕈᑎᖓᓄᑦ ᐊᖓᔪᖅᑳᖑᔫᑉ ᐅᓛᔪᖅ ᐊᑭᓱᒃ; ᐊᒻᒪᓗᑦᑕᐅᖅ ᑕᐃᒪᐃᒻᒪᑦ ᓱᓕᔪᒦᑎᑦᑎᓂᕐᒥ 
ᒪᓕᒐᐅᔪᖅ ᐱᔭᕆᐊᖃᕐᑎᑎᒻᒪᑦ ᒪᓕᒐᓕᐅᕐᕕᒃ ᐃᓱᒪᔅᓴᖅᓯᐅᕈᑎᖃᕆᐊᖃᕐᓂᖓᓄᑦ ᐅᓂᒃᑳᓕᐊᖑᔪᒧᑦ ᑐᓂᔭᐅᔪᒧᑦ 
ᒪᓕᒐᓕᐅᕐᕕᒻᒧᑦ ᐅᓪᓗᐃᑦ ᖁᓕᑦ ᐊᓂᒍᓚᐅᙱᓐᓂᖏᓐᓂ ᑲᑎᒪᑎᓪᓗᒋᑦ ᓴᖅᑭᑕᐅᓚᐅᖅᑎᓪᓗᒍ ᒪᓕᒐᓕᐅᕐᕕᒻᒧᑦ, 
ᐊᒻᒪᓗ ᖃᓄᐃᓕᐅᕈᑕᐅᔭᕆᐊᖃᕐᓂᖓᓄᑦ ᑖᓐᓇ ᐅᓂᒃᑳᓕᐊᖑᔪᒧᑦ ᑲᑎᒪᒌᓚᐅᙱᓐᓂᖏᓐᓂ ᒪᓕᒐᓕᐅᖅᑏᑦ; 
ᐊᒻᒪᓗᑦᑕᐅᖅ ᑕᐃᒪᐃᒻᒪᑦ ᓱᓕᔪᒦᑎᑦᑎᓂᖅ ᑲᒥᓯᓇ ᑎᑎᕋᖅᓯᒪᒻᒪᑦ ᖃᓄᐃᓕᐅᕈᑕᐅᖁᔭᐅᔪᓂᑦ; ᐊᒻᒪᓗᑦᑕᐅᖅ 
ᑕᐃᒪᐃᒻᒪᑦ ᒪᓕᒐᓕᐅᕐᑎᒃᑯᑦ ᐊᖏᕈᓐᓇᖅᑯᑦ ᐅᕝᕙᓘᓐᓃᑦ ᖁᔭᓈᖅᓯᔪᓐᓇᖅᑯᑦ ᓱᓕᔪᒦᑎᑦᑎᓂᕐᒧᑦ ᑲᒥᓯᓇᐅᑉ 
ᖃᓄᐃᓕᐅᖁᔭᖏᓐᓂ; ᑕᐃᒪᓕ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᑲᖏᖅᖠᓂᐅᑉ ᓂᒋᐊᒧᑦ-
ᑎᑭᕋᕐᔪᐊᒧᑦ, ᐅᓂᒃᑳᓕᐊᖑᔪᑦ ᐊᒻᒪᓗ ᐱᖁᔭᐅᔪᑦ ᓱᓕᔪᒦᑎᑦᑎᓂᕐᒥᑦ ᑲᒥᓴᓇᒧᑦ ᐊᖏᖅᑕᐅᖁᓪᓗᒋᑦ. 
 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᓯᒪᔪᖃᖅᑯ. ᐊᐱᕆᔪᒪᔪᖃᖅᑯ. ᒥᔅᑕ ᐊᑭᓱᒃ. 
 
ᐊᖓᔪᖅᑲ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᖃᕈᒪᕗᖓ ᑖᔅᓱᒧᖓ ᐱᒋᐊᖅᑎᑕᐅᓯᒪᔪᒧᑦ, 
ᐊᒻᒪᓗ ᒪᒥᐊᒍᒪᓪᓗᖓ ᐃᓄᓐᓄᑦ ᓄᓇᕗᒻᒥ ᐊᒻᒪᓗ ᒪᓕᒐᓕᐅᖅᑎᓄᑦ ᑕᕝᕙᓃᑦᑐᓂᑦ ᒪᓕᒐᓕᐅᕐᕕᑎᓐᓂ 
ᖃᐅᔨᒃᑲᐃᓚᐅᙱᓂᕐᓂ ᐅᖃᐅᓯᖃᕆᐊᖃᕐᑎᓪᓗᖓ ᑖᔅᓱᒧᖓ ᓱᓕᔪᒦᑎᑦᑎᓂᕐᒧᑦ ᑲᒥᓯᓇᒧᑦ. 
 
ᒪᒥᐊᒍᒪᒻᒪᕆᑉᐳᖓ ᓄᓇᓕᓐᓄᑦ ᑭᒡᒐᑐᕐᑕᓐᓄᑦ ᐊᒻᒪᓗ ᐃᓄᖏᓐᓄᑦ ᐊᒻᒪᓗᑦᑕᐅᖅ ᕿᑐᕐᖓᓐᓄᑦ ᓄᐊᕐᓄᓪᓗ 
ᐊᒻᒪᓗᑦᑕᐅᖅ ᒪᓕᒐᓕᐅᖅᑎᐅᔪᓄᑦ ᒪᓕᒐᓕᐅᕐᕕᒻᒥ, ᐊᒻᒪᓗᑦᑕᐅᖅ ᖁᔭᓐᓇᒦᕈᒪᓪᓗᖓ ᒪᓕᒐᓕᐅᖅᑎᓄᑦ 
ᐱᔪᓐᓇᑎᑦᑎᔪᓐᓇᕐᓂᖏᓐᓄᑦ ᐃᓕᓐᓂᐊᕋᒪ ᑕᒻᒪᕐᔪᑎᒋᓚᐅᖅᑕᓐᓄᑦ. ᑕᒪᓐᓇ ᐅᕙᓐᓂ 
ᓴᙱᔪᕈᖅᑎᑦᑎᑲᓐᓂᓂᐊᖅᑯ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᓴᐃᑦ? ᓈᒻᒪᓴᖅᑐᑦ? ᓈᒻᒪᓴᙱᑦᑐᑦ? ᑲᔪᓯᕗᖅ ᐱᒋᐊᖅᑎᑕᐅᔪᖅ. ᐅᑎᕆᐊᕐᓗᑕ 
ᑲᑎᒪᔾᔪᑎᔅᓴᑎᓐᓄᑦ. ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓃᑦ ᐱᖁᔭᔅᓴᐅᔪᓂᑦ. ᒥᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑐᔅᓯᕋᖅᑯᖓ ᐊᖏᖅᑕᐅᔪᒪᓪᓗᖓ ᒪᓕᒐᓕᐅᕐᕕᑎᓐᓂ 
ᖁᔭᓈᖅᑕᐅᖁᓪᓗᒍ ᐅᓪᓘᓐᓂ ᒪᕐᕉᓐᓂᒃ ᖃᐅᔨᒪᑎᑦᑎᒋᐊᖃᕐᓂᖓ ᐅᖃᓕᒫᕐᓂᕐᒥᑦ ᒪᓕᒐᒃᓴᒥᑦ 5, ᐱᖁᔭᖅ 
ᐋᖅᑮᒋᐊᕐᓂᕐᒥᑦ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖑᔪ ᑐᔅᓯᕋᖅᑯ ᐊᖏᖅᑕᐅᔪᒪᓪᓗᓂ ᖁᔭᓈᖅᓯᖁᔨᓪᓗᓂ ᐅᓪᓘᓐᓂᒃ ᒪᕐᕉᓐᓂᒃ 
ᖃᐅᔨᒪᑎᑦᑎᒋᐊᖃᕐᓂᕐᒥᑦ ᑲᒪᒍᒪᔪᒥᑦ ᓯᕗᓕᖅᐹᒥ ᐅᖃᓕᒫᖅᑕᐅᓂᕐᒥᑦ ᒪᓕᒐᒃᓴᖅ 5. ᓈᒻᒪᓴᙱᑦᑐᑦ? ᐅᑲᓕᖅ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 

ᒪᓕᒐᒃᓴᖅ 5 - ᒪᓕᒐᖅ ᐋᖅᑮᒋᐊᖅᑎᑦᑎᓂᕐᒥᑦ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ - ᓯᕗᓪᓕᐹᒥ 
ᐅᖃᓕᒫᖅᑕᐅᓂᖅ 

 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒧᑦ, ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᓂ 
ᒪᓕᒐᓕᐅᖅᑎᒧᑦ ᑲᖏᖅᖠᓂᐅᑉ ᓂᒋᖓᓄᑦ ᐊᒻᒪᓗ ᑎᑭᕋᕐᔪᐊᕐᒧᑦ ᒪᓕᒐᒃᓴᖅ 5, “ᒪᓕᒐᐅᔪᖅ ᐋᖅᑮᒋᐊᕐᓂᕐᒧᑦ 
ᒪᓕᒐᓕᕆᔨᐅᓂᕐᒧᑦ” ᐅᖃᓕᒫᖅᑕᐅᖁᓗᒍ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᒃᓴᖅ 5 ᓯᕗᓪᓕᐹᒥ ᐅᖃᓕᒫᖅᑕᐅᓂᖃᖅᑯ. ᐊᖏᙱᑦᑐᑕᖃᖅᑳ? ᓈᒻᒪᓴᖅᑐᑦ? 
ᓈᒻᒪᓴᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ. ᓯᕗᓪᓕᖅᐹᒥ ᐅᖃᓕᒫᕐᓂᖅ ᒪᓕᒐᒃᓴᓂᑦ. ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᑐᔅᓯᕋᖅᑯᖓ ᐊᖏᖅᑕᐅᔪᒪᓪᓗᖓ ᒪᓕᒐᓕᐅᕐᕕᑎᓐᓄᑦ 
ᖁᔭᓈᖅᓯᖁᔨᓪᓗᖓ ᐅᓪᓘᓐᓂᒃ ᒪᕐᕉᓐᓂᒃ ᖃᐅᔨᑎᑦᑎᒋᐊᖃᕐᓂᕐᒧᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᕐᒥ ᒪᓕᒐᒃᓴᒥ 6, 
ᖃᕋᓴᐅᔭᒃᑯᑦ ᑮᓇᐅᔭᓕᕆᓂᖅ ᒪᓕᒐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᕗᖅ ᐅᓪᓘᓐᓃᒃ ᒪᕐᕉᓐᓂᒃ ᖃᐅᔨᒪᑎᑦᑎᒋᐊᖃᕐᓂᕐᒥᑦ 
ᓯᕗᓪᓕᖅᐹᒥ ᐅᖃᓕᒫᕐᓂᕐᒥᑦ ᒪᓕᒐᒃᓴᒥ 6. ᐊᖏᙱᑦᑐᑦ? ᐅᑲᓕᖅ. 
 
ᒪᓕᒐᒃᓴᖅ 6 - ᖃᕋᓴᐅᔭᒃᑯᑦ ᑮᓇᐅᔭᓕᕆᓂᖅ ᒪᓕᒐᖅ - ᓯᕗᓪᓕᖅᐹᒥ ᐅᖃᓕᒫᕐᓂᖅ 

 
ᓯᕗᓕᖅᑎ ᐹᓪ ᐅᑲᓕᖅ: ᑕᒪᓐᓇ ᐊᖏᖅᑕᐅᒻᒪᑦ, ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ ᒪᓕᒐᓕᐅᖅᑎᐅᔪᒧ 
ᖃᒪᓂᑦᑐᐊᕐᒧᑦ ᒪᓕᒐᒃᓴᖅ 6, ᖃᕋᓴᐅᔭᒃᑯᑦ ᑮᓇᐅᔭᓕᕆᓂᕐᒧᑦ ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓᓄᑦ ᒪᓕᒐᒃᓴᖅ 6, ᐊᒃᑳᖅᑐᖃᙱᑦᑐᖅ. ᓇᒻᒪᒃᓴᖅᑐᑦ. 
ᑲᔪᓯᔪᖅ. ᒪᓕᒐᒃᓴᖅ 6 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᔪᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᓯᕗᓕᖅᑎ ᐹᓪ ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓕᒫᓄᑦ 
ᐊᑐᖅᑎᙱᑲᐃᓐᓇᕐᓗᒍ ᐅᓪᓘᓐᓂᒃ ᒪᕐᕉᓐᓂ ᓯᕗᓂᐊᒍ ᖃᐅᔨᒃᑲᐃᓯᒪᔭᕆᐊᖃᕐᓂᐅᔪᖅ ᒪᓕᒐᒃᓴᖅ 7 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒍ, ᒪᓕᒐᖅ ᐋᖅᑭᒋᐊᕆᓂᕐᒧᑦ ᓴᖅᑮᓂᕐᒧᑦ ᒪᓕᒐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖑᔪᖅ ᐊᖏᖅᑕᐅᔪᒪᔪᖅ ᒪᓕᒐᓕᐅᖅᑎᓕᒫᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᓂᐅᒃ ᓴᖅᑮᓂᕐᒧᑦ ᒪᓕᒐᖅ, ᐊᒃᑳᖅᑐᖃᖅᐸ. ᐊᒃᑳᖅᑐᖃᙱᒻᒪᑦ. ᓯᕗᓕᖅᑎ ᐹᓪ ᐅᑲᓕᖅ. 
 
ᒪᓕᒐᒃᓴᖅ 7- ᒪᓕᒐᖅ ᐋᖅᑭᒋᐊᕈᑕᐅᔪᖅ ᓴᖅᑮᓂᕐᒧᑦ ᒪᓕᒐᖅ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
 
ᓯᕗᓕᖅᑎ ᐹᓪ ᐅᑲᓕᖅ: ᐊᖏᖅᑕᐅᒻᒪᑦ, ᐅᖃᖅᑎ, ᐊᐃᒃᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᐊᒥᑦᑐᕐᒧᑦ, 
ᐱᒋᐊᖅᑎᑦᑎᕗᖓ ᒪᓕᒐᒃᓴᖅ 7, ᐋᖅᑭᒋᐊᕈᑕᐅᔪᖅ ᓴᖅᑮᓂᕐᒧᑦ ᒪᓕᒐᖅ ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᒥᒃ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᒋᐊᖅᑎᑕᐅᔪᖅ ᓈᒻᒪᒃᑐᖅ. ᓇᒻᒪᒃᓴᖅᑐᑦ. ᓇᒻᒪᒃᓴᙱᑦᑐᑦ. ᒪᓕᒐᒃᓴᖅ 7 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕗᖅ. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 18, ᐊᐃᒃᐸᖓᓂ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᐊᖏᖅᑕᐅᔪᒪᕗᖓ ᒪᓕᒐᓕᐅᖅᑎᓄᑦ ᐊᑐᖅᑎᙱᑲᐃᓐᓇᕐᓗᒍ ᐅᓪᓗᕐᒥᒃ ᐊᑕᐅᓯᕐᒥᒃ 
ᓯᕗᓕᐊᒍᒃ ᖃᐅᔨᒃᑲᐃᓯᒪᔭᕆᐊᖃᕐᓂᖅ ᐊᐃᒃᐸᖓᓂ ᐅᖃᓕᒫᖅᑕᐅᓂᖏᓄᑦ ᒪᓕᒐᒃᓴᒧᑦ 5, ᒪᓕᒐᖅ 
ᐋᖅᑭᒋᐊᕈᑕᐅᔪᖅ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᒪᓕᒐᓕᐅᖅᑎᓄᑦ ᐊᖏᖅᑕᐅᔪᒪᔪᖅ ᖁᔭᓈᖅᑕᐅᓗᓂ ᐅᓪᓗᕐᒥᒃ ᐊᑕᐅᓯᕐᒥ 
ᖃᐅᔨᒃᑲᐃᓂᕐᒧᑦ ᐊᐃᒃᐸᖓᓂ ᐅᖃᓕᒫᖅᑕᐅᓂᖓᓄᑦ ᒪᓕᒐᒃᓴᖅ 5. ᐊᒃᑳᖅᑐᖃᖅᐸ. ᑲᔪᓯᒋᑦ, ᓯᕗᓕᖅᑎ ᐸᐅᓗᓯ 
ᐅᑲᓕᖅ. 
 

ᑲᑎᒪᔾᔪᑎᔅᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 5 - ᒪᓕᒐᖅ ᐋᖅᑭᒋᐊᕐᓯᓂᕐᒧᑦ ᒪᓕᒐᓕᕆᔨᐅᓂᕐᒧᑦ ᒪᓕᒐᖅ - ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ 
 
ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᒐᒪ, ᐱᒋᐊᖅᑎᑦᑎᕗᖓ, ᐊᐃᒃᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᕿᑭᖅᑖᓗᑉ ᓂᒋᐊᓄᑦ, ᒪᓕᒐᒃᓴᖅ 5, “ᒪᓕᒐᖅ ᐋᖅᑭᒋᐊᕆᔾᔪᑕᐅᔪᖅ ᒪᓕᒐᓕᕆᓂᕐᒧᑦ ᒪᓕᒐᖅ” 
ᐅᖃᓕᒫᖅᑕᐅᖁᓪᓗᒍ ᐊᐃᒃᐸᖓᓂ. 
 
ᐅᖃᖅᑎ, ᐅᓇ ᒪᓕᒐᒃᓴᖅ ᐋᖅᑭᒋᐊᕆᔪᑦ ᒪᓕᒐᓕᕆᓂᕐᒧᑦ ᒪᓕᒐᕐᒥᒃ ᑕᒪᒃᑯᐊ ᒪᓕᒐᓕᕆᔨᐅᓂᕐᒧᑦ ᐱᓕᒻᒪᒃᓴᔪᑦ 
ᐱᓕᒻᒪᒃᓴᔪᓐᓇᖁᓪᓗᒋᑦ ᓄᓇᕗᑦ ᓯᓚᑖᓂ ᐃᓚᖃᕐᓗᑎᒃ ᐃᖅᑲᖅᑐᐃᔨᒥᒃ ᐅᕝᕙᓘᓐᓃᑦ ᐃᓚᒋᔭᐅᔪᒧᑦ 
ᒪᓕᒐᓕᕆᔨᐅᔪᓄᑦ ᑲᑐᔾᔨᖃᑎᒌᓄᑦ ᓄᓇᕗᒻᒥ, ᐊᒻᒪ ᐊᐅᓚᑦᓯᔨᐅᔪᑦ ᒪᓕᒐᓕᕆᓂᕐᒧᑦ ᑲᑐᔾᔨᖃᑎᒌᓄᑦ 
ᐊᑐᖅᑎᑕᐅᙱᑲᐃᓐᓇᕐᓗᓂ, ᐊᓯᔾᔨᕈᓐᓇᕐᓗᑎᓪᓘᓐᓃᑦ ᒪᓕᒐᓕᕆᔨᐅᓂᕐᒧᑦ ᐱᓕᒻᒪᒃᓴᔪ ᐱᓕᒻᒪᒃᓴᔪᓐᓇᖁᓪᓗᒋᑦ 
ᐊᔾᔨᐅᖏᑦᑐᓂ. 
 
ᒪᓕᒐᒃᓴᐅᔪᖅ ᑎᑭᐅᒪᑎᑦᑎᕗᖅ ᒪᓕᒐᕐᒥᒃ ᐊᓯᔾᔩᓂᕐᒧᑦ ᐅᖃᕐᓯᒪᔪᓂᒃ ᓄᓇᑦᓯᐊᕐᒧᑦ ᑕᐃᓐᓇ ᒪᓕᒐᖅ 
ᐅᖃᕐᓯᒪᓂᐊᕐᒪᑦ ᓄᓇᕗᒻᒧᑦ ᐊᒻᒪ ᐲᖅᑕᐅᓗᓂ ᐱᕙᓪᓕᐊᓂᖏᓐᓄᑦ ᐊᑐᖅᑕᐅᔪᓐᓇᖅᑐᑦ ᐊᑐᕈᓐᓃᖅᑐᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓇᒻᒪᒃᓴᖅᑐᑦ ᐱᒋᐊᖅᑎᑕᒧᑦ, ᓇᒻᒪᒃᓴᙱᑦᑐᑦ. ᒪᓕᒐᒃᓴᖅ 5 ᐊᐃᒃᐸᖓᓂ ᐅᖃᓕᒫᖅᑕᐅᕗᖅ 
ᐊᒻᒪ ᑐᓂᔭᐅᔪᓐᓇᓕᖅᑐᖅ ᑲᑎᒪᑐᐃᓐᓇᖅᑐᓄᑦ. ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᓯᕗᓕᖅᑎ 
ᐸᐅᓗᓯ ᐅᑲᓕᖅ. 

ᓯᕗᓕᖅᑎ ᐸᐅᓗᓯ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑕᐅᓗᓂ ᒪᓕᒐᓕᐅᖅᑎᓄᑦ ᖁᔭᓈᑲᐃᓐᓇᕐᓗᒍ 
ᐅᓪᓗᕐᒥ ᐊᑕᐅᓯᕐᒥ ᖃᐅᔨᒃᑲᐃᓯᒪᔭᕆᐊᖃᕐᓂᖅ ᐊᐃᒃᐸᖓᓂ ᐅᖃᓕᒫᖅᑕᐅᓂᖓᓄᑦ ᒪᓕᒐᒃᓴᖅ 6, “ᖃᕋᓴᐅᔭᒃᑯᑦ 
ᑮᓇᐅᔭᓕᕆᓂᕐᒧᑦ ᒪᓕᒐᖅ.” ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓈᑲᐃᓐᓇᕈᒪᔪᖅ ᐊᑕᐅᓯᕐᒥᒃ ᐅᓪᓗᕐᒥ ᐊᑐᖅᑎᑦᑎᙱᑲᐃᓐᓇᕐᓗᑎᒃ ᐊᐃᒃᐸᖓᓂ 
ᐅᖃᓕᒫᖅᑕᐅᖁᓪᓗᓂᔾᔪᒃ ᒪᓕᒐᒃᓴᖅ 6, ᐊᖏᙱᑦᑐᖃᖅᐸ? ᐊᖏᖅᑐᐃᓐᓇᐃᑦ. ᐊᖏᖅᑐᐃᓐᓇᐅᕙᑦ?  
 
ᐃᓚᖏᑦ ᒪᓕᒐᓕᐅᑏᑦ: ᐊᖏᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᑲᓕᖅ. 
 
ᒪᓕᒐᒃᓴᖅ 6 - ᖃᕋᓴᐅᔭᒃᑯᑦ ᑮᓇᐅᔭᓕᕆᓂᕐᒧᑦ ᒪᓕᒐᖅ - ᐊᐃᑉᐸᖏᓐᓂᒃ ᐅᖃᓕᒫᖅᑕᐅᓂᖓᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᑭᖑᕐᕕᖅᑕᐅᓪᓗᓂ ᐊᖓᔪᖅᑳᕐᒧᑦ 
ᒪᓕᒐᓕᐅᖅᑎᒧᑦ ᐸᓐᓂᖅᑑᒧᑦ, ᒪᓕᒐᒃᓴᖅ 6, ᖃᕋᓴᐅᔭᒃᑯᑦ ᑮᓇᐅᔭᓕᕆᓂᕐᒧᑦ ᒪᓕᒐᖅ, 
ᐅᖃᓕᒫᖅᑕᐅᒃᑲᓐᓂᖁᓪᓗᒍ.  
 
ᐅᖃᖅᑎ, ᑖᓐᓇ ᒪᓕᒐᒃᓴᖅ ᐱᔪᓐᓇᖅᑎᑦᑎᒻᒪᑦ ᐊᑐᖅᑕᐅᖃᑦᑕᕐᓗᑎᑦ ᖃᕋᓴᐅᔭᒃᑯᑦ ᑐᑭᓯᒋᐊᕈᑎᓂᒃ 
ᑎᑎᖅᑲᓕᐅᖅᑎᑦᑎᒍᓐᓇᕐᓗᑎᓪᓗ, ᐊᑐᕆᐊᖃᖅᑕᒥᓂᒃ ᑎᑎᕋᖅᓯᒪᓪᓗᑎᑦ ᐊᒻᒪᓗ ᐊᑐᓕᖅᑎᑦᑎᓪᓗᓂ 
ᓇᒻᒥᓂᖁᑎᓕᓐᓄᑦ ᐊᑭᓕᐅᑕᐅᔪᓐᓇᖃᑦᑕᕋᔭᖅᑐᑦ.  ᒪᓕᒐᒃᓴᖅ ᐊᓯᔾᔩᑎᑦᑎᒐᔭᕆᕗᖅ ᐊᑦᑐᐃᓂᖃᕋᔭᖅᑐᓂᓗ 
ᑐᑭᒋᔭᐅᔪᑦ ᒪᓕᒐᖓᓂᒃ ᐱᔪᓐᓇᖅᑎᑦᑎᒃᑲᓐᓂᕈᓐᓇᕋᔭᖅᑐᑎᑦ ᐊᐅᓚᑎᑦᑎᓗᑎᓪᓗ ᖃᐅᓴᐅᔭᒃᑯᑦ ᑐᑭᓯᒋᐊᕈᑎᓂᒃ 
ᓈᔭᖅᑕᐅᔭᕆᐊᖃᓲᓂᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᐊᖏᖅᑐᐃᓐᓇᐅᕙᑦ ᐱᖁᔨᕗᖔᕈᒻᒥᑦ? ᓈᒻᒪᒃᓴᙱᑦᑐᑦ? ᒪᓕᒐᒃᓴᖅ 
ᐅᖃᓕᒫᖅᑕᐅᒃᑲᓐᓂᖅᓯᒪᒐᒥ, ᐊᒻᒪᓗ ᒫᓐᓇ ᑲᑎᒪᔨᑐᐃᓐᓇᕐᓄᑦ ᑐᕌᖅᑎᑕᐅᔭᕆᐊᖃᓕᖅᐳᖅ. ᑭᖑᓪᓕᕐᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᖏᖁᕙᒃᑲ ᒪᓕᒐᓕᐅᕐᕕᒻᒦᑦᑐᑦ ᖁᔭᓈᖅᑕᐅᖁᓪᓗᒍ ᐊᑕᐅᓯᕐᒥᒃ 
ᐅᓪᓗᕐᒥᒃ ᑐᓴᖅᑎᑦᑎᒋᐊᖃᕐᓂᖓᑦ ᐊᐃᑉᐸᖏᓐᓂᒃ ᐅᖃᓕᒫᖅᑕᐅᓂᖓᓄᑦ ᒪᓕᒐᒃᓴᒧᑦ 7, ᒪᓕᒐᖅ 
ᐊᓯᔾᔨᖅᑕᐅᔭᕆᐊᓕᒃ ᓴᖅᑭᑎᑦᑎᓂᕐᒧᑦ ᒪᓕᒐᖅ, ᐅᖃᓕᒫᖅᑕᐅᒃᑲᓐᓂᕈᓐᓇᓕᕐᓗᑎ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᐅᔪᖅ ᑐᒃᓯᕋᖅᐳᖅ ᐊᖏᖅᑕᐅᖁᔨᓪᓗᓂ ᐊᐅᑉᐸᖏᓐᓂᒃ ᐅᖃᓕᒫᖅᑕᐅᓂᖓᓂᒃ 
ᒪᓕᒐᒃᓴᑉ 7. ᐊᖏᙱᑦᑐᖃᖅᐸ? ᐊᖏᖅᑐᐃᓐᓇᐃᑦ? ᐅᑲᓕᖅ. 
 
ᒪᓕᒐᒃᓴᖅ 7 - ᒪᓕᒐᖅ ᐊᓯᔾᔨᖅᑕᐅᖁᔭᐅᓪᓗᓂ ᓴᖅᑭᑎᑦᑎᓂᕐᒧᑦ ᒪᓕᒐᕐᒥᒃ - ᐊᐃᑉᐸᖏᓐᓂᒃ 

ᐅᖃᓕᒫᖅᑕᐅᓂᖓᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᑭᖑᕐᕕᖅᑕᐅᓪᓗᓂ ᐊᖓᔪᖅᑳᕐᒧᑦ 
ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒪᓕᒐᒃᓴᖅ 7, ᒪᓕᒐᖅ ᐊᓯᔾᔨᖅᑕᐅᖁᓪᓗᒍ ᓴᖅᑭᑎᑦᑎᓂᕐᒧᑦ ᒪᓕᒐᖅ, 
ᐅᖃᓕᒫᖅᑕᐅᓗᓂ ᐊᐃᑉᐸᖓᓂᒃ. ᐅᖃᖅᑎ, ᑖᓐᓇ ᒪᓕᒐᒃᓴᖅ ᐊᓯᔾᔨᖅᑎᑦᑎᒻᒪᑦ ᓴᖅᑭᑎᑦᑎᓂᕐᒧᑦ ᒪᓕᒐᕐᒥᒃ, 
ᐱᔪᓐᓇᑎᑦᑎᓗᓂ ᐊᒻᒪᓗ ᐊᑐᓕᕈᓐᓇᖅᑎᑦᑎᓪᓗᓂ  
 
ᖃᕋᓴᐅᔭᒃᑯᑦ ᑎᑎᕋᖅᓯᒪᔪᑦ ᐊᑐᖅᑕᐅᒍᓐᓇᓕᕐᓗᑎᑦ ᐃᖅᑲᖅᑐᐃᕕᒃᑯᑎᒍᑦ. ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᒃᑯᑦ): ᐊᖏᖅᑐᐃᓐᓇᐅᕙᑦ? ᓈᒻᒪᒃᓴᙱᑦᑐᑦ? ᐱᖁᔨᕗᖔᕈᑎ ᑲᔪᓯᔪᖅ. ᒪᓕᒐᒃᓴᖅ 7 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓯᒪᒻᒪᑦ, ᒫᓐᓇᐅᓕᖅᑐᖅ ᐃᓱᒪᒃᓴᖅᓯᐅᕈᑕᐅᙳᓱᓕᖅᐳᖅ ᑲᑎᒪᔨᑐᐃᓐᓇᕐᓄᑦ. ᐊᐃᑉᐸᖏᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 
 

ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 

ᑲᑎᒪᔾᔪᑎᒃᓴᖅ 19. ᑲᑎᒪᔾᔪᑎᒃᓴᑦ. ᒪᓕᒐᒃᓴᖅ 4, ᑮᓇᐅᔭᓄᑦ ᐊᑐᖅᑐᒃᓴᓄᑦ ᒪᓕᒐᖅ ᐃᕕᒍᑕᐃᓚᒃ 
ᐃᒃᓯᕙᐅᑕᕆᔭᐅᓗᓂ. 
 
ᐃᖅᓱᒃᑎ. 
 
>>ᒪᓕᒐᓕᐅᖅᑏᑦ ᕿᑲᑲᐃᓐᓇᖅᑐᑦ ᐱᒋᐊᖅᑐᑎᑦ 13:33 ᑲᔪᓯᒃᑲᓐᓂᖅᑐᑎᑦ 13:34 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐅᖃᖅᑎ: ᑲᑎᒪᒋᐊᓯᖁᕙᒃᑲ ᑲᑎᒪᔩᑦ. ᑲᑎᒪᔩᑦ ᐅᑯᓂᖓ ᑲᑎᒪᔾᔪᑎᒃᓴᖃᕋᑦᑕ: ᒪᓕᒐᒃᓴᖅ 4, ᑮᓇᐅᔭᓄᑦ 
ᐊᑐᖅᑐᒃᓴᓄᑦ ᒪᓕᒐᖅ, 2005-2006. ᑲᑎᒪᔩᑦ ᑕᒪᔅᓱᒃᒥᖓᑦ ᖃᓄᐃᓕᐅᕈᑎᖃᕈᒪᕙᑦ? ᑰᓕ. 
 
ᑰᓕ: ᐄ, ᐃᒃᓯᕙᐅᑕᖅ, ᕿᒥᕐᕈᓇᒍᒪᔭᕗᑦ ᐊᑭᑐᔫᑎᓄᑦ ᒥᒃᓴᐅᓴᒃᑕᐅᓯᒪᔪᑦ ᑮᓇᐅᔭᐃᑦ ᐊᑐᖅᑐᒃᓴᐃᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᖏᖃᑎᒌᒃᐱᑕ ᑲᒪᒋᓂᐊᕐᓗᒍ ᒪᓕᒐᒃᓴᖅ 4? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᐊᐱᕆᔪᒪᓕᖅᑕᕋ ᐊᖓᔪᖅᑳᖑᔪᖅ ᑲᒪᒋᔭᖃᖅᑐᖅ, ᓯᒪᐃᓚᒃ, ᐅᖃᐅᓯᕐᖓᐅᑎᖏᓐᓂᒃ 
ᐅᖃᖁᓪᓗᒍ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᓱᒃᐳᖓ ᐅᕙᓃᑦᑕᕆᐊᒃᓴᖅ ᐅᕙᖓ 
ᐱᓕᕆᕕᖓᓄᑦ 2005/2006 ᐊᑭᑐᔫᑎᓄᑦ ᐸᕐᓇᒍᑕᐅᔪᓄᑦ ᑲᑎᒪᑐᐃᓐᓇᖅᑎᓪᓗᒋᑦ. 
 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓪᓗ ᑐᒃᓯᕋᖅᑐᑦ $2.87 ᒥᓕᐊᓂᒃ ᐊᑭᑐᔪᑎᓄᑦ ᐸᕐᓇᒍᑕᐅᔪᒥᒃ 
2005/2006 ᐊᕐᕌᒍᒥ. ᐱᓕᕆᕕᐅᔪᑦ ᐊᑭᑐᔪᑎᓄᑦ ᐸᕐᓇᒍᑕᐅᔪᖅ ᐱᔾᔪᑎᖃᓪᓗᐊᑕᖅᑐᖅ ᐃᖏᕐᕋᔪᓕᕆᓂᕐᒧᑦ 
ᑐᕌᖓᔪᓂᒃ. 
 
ᑲᑎᑦᑐᒋᑦ $2.77 ᒥᓕᐊᓐ ᐅᕝᕙᓘᓐᓃᑦ 97%-ᖏᑦ ᑐᕌᖓᔪᑦ ᐃᖏᕐᕋᔪᓕᕆᓂᕐᒧᑦ ᐱᔾᔪᑎᒋᓪᓗᒍ ᑕᒪᓐᓇ 
ᐊᒃᓱᕈᐊᕆᔭᐅᕙᓪᓕᐊᓂᖓᓄᑦ. 75%-ᖏᑦ ᐱᓕᕆᕕᐅᔪᑦ ᐊᑭᑐᔫᑎᓄᑦ ᐊᖏᕈᑕᐅᓯᒪᔪᑦ ᑐᕌᖓᓂᐊᖅᑐᑦ 
ᓄᓇᓕᐅᔪᓂ ᑐᕌᖓᔪᓄᑦ ᐱᓕᕆᐊᓄᑦ. ᑲᑎᑦᑐᒋᑦ 25% ᐸᕐᓇᒍᑕᐅᓯᒪᔪᑦ ᖃᓄᖅᑑᓂᕐᒧᑦ ᐸᕐᓇᓂᕐᒧᑦ ᑕᒫᓂ 
ᓄᓇᕗᓕᒫᒥ. ᐊᒥᓱᑦ ᓄᓇᓕᐅᔪᑦ ᐱᔭᕆᐊᖃᕐᒪᑕ ᓄᓇᓯᐅᑎᓂᒃ ᐊᖏᔫᑎᓂᒃ ᐃᒪᐃᑦᑐᑦ ᐅᓯᓕᕐᓲᑦ, ᖃᑦᑎᕈᑎᑦ, 
ᒪᓂᖅᑭᒃᓴᐅᑎᑦ ᐊᒻᒪ ᐸᐅᑏᔭᐃᔾᔪᑎᐅᔪᑦ ᑲᒪᔾᔪᑕᐅᓂᐊᕐᓗᑎᒃ ᐊᑐᕆᐊᓄᑦ ᐊᒻᒪᓗ ᖃᖓᑕᓲᒃᑯᕕᐅᔪᓄᑦ. 
 
ᑲᑎᓕᒫᖅᑐᒋᑦ $1.59 ᒥᓕᐊᓐ ᐱᖃᓯᐅᔾᔭᐅᓯᒪᒃᐸᑦ ᐊᑭᑐᔫᑎᓄᑦ ᐸᕐᓇᒍᑕᐅᔪᓂᒃ ᑕᐃᒪᐃᑦᑐᓄᑦ ᓄᓇᓯᐅᑎᓄᑦ. 
ᐱᓕᕆᕕᒋᔭᕗᑦ, ᑲᒪᔭᕆᐊᖃᕋᑦᑕ ᐱᐅᑎᑕᐅᓂᖏᓐᓄᑦ ᑕᒪᒃᑯᐊ ᒥᑦᑕᕐᕕᐅᔪᑦ ᐊᒻᒪ ᑕᒪᒃᑯᐊ ᑭᓱᓕᕆᔾᔪᑎᖏᑦ. 
 
ᐸᕐᓇᓂᐅᔪᖅ ᓴᓇᒋᐊᕐᓂᕐᒧᑦ ᑲᒪᒋᔭᐅᕙᒃᑐᑦ ᖃᓄᐃᓐᓂᖏᓐᓄᑦ ᒥᑦᑕᕐᕕᐅᔪᑦ ᐊᒻᒪ ᖃᓄᑎᒋ 
ᐊᑯᓂᐅᓂᐊᕐᓂᖏᓐᓄᑦ. 2005/06 ᐊᑭᑐᔫᑎᓄᑦ ᐸᕐᓇᒍᑕᐅᔪᖅ ᐱᖃᓯᐅᔾᔨᔪᖅ $125 ᑕᐅᓴᓂ 
ᓴᓇᒋᐊᖅᑕᐅᔭᕆᐊᖃᕐᓂᖓᓄᑦ ᖃᖓᑕᓲᓄᑦ ᓄᖅᑲᖓᕕᐅᔪᖅ ᐊᐅᓱᐃᑦᑐᒥ. ᑕᒪᓐᓇ ᐊᕐᕋᒍᒐᓴᓐᓄᑦ 
ᑲᒪᒋᔭᐅᓂᐊᖅᑐᖅ ᐊᑭᑐᔪᓄᑦ ᐱᓕᕆᐊᒧᑦ ᐋᖅᑮᓂᐊᖅᑐᑦ $925 ᑕᐅᓴᓐ ᐸᕐᓇᒍᑕᐅᓯᒪᔪᓂ ᐊᑭᓕᕆᐊᖃᖅᑐᓂ 
ᐅᑭᐅᓂᒃ ᐱᖓᓱᓂ ᖃᐃᕙᓪᓕᐊᔪᓂᒃ. 
 
ᓄᓇᓕᐅᔪᑦ ᓯᓚᑖᓄᑦ ᐊᑐᕆᐊᖑᔪᑦ, ᓄᓇᓕᓐᓂ ᐊᑐᕆᐊᖑᔪᑦ, ᐱᓱᕕᐅᔪᓪᓘᓐᓃᑦ ᓄᓇᓕᓐᓃᖓᖓᔪᑦ 
ᖃᓂᒋᔭᖏᓐᓄᑦ ᐱᖃᓯᐅᑎᓪᓗᒋᑦ ᖃᓄᐃᓕᐅᕈᓘᔭᕐᕕᐅᔪᑦ, ᑐᐱᕐᕕᐅᔪᑦ ᐊᒻᒪ ᖃᒻᒪᒥᓂᖃᕐᕕᐅᔪᑦ. ᑕᒪᒃᑯᐊ 
ᑕᐃᒪᐃᑦᑐ ᐱᑕᖃᕆᐊᖃᓪᓚᕆᒻᒪᑕ ᐊᑐᐃᓐᓇᖃᕈᓐᓇᖁᓪᓗᒋᑦ ᓄᓇᓕᓐᓄᑦ ᖃᓂᑦᑐᓂᒃ ᐊᑐᐃᓐᓇᐅᔪᓐᓇᕐᓗᑎᒃ 
ᐃᒪᕐᒧᑦ ᓯᑯᒧᓪᓘᓐᓂᑦ ᐃᖃᓗᒐᓱᐊᕐᓂᐊᖅᑎᓪᓗᒋᑦ, ᐊᖑᓇᓱᓐᓂᐊᑎᓪᓗᒋᑦ ᐊᒻᒪ ᐊᓯᖏᓐᓂᒃ ᐳᓚᕋᑦᑐᓕᕆᓂᕐᒧᑦ 
ᑐᕌᖓᔪᓄᑦ. 
 
ᐱᓕᕆᕕᐅᔪᖅ ᓇᓗᓇᐃᕐᓯᓯᒪᔪᑦ $150 ᑕᐅᓴᓂᒃ ᐊᑭᑐᔪᓄᑦ ᐸᕐᓇᒍᑎᒋᔭᖏᓐᓂᒃ ᓄᓇᓕᐅᔪᑦ ᓯᓚᑖᓄᑦ 
ᐊᑐᕆᐊᓄᑦ. ᑕᒪᓐᓇ ᒪᓕᒃᑐᖅ ᐱᓕᕆᕕᒋᔭᒪᑦ ᐊᖏᕐᓯᒪᓂᖓᓄᑦ ᓴᓇᒋᐊᖅᑕᐅᓂᖏᓐᓄᑦ ᓄᓇᓕᐅᔪᑦ 
ᓯᓚᑖᓄᖓᔪᑦ ᐊᑐᕆᐊᖑᔪᑦ ᐋᖅᑭᒃᓯᒪᓂᖏᓐᓄᑦ  



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓄᓇᓕᓐᓂ ᐊᒻᒪ ᐱᕕᖃᖅᑎᑦᑎᒃᑲᓂᕐᓂᕐᒧᑦ ᑮᓇᐅᔭᓕᐅᕈᑕᐅᔪᓐᓇᕋᔭᖅᑐᓄᑦ ᓄᓇᓕᖁᑎᑦᑎᓐᓄᑦ ᐊᖅᑯᑎᖃᕐᓗᑎᒃ 
ᐳᓚᕋᑦᑐᓕᕆᓂᕐᒥᒃ, ᐊᓯᕙᖃᑦᑕᕐᓂᕐᒧᑦ ᐊᒻᒪᓗ ᐃᖃᓗᒐᓱᐊᕐᓂᕐᒥᒃ. 
 
ᖃᓄᖅᑑᓂᕐᒧᑦ ᐸᕐᓇᒍᑕᐅᔪᑦ ᐊᖅᑯᑎᓄᑦ ᑕᑭᔪᓄᑦ ᐱᓕᕆᐊᓄᑦ ᑲᑐᔾᔭᐅᓪᓗᓂ ᐱᓕᕆᐊᖑᒻᒪᑦ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᐃᖏᕐᕋᔪᓕᕆᓂᕐᒧᑦ ᑐᕌᖓᔪᓂᒃ ᐊᒻᒪᓗ ᖃᐅᔨᓴᕈᑕᐅᖃᑦᑕᕐᓯᒪᔪᑦ ᒪᓕᒃᑐᑎᒃ ᓄᓇᕗᒻᒥ 
ᐃᖏᕐᕋᔪᓕᕆᓂᕐᒧᑦ ᐸᕐᓇᓂᕐᒧᑦ ᐱᑕᖃᕆᐊᖃᕐᓂᖏᓐᓄᑦ. ᑲᓇᑕᐅᑉ ᒐᕙᒪᒃᑯᖏᑦ ᑐᓂᓯᕙᒃᑐᑦ 66.6%-ᓂᒃ 
ᐊᑭᖏᓐᓂᒃ ᐊᒻᒪᓗ ᖃᐅᔨᓴᕐᓂᕐᒧᑦ ᑲᓇᑕᐅᑉ ᒐᕙᒪᒃᑯᖏᑦ ᐃᑲᔪᖅᐸᒃᑐᑦ ᓇᑉᐸᓪᓕᐊᖏᓐᓂᒃ. 2005/06, 
ᐱᓕᕆᕕᒋᔭᕗᑦ ᐃᑲᔪᕐᓂᐊᖅᑐᑦ $450 ᑕᐅᓴᓂᒃ ᑕᕝᕗᖓ ᑲᑐᔾᔭᐅᔪᒧᑦ ᐱᓕᕆᐊᒧᑦ. 
 
ᒫᓐᓇᐅᔪᖅ ᐱᓕᕆᕕᐅᔪᖅ ᓇᓗᓇᐃᕐᓱᐃᓯᒪᓕᖅᑐᖅ ᐅᑯᓂᖓ ᐱᓕᕆᐊᖑᓂᐊᖅᑐᓂᒃ ᓯᕗᓪᓕᐅᔾᔭᐅᔭᕆᐊᖃᖅᑐᓂᒃ 
ᒪᓕᓪᓗᒋᑦ ᐸᕐᓇᒍᑕᐅᔪᑦ ᐊᖅᑯᑎᓄᑦ ᓄᓇᓖᑦ ᓯᓚᑖᓂ ᐋᖅᑭᒃᓯᒪᓂᖏᓐᓄᑦ ᐱᓕᕆᐊᒧᑦ, ᓲᕐᓗ ᒫᓐᓇᐅᔪᖅ 
ᑕᐃᒪᐃᒻᒪᑦ ᐊᒻᒪ ᐱᔭᕇᖅᑕᐅᔪᒫᕐᓂᐊᖅᑐᓂ ᐊᕐᕌᒍᖓᓂ 2005/06. ᐅᑯᐊᖑᔪᑦ ᒥᑦᑎᒪᑕᓕᒻᒥ ᖃᖓᑕᓲᒃᑯᕕᖓ. 
ᓴᓪᓕᓂ ᖃᖓᑕᓲᒃᑯᕕᖓ ᐊᒻᒪ ᐅᖅᓱᖅᑑᒥ ᖃᖓᑕᓲᒃᑯᕕᖓ. 
 
ᑲᑎᑦᑐᒋᑦ $100 ᑕᐅᓴᓐ ᐱᖃᓯᐅᔾᔭᐅᓯᒪᒻᒥᔪᖅ 2005/06 ᐊᑭᑐᔫᑎᓄᑦ ᐸᕐᓇᒍᑕᐅᔪᑦ ᕿᖓᐅᒻᒥ ᐅᒥᐊᒃᑯᕕᖓᓂ 
ᐊᒻᒪᓗ ᐊᑐᕆᐊᒧᑦ ᐱᓕᕆᐊᒧᑦ. ᓄᓇᕗᑦ ᒐᕙᒪᒃᑯᖏᑕ ᐃᑲᔪᕈᑎᖏᑦ ᑮᓇᐅᔭᖃᖅᑎᑦᑎᓗᑎᒃ ᓇᒻᒪᒃᑲᔭᕐᒪᖓ 
ᖃᐅᔨᓴᕐᓂᑦᒃᒧ ᐊᒻᒪᓗ ᐊᕙᑎᒧᑦ ᖃᐅᔨᓴᕐᓂᕐᒧᑦ ᑐᕌᖓᑎᑕᐅᔪᓂᒃ ᐱᕙᓪᓕᐊᑎᑕᐅᓂᖏᓐᓄᑦ ᐃᑎᔪᒥ 
ᐅᒥᐊᒃᑯᕕᖃᕐᓂᕐᒧᑦ ᕿᖓᐅᒻᒥ ᐊᒻᒪ ᓴᓇᔭᐅᓂᖓᓄᑦ ᑕᑭᓂᖃᖅᑐᖅ 295 km ᐊᕐᕌᒍᓕᒫᖅ ᐊᑐᕆᐊᖑᒐᔭᖅᑐᖅ 
ᐊᑯᕐᖓᓐᓂ ᐅᒥᐊᒃᑯᕕᐅᑉ ᐊᒻᒪ ᐅᔭᕋᓐᓂᐊᕐᕕᐅᔪᑉ, ᐊᒻᒪ ᐊᑐᐃᓐᓇᐅᒐᔭᕆᓪᓗᓂ ᑕᒪᒃᑯᓄᖓ ᒫᓐᓇᐅᔪᖅ 
ᐅᔭᕋᓐᓂᐊᕐᕕᐅᔪᓄᑦ ᓄᓇᕗᒻᒥ ᓄᓇᑦᓯᐊᕐᒥᓗ. 
 
39.7 km ᐊᖅᑯᑎᐅᔪᖅ ᐃᒃᐱᐊᕐᔪᒃ-ᓇᓂᓯᕕᒃ ᐊᑐᕆᐊᖓ ᐊᑐᕆᐊᑐᐊᖑᕗᖅ ᐊᑯᕐᖓᓐᓂ ᓄᓇᓕᐅᔪᓄᑦ 
ᐃᒃᐱᐊᕐᔪᒻᒧᑦ, ᐊᒻᒪᓗ ᓇᓂᓯᕕᒧᑦ ᐊᒻᒪᓗ ᓇᓂᓯᕕᒻᒧᑦ ᖃᖓᑐᓲᒃᑯᕕᖓᓄᑦ. ᖃᓄᐃᑦᑑᓕᕐᓂᖓ ᐊᑐᕆᐊᖓᑕ 
ᐱᐅᒍᓐᓃᐸᓪᓕᐊᑐᐃᓐᓇᖅᓯᒪᕗᖅ ᐊᕐᕌᒎᒐᓴᐅᓕᖅᑐᓂᑦ ᐊᒻᒪᓗ ᐊᑐᖅᐸᑦᑐᑦ ᐃᓱᒫᓘᑎᖃᖅᑯᑦ ᐱᔾᔪᑎᖃᕐᑐᑎᑦ 
ᐊᑦᑕᓇᕐᓂᖓᓄᑦ ᐊᒻᒪᓗ ᓄᓇᓯᐅᑎᓂᑦ ᓱᕋᔅᓴᐃᓂᖏᓐᓄᑦ ᖃᐅᔨᒃᑲᖅᑕᐅᓯᒪᕗᑦ ᐱᓕᕆᕕᐅᔪᓄᑦ. 
ᒫᓐᓇᒫᖑᓚᐅᖅᑐᒥᑦ ᖃᐅᔨᓵᖑᔪᒥᑦ ᖃᐅᔨᒃᑲᐃᓯᒪᕗᑦ ᐊᒥᓲᔪᓂᑦ ᓱᕋᑉᐸᓪᓕᐊᓂᖏᓐᓄᑦ, ᓄᖑᑉᐸᓪᓕᐊᓂᖏᓐᓄᑦ, 
ᑯᕝᕕᕕᖃᑦᑎᐊᖏᓐᓂᖏᓐᓄᑦ ᐊᒻᒪᓗ ᓄᖑᐸᓪᓕᐊᒻᒪᕆᓐᓂᖓᓄᑦ ᐊᑐᕆᐊᖑᔪᒥᑦ. ᐊᖏᔪᓄᑦ ᑮᓇᐅᔭᐃᑦ 
ᐊᑐᖅᑕᐅᔪᔅᓴᓂᑦ ᐸᕐᓇᐅᑎᐅᔪᒥᑦ $100-ᑕᐅᓴᓐ ᐊᑐᖅᑕᐅᓂᐊᕐᓗᓂ ᐃᓚᖏᓐᓄᑦ ᖃᖓᑐᓲᑯᕕᓐᓄᑦ ᐱᓕᕆᐊᖑᔪᑦ 
ᐱᒋᐊᖅᑕᐅᓂᐊᖅᑐᓂᑦ ᐋᖅᑭᒋᐊᕈᑎᐅᑲᐃᓐᓇᓂᐊᖅᑐᓂᑦ ᐊᑐᕆᐊᖑᔪᓄᑦ ᓱᕋᔅᓯᒪᓛᖑᔪᓄᑦ. 
 
ᐃᒃᓯᕙᐅᑖᖅ, ᐅᖃᕆᐊᓕᕋᑖᖅᑎᓪᓗᖓ, ᐅᖃᖅᑲᐅᒐᒪ 97%ᒍᔪᑦ ᐱᓕᕆᕕᒻᒥ ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ 
ᐃᖏᕐᕋᔪᓕᕆᔨᒃᑯᑦ ᐊᖏᔪᓄᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐸᕐᓇᐅᑎᖏᑦ ᑐᕌᖓᕗᑦ ᐃᖏᕐᕋᔪᓕᕆᔨᒃᑯᓐᓄᑦ. 
3%ᒋᔭᖓ ᑐᕌᖓᓪᓗᓂᑦ ᐱᖓᓱᓄᑦ ᐱᓕᕆᐊᖑᔪᓄᑦ: 2005-06, ᑮᓇᐅᔭᐃᑦ ᐱᕈᖅᐸᓪᓕᐊᔾᔪᑎᐅᒐᓱᑦᑐᒧᑦ $25-
ᑕᐅᓴᓐ ᓄᓇᕗᒻᒧᑦ ᓴᓇᕙᑦᑐᓄᑦ ᓄᐊᑦᑎᕕᐅᔪᒥᑦ ᑲᔪᓯᓂᐊᖅᑯ. ᑖᓐᓇ ᐱᕈᖅᐸᓪᓕᐊᔾᔪᑎᐅᒐᓱᐊᖅᑯ 
ᐱᓗᐊᕈᑎᖃᕐᓂᐊᖅᑯ ᓂᐅᕕᕐᓂᕐᒥᑦ ᓴᓇᙳᐊᖅᑎᐅᔪᓂᑦ ᓄᓇᕗᒻᒥ ᑕᑯᔅᓴᐅᑎᑕᐅᓂᐊᖅᑐᓂᑦ ᒐᕙᒪᒃᑯᑦ 
ᐊᓪᓚᕕᖏᓐᓂ.  
 
ᐳᓚᕋᖅᑐᓕᕆᔨᒃᑯᓪᓗ ᐱᒻᒪᕆᐅᔪᒥᑦ ᐊᑑᑎᖃᕐᖓᑕ, ᐳᓚᕋᑦᑎᑐᐃᓐᓇᐅᖏᑦᑐᓄᑦ ᐅᐸᔅᓯᕙᑦᑐᓄᑦ ᐃᓕᓐᓂᐊᕐᑐᓄᑦ 
ᓄᓇᓕᓐᓂ, ᑭᓯᐊᓂᑦᑕᐅᖅ ᐃᑲᔪᖅᑐᐃᔪᒥᑦ ᓄᓇᓕᓐᓂ ᖃᓄᐃᓕᐅᕈᑎᐅᔪᓂᑦ. ᑲᑎᑦᑐᒋᑦ $50-ᑕᐅᓴᓐ 
ᐋᖅᑭᑦᑕᐅᓯᒪᕗᑦ 2005-06 ᐊᖏᔪᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᑐᕌᖅᑎᑕᐅᓯᒪᕗᑦ ᓄᓇᕗᒻᒥ 
ᐳᓚᕋᑦᑐᓕᕆᔨᒃᑯᓐᓄᑦ.  
 
ᑭᖑᓪᓕᖅᐹᒥ, $25-ᑕᐅᓴᓐ ᑐᕌᖅᖓᕗᑦ ᓂᐅᕕᕐᓂᕐᒥᒃ ᕘᑎᓂᑦ ᐊᒻᒪᓗ ᐊᑐᖅᑕᐅᕙᑦᑐᓂᑦ ᓄᑖᕈᖅᑎᒋᐊᕐᓯᓂᕐᒥᑦ 
ᐊᒻᒪᓗ ᐱᐅᓯᕚᓪᓕᑎᑦᑎᓂᕐᒥᑦ ᐳᓚᕋᑦᑐᓕᕆᔨᒃᑯᓐᓄᑦ. 

ᐃᒃᓯᕙᐅᑖᖅ, ᑕᒪᓐᓇ ᐸᕐᓇᐅᑕᐅᔪᖅ ᐊᑐᖅᑎᐊᑎᑦᑎᒻᒪᕆᑉᐳᖅ ᐅᓪᓗᒥᒧᑦ ᐊᑐᐃᓐᓇᐅᔪᓄᑦ ᐅᖃᖅᓯᒪᑦᑎᐊᕐᑐᒧᑦ 
ᐃᑲᔪᖅᑕᐅᒋᐊᓕᖏᓐᓄᑦ ᓄᓇᓕᓐᓂ ᑕᕝᕙᓂ ᐱᓕᕆᕕᐅᔪᒥᑦ ᐱᔭᐅᔭᕆᐊᓕᖏᓐᓂ. ᐊᓱᐃᓪᓛᒃ, ᐊᒥᓱᒃᑲᓂᒻᒪᕆᓐᓂ 
ᐱᔭᕆᐊᓕᓐᓂ ᖃᓄᐃᓕᐅᕈᑕᐅᔭᕆᐊᖃᖅᑯ ᐱᔪᓐᓇᖅᓯᖁᓪᓗᒋᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ 
ᐃᖏᕐᕋᔪᓕᕆᔨᒃᑯᓐᓄᑦ ᓯᕗᓪᓕᐅᑎᑕᐅᔪᓐᓇᖁᓪᓗᒋᑦ. 
 
ᐊᖓᔪᖅᑳᖑᓪᓗᖓ, ᑲᔪᓰᓐᓇᓂᐊᖅᑯᖓ ᐊᔅᓱᕉᑎᖃᕐᓗᖓ ᐃᖅᑲᓇᐃᔭᖃᑎᖃᕐᓗᖓ ᑲᓇᑕᒥ ᒐᕙᒪᒃᑯᓐᓂ 
ᕿᓂᕐᓂᕐᒥᑦ ᐊᑐᕈᓐᓇᑕᑦᑎᓐᓂ ᑮᓇᐅᔭᓂᑦ ᐱᕙᓪᓕᐊᓂᕐᒥᑦ ᑖᒃᑯᐊ ᐱᔭᕆᐊᓕᕗᑦ ᐱᔪᓐᓇᖅᓯᕙᓪᓕᐊᖁᓪᓗᒋᑦ 
ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ ᐃᖏᕐᕋᔪᓕᕆᔨᒃᑯ ᐊᑐᖅᑕᐅᔭᕆᐊᓕᓐᓂ ᓄᓇᓕᓐᓂ, ᑕᒪᓐᓇ ᐱᒻᒪᕆᐅᖃᑕᐅᑎᓪᓗᒍ 
ᒪᑭᒪᓂᕆᔪᓐᓇᑕᑦᑎᓐᓂ ᐊᒻᒪᓗ ᐃᓅᖃᑎᖃᑦᑎᐊᓂᕐᒥᑦ. 
 
ᖁᕕᐊᒋᔭᖃᕐᓂᐊᖅᑯᖓ ᑭᐅᒐᓱᐊᕐᓗᖓ ᒪᓕᒐᓕᐅᑎᒻᒪ ᐊᐱᖅᑯᓯᕆᓂᐊᖅᑕᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᒪᐃᓚᒃ. ᐊᐱᖅᓱᖅᑕᐅᔪᓐᓇᕐᓂᑦ ᐊᐱᖅᓱᖅᑕᐅᕕᒨᖁᔨᕖᑦ? 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᐄ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᑲᑎᒪᔨᕋᓛᖑᔪᑦ ᐊᖏᖅᑳᑦ ᐊᐱᖅᓱᖅᑕᐅᔪᓐᓇᕐᑐᓂᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᖅᓱᒃᑎ, ᐃᓯᖅᑎᔪᓐᓇᖅᑭᒌᑦ ᐊᐱᖅᓱᕐᑕᐅᓂᐊᖅᑐᑦ? 
 
ᒥᔅᑕ ᒥᓂᔅᑕ, ᐅᖃᐅᓯᕆᑲᐃᓐᓇᒃᑭ ᑭᒃᑰᒻᒪᖔᑕ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓴᐅᒥᓐᓂ, ᑐᖏᓕᕋ ᐱᕙᓪᓕᐊᔪᓕᕆᔨᒃᑯᓐᓂ ᐊᒻᒪᓗ 
ᐃᖏᕐᕋᔪᓕᕆᔨᒃᑯᓐᓂ; ᐋᓕᒃᔅ ᑳᒻᐳᓪ, ᐊᒻᒪᓗ ᑕᓕᖅᐱᓐᓂ ᐊᐃᕇᓐ ᐋᑕᒻᔅ; ᐊᐅᓚᑦᑎᔨᐅᔪᖅ ᑮᓇᐅᔭᓕᕆᔨᕕᖓᑕ 
ᐊᒻᒪᓗ ᐊᑐᖅᑕᐅᔭᕆᐊᓕᓐᓂ ᐱᓕᕆᕕᖓᓂ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒥᓂᔅᑕ. ᐃᒃᓯᕙᐅᑕᖅ ᑲᑎᒪᔨᕋᓛᖑᔪᒧᑦ ᐅᖃᐅᓯᔅᓴᖃᖅᑳ? ᑰᓕ. 
 
ᑰᓕ: ᐄ. ᖁᔭᓐᓇᒦᒃ. ᐄ, ᐱᑕᖃᖅᑯᒍᑦ (ᑐᓵᔨᒃᑯᑦ): ᓯᕗᓪᓕᖅᐹᒥ, ᑐᙵᓱᑦᑎᒍᒪᕙᕋ ᒥᓂᔅᑕᐅᔪᖅ, ᑐᖏᓕᖓ, 
ᐊᒻᒪᓗ ᐊᐅᓪᓚᑎᔨᐅᔪᖅ ᑮᓇᐅᔭᓕᕆᔨᖏᓐᓄᑦ. 
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᔪᓄᑦ ᐊᑐᖅᑕᐅᔭᕆᐊᓕᓐᓄᑦ ᓄᓇᓕᓐᓂ, 
ᐃᓪᓗᓕᕆᔨᕐᔪᐊᑯᓐᓄᑦ, ᐊᒻᒪᓗ ᐱᕙᓪᓕᐊᔪᓕᕆᔨᒃᑯᓐᓄᑦ, ᖁᕕᐊᑉᐳᖓ ᐊᑐᐃᓐᓇᐅᑎᑦᑎᓂᐊᕋᒪ 
ᒪᑐᐃᕈᑎᒋᓂᐊᖅᑕᑎᓐᓂ ᖃᐅᔨᓵᖃᕐᑎᓪᓗᑕ 2005-06 ᐊᖏᔪᓄᑦ ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᐱᓕᕆᕕᒻᒧᑦ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ. 
 
ᑲᑎᒪᔨᕋᓛᖑᔪᑦ ᐱᔪᓐᓇᖅᓯᓚᐅᕐᖓᑕ ᑲᑎᖃᑎᖃᕆᐊᔅᓴᖅ ᒥᓂᔅᑕᐅᔪᒥᑦ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ 
ᐃᖏᕐᕋᔪᓕᕆᔨᒃᑯᓐᓄᑦ ᓰᑏᕝᕙᐅᑎᓪᓗᒍ ᖃᐅᔨᓵᖃᕐᓂᐊᑎᓪᓗᖏᑦ ᐆᑦᑑᑎᐅᔪᖅ 2005-06 ᐊᖏᔪᓄᑦ ᑮᓇᐅᔭᐃᑦ 
ᐊᑐᖅᑕᐅᔪᔅᓴᓄᑦ. 

ᑲᑎᒪᔨᐅᖃᑕᐅᔪᑦ ᐃᓱᒫᓚᓘᑎᖃᕐᒪᑕ ᓇᓗᓇᐃᔭᑦᑎᐊᖅᓯᒪᔪᓂᒃ ᑐᑭᓯᒋᐊᕈᑎᑕᖃᓚᐅᙱᒻᒪᑦ ᑮᓇᐅᔭᓂᒃ 
ᒐᕙᒪᑐᖃᒃᑯᓐᓂᑦ ᐱᓕᕆᐊᓄᑦ ᐱᔪᓐᓇᕋᔭᖅᑐᓂᒃ ᐸᕐᓇᒍᑕᐅᔪᖅ ᐊᖅᑯᑎᖏᑦ ᓄᓇᓖᑦ ᓯᓚᑖᓂ 
ᐋᖅᑭᒃᓯᒪᓂᖏᓐᓄᑦ ᐱᓕᕆᐊᖓᓄᑦ. ᑲᑎᒪᔨᕋᓛᖑᖃᑕᐅᔪᑦ ᓂᕆᐅᓐᓂᖃᖅᐳᑦ ᕿᒥᕐᕈᖃᑎᒋᔭᐅᒐᔭᕐᓗᑎᑦ 
ᓇᓗᓇᐃᔭᑦᑎᐊᖅᓯᒪᔪᒃᑯᑦ ᑐᑭᓯᒋᐊᕈᑎᐅᔪᑦ ᐊᕐᕌᒍᑕᒫᖑᔪᑦ ᐊᑭᓕᕆᐊᖃᕋᔭᖅᑐᓂᒃ ᐱᔪᓐᓇᕐᓂᕆᒐᔭᖅᑕᖏᓐᓂᓪᓗ 
ᐱᓕᕆᐊᖑᔪᑦ ᓯᕗᓂᒃᓴᑦᑎᐊᑦᑎᓐᓂ. 
 
ᐃᒃᓯᕙᐅᑕᖅ, ᑲᑎᒪᔨᕋᓛᖑᖃᑕᐅᔪᑦ ᕿᒥᕐᕈᒍᒪᕗᑦ ᓄᓇᕗᑦ ᒐᕙᒪᒃᑯᖏᑕ ᐅᔭᕋᓐᓂᐊᕐᓂᕐᒧᑦ ᐸᕐᓇᒍᑎᖓᓂᒃ, 
ᐊᕐᕌᒎᓛᖅᑐᒥᒃ. ᐅᔭᕋᓐᓂᐊᕐᓂᐅᔪᖅ ᐱᕙᓪᓕᐊᑎᑦᑎᓂᖃᕈᓐᓇᕐᒪᑦ ᐃᖅᑲᓇᐃᔮᖅᑖᖅᑎᑦᑎᔪᓐᓇᖅᑐᓂᓗ 
ᓄᓇᕘᓕᒫᒥ. 
 
ᑲᑎᒪᔨᕋᓛᖑᖃᑕᐅᔪᑦ ᐃᓱᒫᓘᑎᖃᖅᐳᑦ ᓱᖅᑯᐃᓇᑦᑎᐊᙱᓐᓂᖏᓐᓂᒃ ᑮᓇᐅᖅᑖᖅᑎᑕᐅᔪᓐᓇᕐᓂᖏᑕ 
ᐊᑐᕆᐊᖑᒐᔭᖅᑐᓄᑦ ᓄᓇᓕᐅᔪᑦ ᓯᓚᑖᓂᒃ. ᑲᑎᒪᔨᕋᓛᖑᔪᑦ ᐃᑲᔪᖅᓱᐃᕗᑦ ᒥᓂᔅᑕᐅᔪᒥᒃ 
ᓇᓗᓇᐃᔭᑦᑎᐊᖅᓯᒪᔪᓂᒃ ᑐᓂᐅᖅᑲᐃᖁᔭᐅᓪᓗᓂ ᕼᐊᒻᒪᓚᒃᑯᑦ ᑲᑎᒪᔨᖏᓐᓄᑦ ᑐᒃᓯᕋᕈᑎᑉ ᐊᐅᓚᓂᖓᓂᒃ ᑕᒪᔅᓱᒪ 
ᑮᓇᐅᔭᖅᑖᕈᓐᓇᕐᓂᖏᓐᓂᒃ ᖃᐅᔨᒪᓇᑦᑎᐊᖁᓪᓗᒍ ᑕᒪᒃᑯᐊ ᐃᓛᒃᑯᑦ ᓄᓇᓕᐅᔪᑦ ᑐᑭᓯᐅᒪᑦᑎᐊᕋᓗᐊᕐᒪᖔᑕ 
ᐊᐅᓚᓂᖓᓂᒃ. 
 
ᐃᒃᓯᕙᐅᑕᖅ, ᑲᑎᒪᔨᕋᓛᑦ ᐃᓱᒫᓘᑎᖃᖅᐳᑦ ᑮᓇᐅᔭᖃᖅᑎᑕᐅᕙᙱᒻᒪᑕ ᑭᕙᓪᓕᖅ-ᒫᓂᑑᕙᒧᑦ 
ᐊᑐᕆᐊᓕᐅᖅᑕᐅᓂᖓᓂᒃ ᐱᓕᕆᕝᕕᑉ ᑕᓪᓕᒪᓂᒃ ᐱᖁᑎᖏᑦ ᐊᑭᑐᔫᑎᓄᑦ. ᑲᑎᒪᔨᕋᓛᑦ ᑐᑭᓯᒻᒪᑕ 
ᖃᐅᔨᓴᖅᑕᐅᕙᓪᓕᐊᓂᖓᓂᒃ ᓴᖅᑭᖅᑕᐅᔪᓐᓇᕋᔭᕋᓗᐊᕐᒪᖔᖅ ᐊᒻᒪᓗ ᑮᓇᐅᔭᑉ ᐊᒥᓲᓂᖏᑦ ᑐᓂᔭᐅᔪᒫᖅᑐᑦ 
ᑐᙵᕕᕋᔭᕐᑕᒪ ᖃᐅᔨᓴᖅᑕᐅᓂᖏᑦ ᒪᓕᓪᓗᒋᑦ. ᑭᓯᐊᓂᓕ ᑲᑎᒪᔨᕋᓛᑦ ᐃᓱᒫᓘᑎᖃᖅᐳᑦ ᐋᖅᑭᒃᓯᒪᓂᕆᔭᐅᔪᑦ 
ᐊᒥᓱᑦ ᖃᐅᔨᓴᖃᑦᑕᖅᓯᒪᔪᑦ ᓴᖅᑮᑦᑎᐊᕈᓐᓇᙱᒻᒪᑕ ᓈᒻᒪᒃᑲᔭᖅᑐᓂᒃ ᐊᑐᖅᑕᐅᔪᓐᓇᕋᔭᖅᑐᓂᒃ. ᑲᑎᒪᔨᕋᓛᑦ 
ᓂᕆᐅᓐᓂᖃᖅᐳᓪᓗ ᕿᒥᕐᕈᓛᕐᓂᐊᕐᓂᖏᓐᓂᒃ ᖃᐅᔨᓴᖅᑕᐅᓂᕆᔭᐅᔪᒥᒃ ᐱᔭᕇᖅᑕᐅᑉᐸᑕ ᓴᖅᑭᖅᑎᑕᐅᑉᐸᑕᓗ 
ᑭᕙᓪᓕᖅ-ᒫᓂᑑᕙ ᐊᑐᕆᐊᓕᐅᖅᑕᐅᓂᖓᓂᒃ. 
 
(ᑐᓵᔨᒃᑯᑦ) ᑲᑎᒪᔨᕋᓛᖑᔪᑦ ᖃᐅᔨᓚᐅᕐᒪᑕ ᑮᓇᐅᔭᑦ ᐊᐅᓪᓛᖅᑕᐅᓂᒥᓂᖏᓐᓂᒃ ᐃᑎᔪᒥᒃ ᐅᒥᐊᒃᑯᕕᖃᕐᓂᕐᒧᑦ 
ᖃᐅᔨᓴᖅᑕᐅᓂᖏᓐᓄᑦ ᐃᖃᓗᓐᓂ. ᑲᑎᒪᔨᕋᓛᑦ ᑲᔪᖏᖅᓴᐃᕗᑦ ᒥᓂᔅᑕᒥᒃ ᒐᕙᒪᑐᖃᒃᑯᓐᓄᑦ 
ᐊᔭᐃᕆᒋᐊᒃᑲᓐᓂᖁᔨᓪᓗᑎᑦ ᑮᓇᐅᔭᖅᑖᖅᑎᑕᐅᒍᒪᔾᔪᑎᓂᒃ ᑲᔪᖏᖅᓴᐃᒃᑲᓐᓂᖁᔨᓪᓗᑎᑦ ᐱᓕᕆᐊᓂᒃ ᐊᖏᔪᓂᒃ 
ᓲᕐᓗᒃ ᐃᑎᔪᒥᒃ ᐅᒥᐊᒃᑯᕕᖃᕐᓂᕐᒧᑦ ᐊᒻᒪᓗ ᓄᓇᓕᐅᔪᑦ ᓯᓚᑖᓂ ᐊᖅᑯᑎᓕᐅᕆᓂᕐᒥᒃ. 
 
ᐃᒃᓯᕙᐅᑕᖅ, ᓂᕐᔪᑎᓂᒃ ᐊᖑᓇᓱᓐᓂᐅᔪᖅ ᐱᖅᑯᓯᑐᖃᕆᔭᐅᒻᒪᑦ ᐃᓄᓐᓄᑦ. ᐃᖃᓗᐃᑦ ᓂᕐᔪᑏᓪᓗ ᐱᔭᐅᕙᓪᓕᐊᔪᑦ 
ᐊᐅᓪᓚᖅᑎᑕᐅᔪᓐᓇᖃᑦᑕᕋᓗᐊᕐᒪᑕ, ᑭᓯᐊᓂᓕ ᑲᑎᒪᔨᕋᓛᑦ ᐅᑉᐱᕈᓱᒻᒪᑕ ᐱᒻᒪᕆᐅᒻᒪᑦ 
ᑮᓇᐅᔭᓕᐅᕈᑎᒋᒃᑲᓐᓂᕋᒃᓴᐅᒻᒪᑕ ᑕᒪᒃᑯᐊ ᖃᓪᓗᓈᓄᑦ ᐊᐅᓪᓚᖅᑎᑕᐅᓚᐅᖅᑎᓐᓇᒋᑦ. ᐃᒃᓯᕙᐅᑕᖅ, ᑕᒪᓐᓇ 
ᑐᑭᖃᕐᒪᑦ ᓂᕿᓕᕆᕕᑖᕆᐊᖃᕋᑦᑕ ᐃᖃᓗᓕᕆᕕᒻᒥᓪᓗ. ᑲᑎᒪᔨᕋᓛᖑᔪᑦ ᖃᐅᔨᓯᒪᕗᑦ ᓇᑦᑎᕙᒃ ᐆᒪᔪᕐᓂᐊᑎᒃᑯᑦ 
ᑲᑎᒪᔨᖏᑦ ᓴᖅᑭᑎᑦᑎᕋᑖᓚᐅᕐᒪᑕ ᑐᒃᓯᕋᖅᑐᑎᑦ ᐃᖃᓗᓕᕆᕕᑦᑖᕈᓐᓇᕋᔭᕐᒪᖔᖅ ᕿᑭᖅᑕᕐᔪᐊᒥ. ᑲᑎᒪᔨᕋᓛᑦ 
ᑲᔪᖏᖅᓴᐃᕗᑦ ᒥᓂᔅᑕᒥᒃ ᐃᑲᔪᖅᑐᐃᖁᔨᓪᓗᑎᑦ ᐆᒪᔪᓕᕆᔨᒃᑯᓐᓂᒃ ᐃᖃᓗᓕᕆᕕᑖᖅᑎᑦᑎᒐᓱᐊᖅᑎᓪᓗᒋᑦ 
ᕿᑭᖅᑕᕐᔪᐊᒥ. 
 
ᐃᒃᓯᕙᐅᑕᖅ, ᑲᑎᒪᔨᕋᓛᖑᔪᑦ ᐃᓱᒫᓘᑎᖃᖅᐳᑦ ᑕᒪᓐᓇ ᑭᖑᓪᓕᕐᒥᒃ ᐊᕐᕌᒍᒋᔭᐅᓕᕐᒪᑦ 
ᑮᓇᐅᔭᖅᑖᖅᑎᑕᐅᓚᐅᖅᓯᒪᒐᑎᑦ ᐊᑭᑐᔫᑎᓄᑦ ᓄᓇᕗᑦ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᙵᓄᑦ. ᓄᓇᕗᑦ 
ᐱᕙᓪᓕᐊᔪᓕᕆᓂᕐᒧᑦ ᐸᕐᓇᒍᑎᖓᑦ ᐅᖃᖅᓯᒪᒻᒪᑦ ᐃᖃᓗᒐᓱᓐᓂᐅᔪᖅ "ᐱᕚᓪᓕᕈᑕᐅᔪᓐᓇᓪᓚᕆᒻᒪᑦ." 
ᑲᑎᒪᔨᕋᓛᖑᔪᑦ ᐃᓕᑕᖅᓯᓯᒪᕗᑦ ᒥᓂᔅᑕᐅᔪᖅ ᐊᕙᑎᓕᕆᓂᕐᒧᑦ ᑲᒪᒋᐊᖃᖅᓯᒪᒻᒪᑦ ᐃᖃᓗᓕᕆᓂᕐᒥᒃ. ᑭᓯᐊᓂᓕ 
ᐃᒃᓯᕙᐅᑕᖅ, ᓄᓇᕗᑦ ᐱᕙᓪᓕᐊᔪᓕᕆᓂᕐᒧᑦ ᑯᐊᐳᕇᓴᓐ-ᒃᑯᖏᑦ, ᑲᒪᒋᔭᐅᔭᕆᐊᖃᖅᑕᓂ ᒥᓂᔅᑕᐅᕝᕕᒃᔅᑕᒧᑦ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᔨᒃᑯᓐᓄᓪᓗ, ᐱᖁᑎᖃᖃᑕᐅᒻᒪᑕ ᓂᕿᓄᑦ ᐃᖃᓗᓕᕆᕕᒻᒧᓪᓗ ᓄᓇᕘᒥ. 
 
ᑲᑎᒪᔨᕋᓛᑦ ᓈᒻᒪᒃᓴᓚᐅᖅᐳᑦ ᖃᐅᔨᒻᒪᑕ ᒐᕙᒪᑐᖃᒃᑐᑦ ᐊᖏᖃᑎᖃᓚᐅᕐᒪᑕ ᓄᓇᕗᑦ ᒐᕙᒪᒃᑯᖏᓐᓂᒃ 
ᐱᕈᖅᑐᒥᓂᓕᐊᕆᔭᐅᓯᒪᔪᓄᑦ ᐊᖏᕈᑎᓕᐅᕐᓂᕐᒪᑕ ᐊᕐᕌᒍᑕᒫᑦ ᑐᓂᓯᖃᑦᑕᕐᓂᐊᕐᓗᑎᑦ $180 ᑕᐅᓴᓂᒃ 
ᓂᐅᕐᕈᑕᐅᖃᑦᑕᕐᓂᐊᕐᓂᖏᓐᓂᒃ ᐅᒥᒻᒪᑦ  



ᐅᓪᓗᑐᐃᓐᓇᖅ, ᓄᕕᐱᕆ 19, 2004 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑐᒃᑐᐃᓪᓗ ᓄᓇᕘᒥ. (ᑐᓵᔨᒃᑯᑦ): ᐃᒃᓯᕙᐅᑕᖅ, ᑲᑎᒪᔨᕋᓛᑦ ᐃᓱᒫᓘᑎᖃᖅᐳᑦ ᓇᓗᓇᐃᔭᑦᑎᐊᖅᓯᒪᔪᒥ 
ᑐᓂᓯᔪᖃᓚᐅᙱᒻᒪᑦ ᖃᓄᖅ ᑕᒪᒃᑯᐊ ᑮᓇᐅᔭᑦ ᐊᑐᖅᑕᐅᒐᔭᕐᒪᖔᑕ. ᐃᓱᒪᒋᓪᓗᒋᑦ ᑕᒪᒃᑯᐊᓴᐃᓐᓇᐃᑦ 
ᑲᒪᒋᔭᐅᓂᖏᑦ ᓂᕿᒃᓴᓯᐅᕐᓂᕐᒧᑦ ᐊᒻᒪ ᐃᖃᓗᒐᓱᐊᓂᕐᒧᑦ, ᒪᓕᒐᓕᐅᖅᑎᐅᔪᑦ ᕿᓄᕗᑦ ᐊᖓᔪᖅᑳᒧᑦ 
ᐱᓕᕆᖃᑎᖃᑦᑎᐊᓂᐊᕐᓗᓂ ᒪᓕᒐᓕᐅᖅᑎᐅᖃᑎᒥᓂᒃ ᐊᕙᑎᓕᕆᔨᒃᑯᓐᓂᑦ ᑮᓇᐅᔭᓕᐅᕈᑕᐅᓇᓱᐊᕐᓂᐊᕐᓗᓂ 
ᑕᒪᒃᓱᒪᓂ ᓄᓇᕗᒻᒥ. 
 
(ᑐᓵᔨᒃᑯᑦ ᐃᓱᓕᑦᑐ) ᐃᒃᓯᕙᐅᑕᖅ, ᐱᕙᓪᓕᐊᔪᓕᕆᓂᐅᔪᖅ 9 ᑐᖔᓂᐅᙱᑦᑐᖅ ᐅᖃᖅᑕᐅᓚᐅᕐᒪᑦ ᑲᒥᓯᓇ 
ᐅᖃᐅᓯᕐᖓᐅᑎᖏᓐᓂ ᐊᐃᒃᐱᐅᑎᓪᓗᒍ. ᒪᓕᒐᓕᐅᖅᑎᐅᔪᑦ ᐃᓱᒫᓗᒍᑎᖃᕐᒪᑕ ᓇᓗᓇᐃᖅᑐᕐᓯᒪᓂᖏᓐᓂᒃ 
ᑲᓇᑕᐅ ᒐᕙᒪᒃᑯᖏᓐᓄᑦ ᐊᖏᖃᑎᒌᒍᑕᐅᔪᒧᑦ 90 ᒥᓕᐊᓐ ᐱᖓᓱᓄᑦ ᐅᑭᐅᖅᑕᖅᑐᒥ ᐊᕕᒃᑐᕐᓯᒪᔪᓄᑦ ᓱᓕ 
ᐋᖅᑭᒃᑕᐅᓯᒪᙱᒻᒪᑦ. 
 
ᒪᓕᒐᓕᐅᖅᑎᐅᔪᑦ ᑐᑭᓯᕗᑦ ᐊᖓᔪᖅᑳᖑᔪᑉ ᐊᑯᓂᒍᓱᓐᓂᖓᓂᒃ ᐱᓇᓱᑯᑖᓂᖏᓐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᐊᒻᒪᓗ ᑎᓕᐅᕆᒋᐊᒃᑲᓐᓂᖅᐳᑦ ᐊᖓᔪᖅᑳᒥ ᐋᔩᖃᑎᒋᓐᓂᕐᒧᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑕᐃᒃᑯᐊ ᑮᓇᐅᔭᐃᑦ 
ᐱᓴᕋᐃᑦᑕᐅᔪᓐᓇᕐᔫᒥᓂᐊᕐᒪᑕ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑎᐅᔪᑦ ᖁᕕᐊᓱᒃᑎᐊᖅᐳᑦ ᐅᖃᐅᑕᐅᕋᑖᓚᐅᖅᑐᒥᒃ ᖃᖓᑕᓲᖃᖅᐸᒃᑐᓂᒃ 
ᓂᐅᕕᕋᑖᓚᐅᕐᓂᖏᓐᓂᒃ ᖃᖓᑕᓲᓂᒃ ᐱᔨᑦᓯᕈᑕᐅᓂᐊᖅᑐᓂᒃ ᓄᓇᕗᒻᒥᐅᓄᑦ. ᒪᓕᒐᓕᐅᖅᑎᐅᔪᑦ 
ᐃᓱᒪᓗᒍᑎᖃᕆᕗᑦ ᑕᒪᒃᑯᐊ ᓄᓇᕗᒻᒥ ᓄᓇᓕᐅᔪᑦ ᒥᑦᑕᕐᕕᖏᑦ ᓇᒻᒪᑐᐃᓐᓇᐅᖏᒻᒪᑕ ᑕᒪᒃᑯᓄᖓ ᓄᑖᓄᑦ 
ᖃᖓᑕᓲᖑᔪᓄᑦ. ᒪᓕᒐᓕᐅᖅᑎᐅᔪᑦ ᐊᔪᐃᓐᓇᕆᐊᒃᑲᓐᓂᖁᔨᕗᑦ ᐱᓕᕆᖃᑎᖃᕐᓗᑎᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᐱᐅᓯᑎᒋᐊᖅᑕᐅᖁᔭᐅᓪᓗᑎᒃ ᓄᓇᕗᒻᒥ ᒥᑦᑕᕐᕕᐅᔪᑦ ᑕᐃᒪᐃᑦᑐᓄᑦ ᖃᖓᑕᓲᖅᑕᐅᔪᓐᓇᕐᓂᐊᕐᒪᑕ. 
 
(ᑐᓵᔨᒃᑯᑦ) ᐃᒃᓯᕙᐅᑕᖅ, ᑕᒪᔾᔭ ᐅᖃᐅᓯᒃᓴᕆᔭᒃᑲ 2005/06 ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᒃᓴᐃᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᑯᓐᓄᑦ. ᐅᖃᕐᓯᒪᔭᕆᐊᖃᙱᑦᑐᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂᑦ, ᐅᖃᕐᓯᒪᔭᕆᐊᖃᖅᑐᖅ 
ᐱᕙᓪᓕᐊᔪᓕᕆᓂᕐᒥ ᐃᖏᕐᕋᔪᓕᕆᓂᕐᒥᓪᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒪᓕᒐᓕᐅᖅᑏᑦ, ᖃᐅᔨᒪᓂᐊᖅᐳᓯ ᐅᓪᓗᒥᒧᑦ, ᐸᐃᒃᐸᑎᒍᐃᓐᓇᖅ 
ᐃᑲᔪᖅᑕᐅᔪᓐᓇᕋᑦᑕ. 
 
ᑲᔪᓯᓚᐅᙱᓂᑦᑎᓂ, ᒪᓕᒐᓕᐅᖅᑎᐅᔪᑦ ᐅᑯᓂᖓ ᐃᖅᑲᐃᑎᒋᐊᕈᒪᔭᒃᑲ. ᒪᓕᓪᓗᒍ ᒪᓕᒐᖅ 77(1), 10 ᒥᓂᑦᑎᒥ 
ᐅᖃᕈᓐᓇᕐᕕᖃᖅᑎᑕᐅᒐᑦᑕ ᒪᓕᒃᑐᒍᓗ ᒪᓕᒐᖅ 77(2), ᒪᓕᓪᓗᒍ ᐱᔪᒪᓂᕆᔭᖓ ᐃᒃᓯᕙᐅᑕᐅᑉ, 
ᒪᓕᒐᓕᐅᖅᑎᐅᔪᑦ ᐅᖃᕈᓐᓇᖅᑐᑦ ᐊᑕᐅᓯᐊᙱᓪᓗᑎᒃ ᑕᒪᒃᓱᒧᖓ ᑕᐃᒪᐃᑦᑕᕆᐊᖃᖅᑐᒋᒍᑎᒃ ᑭᓯᐊᓂ ᐊᑐᓂᑦ 
ᒪᓕᒐᓕᐅᑎᐅᔪᑦ ᐅᖃᕐᕕᖃᕈᓐᓇᕐᓯᓯᒪᓕᖅᑎᓪᓗᒋᑦ. 
 
ᑕᒪᓐᓇ ᐅᖃᓚᐅᖅᑐᒍ, ᐅᖃᐅᑎᔪᒪᔭᒃᑲ ᒪᓕᒐᓕᐅᖅᑎᐅᔪᑦ ᐊᔪᕐᓇᖏᑉᐸᑦ, ᐃᓛᒃᑯᑦ ᐊᐱᕐᓱᕈᓐᓇᕐᓂᐊᖅᐳᑎᑦ 
ᒪᒃᐱᒐᖏᑎᒍᑦ ᑕᒪᒃᓱᒧᖓ ᕿᒥᕐᕈᓂᕐᒧᑦ ᐱᓕᕆᕕᐅᔪᓂ ᒥᒃᓴᐅᓴᒃᑕᐅᓯᒪᔪᓂ. ᒪᓕᒐᓕᐅᖅᑎᐅᔪᑦ 
ᐅᖃᐅᓯᒃᓴᖃᖅᐸᑦ? ᐹᓇᐸᔅ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᕕᖃᒃᑲᓂᕐᓂᐊᕋᑦᑕ ᕿᒥᕈᓐᓇᓪᓗᒋᑦ ᐊᑭᑐᔫᑎᓄᑦ 
ᒥᒃᓴᐅᓴᓐᓂᐅᔪᑦ. ᓄᖅᑲᕆᐊᕈᒪᓕᖅᑐᖓ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐱᒋᐊᖅᑎᑦᑎᓯᒪᔪᖃᕐᒪᑦ ᓄᖅᑲᕆᐊᕈᒪᓕᖅᑐᒥᒃ. ᐱᒋᐊᖅᑎᑕᐅᔪᑦ 
ᐊᐃᕙᔾᔪᑕᐅᔪᓐᓇᖏᑦᑐᖅ.  
 
ᓇᒻᒪᒃᓴᖅᑐᑦ ᐱᒋᐊᖅᑎᑕᐅᔪᒥᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᓇᒻᒪᒃᓴᙱᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᔪᖅ. ᓂᑯᕕᓐᓂᐊᓕᖅᑯᖓ ᓄᖅᑲᕐᓂᐊᓕᕋᑦᑕ. 
 
>>ᒪᓕᒐᓕᐅᖅᑏᑦ ᓄᖅᑲᑲᐃᓐᓇᓚᐅᖅᑐᑦ 13:54 ᐅᑎᒃᑲᓐᓂᖅᑐᑎᒃ 13:57  
 
ᐅᖃᖅᑎᐅᑉ ᑐᓪᓕᐊ (ᓇᑦᑎᖅ)(ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᕐᓗᑕ ᑲᑎᒪᔾᔪᑎᒃᓴᑎᓐᓄᑦ. (ᑐᓵᔨ ᓄᖅᑲᖅᐳᖅ) ᓈᓴᐅᑖ 
20, ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ. ᐃᕝᔭᕈᑕᐃᓚᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎᐅᑉ ᑐᓪᓕᐊ. ᑲᑎᒪᔨᕋᓛᑦ ᑲᑎᒪᐅᑎᖃᖅᑲᐅᕗᑦ ᒪᓕᒐᒃᓴᖅ 4ᒥᒃ, ᐊᑭᑐᔪᓂᑦ 
ᓇᓚᐅᒃᓵᒐᐃᑦ ᐊᒻᒪ ᓄᖅᑲᕈᒪᓕᖅᑐᑎᑦ. ᐊᒻᒪᓗ, ᐱᒋᐊᖅᑎᑦᑎᕗᖓ ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 
ᐊᖏᖃᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑎᐅᑉ ᑐᓪᓕᐊ. 
 
ᐅᖃᖅᑎᐅᑉ ᑐᓪᓕᐊ: ᖁᔭᓐᓇᒦᒃ, ᐃᕝᔭᕈᑕᐃᓚᒃ. ᐱᒋᐊᖅᑎᑕᐅᔪᖃᕐᒪᑦ. ᐊᐃᑉᐲᔪᖃᖅᐹ?. ᐊᒡᓘᒃᑲᖅ. 
ᐱᒋᐊᖅᑎᑕᖅ ᓈᒻᒪᑉᐳᖅ. ᑕᒪᕐᒥᒃ ᓈᒻᒪᓴᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐅᖃᖅᑎᐅᑉ ᑐᓪᓕᐊ: ᐊᖏᓐᑎᑦᑐᑦ. ᐱᒋᐊᖅᑎᑕᖅ ᑲᔪᓯᕗᖅ. (ᑐᓵᔨᒃᑯᑦ) ᓂᕈᐊᙱᑦᑐᖃᖅᐹ?. ᐋᒡᒐᐅᖁᖅᑐᖅ. 
ᐱᒋᐊᖅᑎᑕᖅ ᑲᔪᓯᕗᖅ. ᑲᑎᒪᔾᔪᑎᒃᓴᖅ 21ᒧᐊᓚᐅᕐᒥᑕ. ᑲᑎᒪᔾᔪᑎᒃᓴᖅ 22, ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᑲᑎᒪᔾᔪᑎᒃᓴᐃᑦ ᓇᒡᒐᔾᔭᐅᔪᑦ, ᓅᕕᒻᐱᕆ 22: 
 
1. ᑐᒃᓯᐊᕐᓂᖅ 
 
2. ᒥᓂᔅᑕᐃᑦ ᐅᖃᐅᓯᖏᑦ 
 
3. ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 
 
5. ᐃᓕᑕᕆᔭᐅᓂᖏᑦ ᒪᓕᒐᓕᐅᕐᕕᓕᐊᕐᓯᒪᔪᑦ 
 
6. ᐅᖃᐅᓯᒃᑯᑦ ᐊᐱᖅᑯᑏᑦ 
 
7. ᑎᑎᖅᑲᑎᒍᑦ ᐊᐱᖅᑯᑏᑦ 
 
8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑎᓄᑦ 

9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ 
 
10. ᐊᑎᓕᐅᕐᓯᒪᔪᑦ ᑐᒃᓯᕋᐅᑏᑦ 
 
11. ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᑦ 
 
12. ᐅᓂᒃᑳᖏᑦ ᑲᑎᒪᔨᕋᓛᑦ ᕿᒥᕐᕈᔭᐅᓂᖏᓐᓄᑦ ᒪᓕᒐᒃᓴᐃᑦ 
 
13. ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
14. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ 
 
15. ᖃᐅᔨᒃᑲᐃᓂᖅ ᐱᒋᐊᖅᑎᑦᑎᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᐃᑦ 
 
16. ᐱᒋᐊᖅᑎᑕᐃᑦ 
 
17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 
 
18. ᐊᐃᒃᐸᖓᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 
 
19. ᑲᒪᒋᔭᐅᓂᖏᑦ ᑲᑎᒪᑐᐃᓐᓇᖅᑎᓪᓗᒋᑦ ᒪᓕᒐᒃᓴᐃᑦ ᐊᓯᖏᓪᓗ 
 

• ᒪᓕᒐᒃᓴᖅ 4 
 
20. ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ 

 
21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
22. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑎᑎᕋᖅᑎ. ᒪᓕᒐᓕᐅᕐᕕᒃ ᒪᑐᓯᒪᓂᐊᖅᑐᖅ ᓇᒡᒐᔾᔭᐅᙳᕋᓱᐊᕐᓂᖓᓂ, 
ᓅᕕᒻᐱᕆ 22, 2004 1:30 ᐅᓐᓄᒃᓴᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:01  
 



 

 

 


